
  BAŞ REDAKTORDAN 
 

    
 

YAXŞI  SÖZ,  YAXŞI  ƏMƏL,          

YAXŞI  NİYYƏT 

Yaradan insan ömrünün ayrı-ayrı anlarını 

dörd xislətli fəslə böləndə baharın payına 

daha ülvi duyğular düşüb, onu daha sevimli 

yaradıb. Adına qan qaynayan vaxt, həyatın 

başlanğısı, çiçək, sevgi, niyyəttutma, 

küsənlərin barışma fəsli, demişik. Qışın qarlı 

çağında insanlardan həssas novruzgülü, 

bənövşə uzaqdan baharın nəfəsini duyaraq 

bəyaz qarın sinəsini yarıb ürkək-ürkək 

Günəş anaya boylananda onların yaşamaq 

eşqinə qibtə etmişik.  

Baharın gəlişi ulu Türkün həyatına al-əlvan 

rəng qatıb, bayramına çevrilib. Bu bayram 

Şimal yarımkürəsində astronomik yazın 

başlandığının, gecə ilə gündüzün bərabərli- 

yinin, Günəşin insanlara daha doğmalığının 

müjdəçisidir. İnsanlar yeni günə, yeni həyata 

qədəm qoyur, torpaq oyanır, damarlarda 

qan, ürəklərdə arzular dağ çaylarının suyu 

kimi çağlayır. 

Dörd ünsürün - su, od, külək və torpağın 

sarsılmaz vəhdətindən yaranmış təbiət 

baharda daha da mükəmməlləşir. Türk xalq- 

larının müqəddəs günlərindən dördü baharın 

gəlişinə dörd həftə qalmış keçirdikləri 

çərşənbələrdir. Bu çərşənbələr də Türkün 

qanındakı dörd ünsürlə bağlıdır. 

Su çərşənbəsindən bahara doğru çayların  

 

azacıq buz bağlayan yerləri əriyir, torpaq 

yavaş-yavaş nəmlənməyə, canlanmağa baş-

layır. Yel çərşənbəsində külək oyanmağa 

başlayan torpağı, yaza, istiliyə həsrət 

çiçəkləri, tumurcuqlayan ağacları tumarla- 

yır. Od çərşənbəsindən başlayaraq Günəş 

torpağı isindirir. Od, ocaq, atəş böyük Türkə 

sarsılmaz gücü olub, “od haqqı!” andımız bu 

inanca söykənir. Həyatın ilk dövrlərindən od 

Günəşin rəmzi sayılırdı. Çərşənbələrdə qala- 

nan tonqal Oğuz Türkünün inanc yeriydi, 

odun təmizləyici, saflaşdırıcı qüvvəsinə 

inamın təcəssümüydü. Torpaq çərşənbəsi 

insanları yaz əkininə başlamağa çağırışdır, 

torpağı həyatverici su damlaları isladır, cana 

gətirir. Qışdan çıxmaq üçün tonqal, od yan- 

dırılması Günəşin, yazın çağrılması, ağrı-

acının odda yandırılması mərasimidir.  

Bahar bayramı günlərində bişirilən şirniy- 

yatlar təbiətin ayrı-ayrı ünsürlərinin, göy 

cisimlərinin rəmzi sayılırdı. Qoğal Günəşin, 

şəkərbura Ayın, paxlava ulduzların, səməni 

təbiətin canlanmasının, əkinçiliyin, bol ruzi-

bərəkətin rəmzidir. 

Onu da qeyd edim ki, bahar bayramını, 

Türkün oda, atəşə sitayişini Zərdüştlə, 

atəşpərəstliklə bağlamaq düzgün yanaşma 

deyil. Əksinə, Zərdüşt özündən əvvəlki 

insanların inanclarına söykənib öz fəsəfəsini 

yaratmış və sistemləşdirmişdir. Od xalqımızı 

mədəniyyətə qovuşdurub, saflaşdırıb, zən- 

ginləşdirib. “Avesta”nın yaradıcısı öz dini 

dünyagörüşündən bəhs edən kitabını ana 

dilimizdə - Türk dilində yazmışdır. Əbu 

Reyhan Biruni də, görkəmli filoloq Qafar 

Kəndli də, məşhur şərqşünas A.O.Makovel- 

ski də Zərdüştün Muğan elindən olduğunu, 

müqəddəs kitabını Türk dilində yazdığını 

təsdiq etmişlər. 

Tədqiqatçı jurnalist Əjdər Fərzəliyə görə, 

çoxəlamətli od – hərəkət – həyat əbədi 

mövcuddur. Həyat odun dadında, şirinliyin- 

dədir. 

Müdrik fikirlər toplusu “Avesta”da  Zərdüşt 

həqiqətə, işığa çata biləcək insanlara baba 

öyüdü verir, yazır ki, insana üç şey vacibdir: 

yaxşı söz, yaxşı əməl və yaxşı niyyət. 

Ulu babamızın nəsihətini unutmayaq... 

TƏRLAN ƏBİLOV 

                  *** 

Canında buğda bərəkəti 

bəsləmişdi,  

məni səndən ötrü cənnətə səsləmişdi tanrı.  

Qabırğamın ağrısından duymuşdum, 

tanımışdım səni,  

ağrımdan başlamışdı hekayəmiz.  

 

Sənə toxunmamağımı istəmişdi 40 gün,  

söz vermişdim, tuta bilmədim.  

Şeytan 40 000 ordusuyla gəlmişdi,  

dikəlmişdi  

buğda ətrinə şəhvətim.  

 

Ah, əlim qırılaydı,  

barmaqlarım sınaydı kaş!  

 

Sənə toxunmamağımı istəmişdi, 

toxundum, 

çoxaldın,  

zəmi oldun...  

 

Qovuldum... 

 

                     *** 

Gözləməkdən pis şey yoxdu bu dünyada. 

Nə qədər  

özündən gəlib keçəcək bir yolu  

gözləmək olar, 

o böyük, 

o nəhəng sükutu özləmək olar? 

 

Sevgi əldən gələn deyil, 

beldən gəlir darıxmaq... 

Yaman tədbirli çıxdın, 

anlamadım mən axmaq. 

 

Gözləməkdən gözüm yoruldu, 

çiynim yoruldu, 

dizim yoruldu. 

 

Əllərini əlimdə gözlədim, 

dodaqlarını dodaqlarımda, 

bədənini bədənimdə gözlədim. 

 

Gəlib keçmədi ötməyənim, 

gəlib çıxmadı getməyənim... 

 

                  *** 

Çəkdirə bilmədiyim dişdir  

ağzımdakı dua, 

illərdir hava çəkir... 

 

Göy göy olmaqdan, 

yer yer olmaqdan bezib... 

Bezib əllərimin qısalığından 

saqqalımın uzunluğu... 

 

İllərdir bir loxma çörəyə dilənir 

allahla kirayə qaldığımız ev... 

 

Bağlıdır poçt qutuları... 

 

                  *** 

Görəsən indi əllərin hardadı? 

Ayaqların hansı çarpayının yaddaşını 

cırıldadır? 

İlk iki misradan sonra axmaq adamların nə 

düşünəcəyini boş ver. 

Mənə dodaqlarının rəngini anlat, 

Yuxularından uzunmu saçların indi? 

Təklənəndə 

əzalarının hər biri başqa-başqa tərəfə dartır 

adamı. 

Hansı tərəfinlə dirsəklənmisən yoxluğuma? 

Hansı tərəfinlə xatırlayırsan məni daha çox? 

Nə qədər yoxsan, 

nə qədər yoxa çıxmışam, 

maraqlıdı... 

 

                   *** 

Bu da həsrətimin sən gedən ayı, 

Ağrını ağrıya calayır günlər. 

Elə bil ölmüşəm, gələnlər kimi 

Saç yolur üstümdə ağlayır günlər. 

 

Düyünə düşübdü sevgimin yolu, 

Açılmır,  

bəxtimə it ağız açıb. 

Daha rəngim-rufum əvvəlki deyil, 

Sanki məndən ötrü bir qəbir acıb. 

 

Qalmayıb üstünə getdiyim adam, 

Bir adam qalmayıb üz çevirməyə. 

Əllərin yaxanda çıxıb getmisən, 

Əl yoxdu yarama duz çevirməyə. 

 

Kimin gözü dəyib mənə, bilmirəm, 

Kimdi öz gözünü qaytaran məndən?.. 

Mən indi bir şeir yaxınam sözə, 

Mən indi bir sevgi uzağam səndən. 

 

Bağlıdır üzümə bütün qapılan,  

Əlimi üzmüşəm öz ətəyimdən. 

Ürəyim bağlanmış yoldu, haçandı 

Allah da keçməyir heç ürəyimdən...  

 

...Yenə o payızdı, yenə o payız, 

Əllərim yarpaqtək üzümdən düşüb. 

Mən sənin gözündən düşdüyüm gündən, 

Təqvimin günləri gözümdən düşüb...  

 

                        *** 

Küçələr özünü elə aparır guya tanımırlar 

məni,  

qəribə-qəribə baxırlar mənə ağaclar,  

bir təbəssüm nədir onu da qıymır mənə 

adamlar. 

Sözsüzlükdən dilim, 

sevgisizlikdən ürəyim üşüyür. 

Üzünü divara çevirmiş bir uşağın ayaqları 

arasından  

balaca bir çay axır qaranlığa... 

Üç-dörd gün olar özümə gəldiyim, 

keçmişdən qayıtdığım... 

Yolumuzu gələcək kəsən bu şəhərdə 

indi deyilən bir şey yoxdur. 

Bir görsən binaların yanımdan necə 

saymazyana ötdüyünü, 

restoranlar qapılarını bərk-bərk bağlayıb 

üzümə, 

bir fahişənin belə böyründə bir gecəlik yer 

yox mənə. 

 

Utandırıcıdır varlı ölkənin kasıb şairi olmaq,  

utandırıcı, 

hara getsəm, 

harda yolu keçmək istəsəm 

üstümə sürür yüzminlik maşınını siyasət... 

 

                           *** 

Ayaqlarımı arıtək çırpıb girdim öz yuvama,  

düyməsi düşdü ovcuna yaxasından 

çiçəklərin.  

Sözü bal kimi daşıdım bu pətəkdən o pətəyə,  

qanadımda tozu qaldı nəm, şirəli küləklərin.  

 

Sarmaşdı duman libastək təbiətin dağ 

döşünə,  

əmdi bulağın gözünü ölümə bələd bir yolçu.  

Tüstü çıxan bir bacadan bir sərçə də uçub 

getdi,  

bilən olmadı günahkar yoldu, ya müqəssir 

yolçu?  

 

Kəfən biçilən sevdaya başdaşı dayanan tanrı 

daş sükutunu yonurdu boğazı qurumuş 

büstün.  

Məndən bir tin o tərəfdə bir arı yuvası vardı,  

çiçəklər təzim edirdi məndən bu tərəfdə bir 

tin.  

 

                          *** 

O gün bir ovuc əldim dualar adasında,  

nəfəsi sönən sinəm dizimin altındaydı...  

Məni dəfn eləyəndə beş-altı gözəl misram,  

sənin mavi sükutun üzümün altındaydı. 

 

Duamı, əllərimi mərmərə oymuşdular,  

Ruhumu duman kimi varağa yaymışdılar.  

Başımın altına bir lal şeir qoymuşdular,  

dilimdən nə qopmuşdu, sözümün altındaydı. 

 

Pencəyin boş qoluydum dirsəkdən bir 

qolsuza,  

Mənə də addımımdan bir gedişlik yol sıza.  

Bir çadır qurulmuşdum yol üstə bir yolsuza,  

təngiyən ayaqlarım izimin altındaydı. 

 

İp ucu axtarırdım o gün sökülən danda, 

Mənə əltək uzansın həyat bir də hər yandan. 

Mən sənin dərgahından özümə qayıdanda,  

buza dönmüş bədənim közümün altındaydı... 

  ASLAN QULIYEV 
                                                                                

DOVŞAN 
                            Hekayə 

 

Polisdə dovşanlar çox idi,  polis zabitlərinin 

hamısının, rəisin, müavinlərin isə hərəyə iki-

üç dovşanları var idi. O isə polisdə nə 

işlədiyini bilmədiyi, əqrəb ləqəbli zabitin 

dovşanı idi.    

Bu dəfəki görüşlərində əqrəb ona əlli manat 

verdi, sabah kimi istəyirsən dəvət elə, dedi,  

çayın sahilindəki kababxanada yeyin-için, 

amma qulaqlarını sallamazsan, ayıq olarsan. 

Əməlli-başlı bir iş gətir. 

Səhərisi  evdən çıxmaq istəyəndə anası onu 

saxladı, yasa getməliyəm, sən evdə qal. 

Gəlinciklər qoza-fındığa daraşıblar, sağsa- 

ğanlar armudu daşıyırlar, qarğalar əncirə 

divan tuturlar. Mən gələnə kimi gözlə, sonra 

hara getsən, gedərsən. Kəsilə-kəsilə qalmış- 

dı, ay ana, sən məni qonum-qonşu içində 

rüsvay eləyirsən, mənim sağsağan, gəlincik 

gözləyən vaxtımdı? Deməyinin adı nədi, 

çölün quşları ac qalsınlar, onlar da bir şey 

yeməlidilər axı. «Bağı onlar üçün salmışıq! 

– anası   hirsləndi. –  Yığıb sənin üçün satı- 

ram da. Sabah birisinin qapısına gedəndə, 

bir şey aparmalıyıq, ya əliboş getməliyik?».  

«Eh, ay ana, - yana-yana dedi, - nahaq yerə 

sabah durub birisinin qapısına getmə. Qoz-

fındığı gəlincikdən qoruyana, sağsağanların 

keşiyini çəkənə qız verməzlər».   

Anası gedəndən sonra bağa düşüb, keçən  

payız kəsdikləri armud ağacının kötüyü üstə 

oturdu. Qanı qaralmışdı, ona iş tapşırmışdı- 

lar, o isə oturub keşik çəkirdi. Yalnız 

qarğaları-sağsağanları qovurdu, zəhləsi 

gedirdi bu həyasız quşlardan, gəlinciklərə 

isə toxunmurdu, hər gəlincik beş-altı dənə 

qoz-fındıq yeməklə nə olasıydı?   

Çəpərin üstündən boylanan qonşu qızı 

görcək qaşqabağı açıldı, ayağa qalxıb çəpərə 

yaxınlaşdı, əli ilə işarə eləyirdi, gəl də. Qız 

isə  dodaqlarını bir-birinə sıxıb başını yırğa- 

ladı, bəsdi daha. Haçana kimi çəpər dibində 

öpüşəcəyik? Göndər ananı, gəlsin elçiliyə. 

Anam deyir bir də çəpərdən o tərəfə keçsən, 

qıçlarını qıraram. 

- Anamı  göndərərəm,  amma atan mənə qız 

verməz. Məni görən gözü yoxdu, mən 

sağsağanlara nə qədər nifrət eləyirəmsə, o da 

mənə o qədər nifrət eləyir.   

- Sən göndər! – qızsa onu eşitmək istəmirdi. 

– Anamla köməkləşib birtəhər yola gətirərik. 

Çəpəri bir də anan elçiliyə gələndən sonra 

keçəcəyəm. 

- Amanın günüdü, keçmə! - hirslə dedi. 

Qız  ona iki əlli bir ala göndərdi. Qanı qaral- 

mış halda   qayıdıb armud kötüyünün üstün- 

də oturdu. Fürsəti əldən verməyən qarğalar, 

sağsağanlar əncirə, armuda daraşmışdılar, 

amma daha quşları da qovmadı, cəhənnəm 

olsunlar.    

Birdən qızın onu səslədyini eşitdi, geri 

boylandı, qız çəpərin üstündən ona əl eləyir, 

gülürdü. 

- Nə var? – hirslə çımxırdı. 

- Bilirsən kötüyün üstündə oturanda nəyə 

oxşayırsan? 

- Nəyə? 

- Dovşana! 

- Necə? – diksindi. 

- Dovşana! Dovşan da sənin kimi qulaqla- 

rını şəkləyib oturur. 

Sanki başından bir qazan qaynar su tökdülər,  

qız nəyə görə onu dovşana oxşatmalıydı?  

Dovşan olduğunu əqrəbdən və ondan başqa 

heç kim bilmirdi. Ağlına gələn növbəti fikir 

onu kökündən silkələdi, yəqin o qədər dov- 

şanlıq eləmişdi, dovşanın bütün xasiyyətlə- 

rini, hərəkətlərini götürmüşdü, dovşana 

oxşayırdı, yoxsa qız onu nəyə görə dovşana 

oxşatmalıymış? Elə bu gecə əqrəblə üzülü- 

şəcək, daha dovşan olmaq istəmədiyini 

deyəcəkdi.  

Qonşu həyətə düşmüşdü, həyətdən   acıqlı 

səsi eşidilirdi. Oğlanlar var, Rusiyətin bu 

başından vurub, o başından çıxırlar. Naharı 

Kitayda yeyirlər, şamı Dubayda. Amma 

elələri də var, gəlincik pusur, qarğa, 

sağsağan qovur, balqabaq keşiyi çəkir. 

İtimin yeddi küçüyü ola, birini belə oğraşa 

vermərəm!  

Buyur, bu da sənə elçilik! Deyirsən, ay qız, 

atanın məndən zəhləsi gedir, neyləsəm də, 

səni mənə verməz, bu isə başlayıb, ananı 

göndər.  

Anası  gələndən sonra paltarlarını dəyişib, 

qəsəbəyə düşdü. İlk rastlaşdığı uşaqlıq dostu 

Səfər oldu. Səfər onun təklifini həvəssiz 

qəbul elədi, nə isə səndən gözüm su içmir, 

düşürsən polisə, hamı ilişir, bircə sən sudan 

quru çıxırsan. Onların adamı olarsan, 

yıxarsan evimi.  Səfər düz deyirdi,   ara-sıra 

əqrəbin göstərişi ilə qara-qura alıb satır, 

sonra isə alış-veriş elədikləri adamları   

satırdı. Hamını ilişdirir, bircə onu buraxırdı- 

lar, o da adını qoyurdu ki, pulumu verib 

qurtardım. Ona inanırdılar,   kimin pulu var 

idisə, yaxasını qurtara bilirdi,  amma   

şübhələnənlər də var imiş. Səfərin qolundan 

yapışıb kababxanaya dartdı. 

Çaya baxan pəncərənin qabağında oturmuş- 

dular. Yeyib içirdilər, o özündə deyildi, 

Əqrəbin tapşırığını unutmamışdı, amma bu 

gün iş vermək fikrində deyildi. Qulaqlarında 

bayaq qonşu qızın oxuduğu mahnı səslənir- 

di. Yox, bəsdi, daha dovşan olmayacaqdı. 

Elə bu gecə əqrəbə deyəcəkdi. 

Dovşan axşam heç bir iş olmadığını deyəndə 

əqrəb qəzəbləndi. Necə yəni olmadı, o 

kababxanadan bu gün dovşanlar iki iş gəti- 

riblər. Sən hara baxırdın, olmaya qulaqlarını 

tutmuşdun? O isə nəhayət ürəyindəkiləri 

dilinə gətirdi, daha dovşan olmaq istəmirəm, 

utanıram. Qorxuram sonda dovşana oxşa- 

yam. Evlənmək istəyirəm.  Sancmağa hazır 

vəziyyət alan əqrəb isə nifrətlə deyirdi, 

evlən də. Dovşan olduğunu hardan biləcək- 

lər? Bizim elə dovşanlarımız var, böyük 

idarələrin müdirləridi, rayonun sayılıb 

seçilən adamlarıdı. Onlar utanmırlar, sən 

utanırsan? 

- Sabah   çıxıb şəhərə getdim, onda nə ola- 

caq? 

- Hansı rayonun ərazisində yaşasan, ora 

xəbər verəcəyik, olacaqsan onların dovşanı. 

Dovşan bir dərədən başqa dərəyə keçməklə 

adınımı dəyişir? Sən bizim dovşanımızsan, 

ölənə qədər də dovşanımız olaraq 

qalacaqsan! 

- Olmayacağam! – etiraz elədi. 

Başından dəyən güclü yumruq  zərbəsi onu 

arxadakı fıstıq ağacına çırpdı,   yaxasından 

yapışıb qarnına necə vururdusa, dovşan 

qıvrıldı, ağrılardan ikiqat oldu. Əqrəb bir 

qədər də vurub əl saxladı, demək, bizim 

hesabımıza pul qazanırsan, qudurursan! 

Neçə gündü buna görə iş gətirmirsən, 

xəyalın başqa yerlərdəymiş. Unutma, dovşan 

qudura bilməz! Dovşan qiyam eləyə bilməz, 

yoxsa boğazı üzülər.  

Əqrəb ona iki min manat pul verdi, mal 

almalıydı, köhnə tanışlarından biri İrandan 

mal gətirmişdi. Malı alan yerdə polislər 

onları yaxalayıb polis şöbəsinə gətirəcək, 

tanışını ilişdirəcək, həmişə olduğu kimi onu 

isə   bir-iki gün   saxlayıb,   buraxacaqdılar. 

Etiraz eləyə bilmədi, qayıdanda diksinə-

diksinə yeriyir, özünü doğrudan da qorxu- 

dulmuş dovşan kimi hiss eləyirdi. İş heç də 

düşündüyü kimi asan deyilmiş, ömrünün 

sonuna kimi dovşan olaraq qalacaqdı. Hara 

getsə, harda yaşasa da.  

Səhər  tezdən  axtarıb Səfəri tapdı, Səfərin 

maşını var idi, onu yüz manata Bakıya 

aparmağa razılaşdı. Bakıya niyə gedirsən, 

deyə yolda soruşanda, dovşan uzatmadan 

kefə getdiyini dedi, - Kefə, qardaş, yeyib-

içməyə, qızlarla kef çəkməyə. Onda Əmirin 

kafesinə gedərsən, yaxşı qızlar olur orda, 

qiymətlər də ucuzdur. Bir söz demədən 

razılaşdı. Onun tanışından mal almadığını, 

onları yaxalamaq üçün gedən polislərin 

əliboş qayıtdıqlarını eşidən əqrəbin nə hala 

düşəcəyini təsəvvür elədikcə ləzzət alırdı.  

Deyirdi, dovşan qiyam eləyə bilməz, amma 

buyur, dovşan qiyam eləmişdi. Boğazının 

üzülüb üzülməyəcəyi sonranın işiydi, lap elə 

boğazını üzsəydilər də, daha dovşan olmaya- 

caqdı.  

Səfər onu Əmirin kafesinə gətirdi, pulunu 

alıb çıxıb getdi. Düz deyirmiş, bura onun 

istədiyi yer idi. Qəşəng qızlar var idi, qiy- 

mətlər də baha deyildi, Əmir müştərilərinə 

nə kafeyə bitişik balaca otaqlarda gecələmə- 

yə yer də verirdi. Xoşuna gələn qızları seçir, 

yeyib içir,  sonra da onlar üçün ayrılan otağa 

çəkilirdilər. Özündən razı qalmışdı, görür -

sən, qonşu qızın qarasınca deyinirdi,    burda 

çəpəri keçirlər, keçmərəm-filan deyib ada- 

mın zəhləsini tökmürlər. Pulu bir həftəyə 

bəs elədi, yalnız cibində yol pulu  qalandan 

sonra rayona qayıtdı.  

Anası onu təşvişlə qarşıladı, a bala, 

hardasan, gündə evə azından on dəfə zəng 

eləyirlər, iki-üç dəfə polisdən gəlib səni 

soruşublar. Deyirəm, hara getdiyini 

bilmirəm, inanmırlar, cib telofonunu da evdə 

qoymuşdun, yoxsa zəng eləyərdim. 

- Ana, başqa soruşan olmadı? – qızararaq 

soruşdu. 

- Oldu, oldu, - anası mənalı tərzdə başını 

yellədi. 

- Kim? 

- Kim olacaq, o diringi qız! 

Anası onun qızarmağını başqa yerə yozdu, a 

bala, görürəm sənin əl-ayağını bir yerə 

yığmayınca, quşun evə qonmayacaq. 

Ürəyimcə deyil, amma könül sevən göyçək 

olar, gedərəm o qızı istəməyə. İstədi desin, 

ana, getmə, o bizə qız verən deyil, amma 

sözünü dilinin ucundan qaytardı. Qız 

demişdi, təki sən ananı göndər,   atamı yola 

gətirərik, bəlkə elə yola gətirə biləcəkdi. 

Hədsiz yorğun idi, isti, yol onu əldən 

salmışdı. Üz-gözünə soyuq su vurub evə 

keçdi, yatağına uzanan kimi də dərin yuxuya 

getdi. Ayılıb artırmaya çıxanda gözlərinə 

inanmadı, qonşunun çəpərindən ta onların 

çöl qapısına kimi balta, mişar, rəndə, çəkic 

səpələnmişdi. Ay ana, bu nədi, heyrətlə 

soruşanda, qadın qıçlarına döydü. A bala, 

getdim qızı istəməyə, neçə ilin qonşusuyuq, 

amma nədən bilim bu dəliymiş.  Sənin adını 

tutmağımı gördüm, ağzı köpükləndi, gözləri 

yerindən çıxdı. Üstümə cumur, məni 

öldürmək istəyirdi. Güc-bəla qaçıb canımı 

qurtarmışam. O gördüklərinin hamısını  o 

atıb arxamca. Dilxor oldu, ay ana, sənə 

dedim getmə, o bizə qız verən deyil, inan- 

mırdın, başına dönəcəkdi, qıçlarını qucaqla- 

yacaqdı. Gördün də, başına dönmədi, qıçla- 

rını qucaqlamadı. 

Həyətə düşüb qonşunun atdığı alətləri   

yığışdırdı, aparıb hamısını tövlənin banına 

yığdı. Qonşu həyətində ucadan danışırdı. 

Bəzi oğraşlar elə bilir day mənim diləylərimi 

yığıb gəzlətdimi, işi düzəldi, qızımı 

verəcəyəm. Vermərəm! İtimin yeddi küçüyü 

olsa, birini də vermərəm! İndiyə qədər 

dinmirdi, amma daha dözə bilmədi. «Bəzi 

oğraşlar elə bilir, day qızını vermədi, mən 

subay qalacağam! Qalmayacağam, nə çox 

başıma dönən! Heç biri   özünü dəliliyə 

vurmayacaq, heç birinin də ağzı köpüklən- 

məyəcək, anamın arxasınca balta-çəkic 

atmayacaq!»   

Yenə də qonşunun ağzı köpüklənməyə 

başladı, nəsə deyirdi, amma nə dediyi 

məlum deyildi, söz əvəzinə adamın 

boğazından qatma-qarışıq səslər çıxırdı, elə 

bil boğazında su qaynadırdı. 

 Həyətdə polis maşını dayandı, ona   ağzını 

açmağa imkan vermədən qollarından yapışıb 

maşına mindirdilər. Yalnız maşınla polis 

şöbəsinə gedəndə   onu şöbədə nələr 

gözlədiyini təsəvvür eləməyə başladı. 

Dərisinə saman təpəcəkdilər, nəinki işi əldən 

çıxartmış, hələ  üstəlik polisin iki min 

manatının da başına   daş salmışdı.  

Gözlədiyinin tam əksinə olaraq onu əqrəbin 

yox,   rəisin yanına apardılar. Rəisin  kefi 

saz idi, gözləri gülürdü,   dovşan, demək, 

qayıtdın. Bizim pulumuzla kef çəkdin, 

amma  unutdun ki, biz xəyanət eləyənləri 

bağışlamırıq. Bakıda 3-cü mikrorayon 

bazarında bizim rayondan bir nəfər dalaşıb, 

onu tutmaq istəyən polisi   bıçaqla vurub, 

aradan çıxıb. Polisi xəstəxanaya çatdıra 

bilməyiblər, yolda keçinib. Səni yola salırıq 

Bakıya, get və polisi bıçaqlayan həmən 

adam olmadığını sübut elə. Ağzı açıla 

qalmışdı, nə bazar, nə polis, mən heç 

kafedən çıxmamışam. Rəis sifətini turşut- 

muşdu, bunları orda danışarsan, mən sənə   

inanmıram, amma bəlkə orda inanan tapıldı. 

Rəisin kabinetindəcə qollarını qandalladılar.  

Otaqdan çıxarıb polis maşının arxasındakı 

kameraya saldılar. Kamerada istidən boğu- 

lur, havası çatmırdı, amma dəmir qapını nə 

qədər döysə də maşını saxlamır, heç olmaya 

bir az hava dəyişsin deyə kameranın qapısını 

açmırdılar.   Bakıya çatanda huşunu itirmək 

üzrə idi, polis şöbəsinin həyətində onu 

maşından düşürdəndə sudan çölə atılmış 

balıq kimi ağzını açıb yumur, gözləri axırdı. 

Onu az qala sürüyərək içəri apardılar, geniş, 

işıqlı otaqdı. Burda ona su verdilər, suyu 

acgözlüklə içir, çənəsiylə su axırdı.  

Özünə gələndən sonra özünü müstəntiq kimi 

təqdim eləyən cavan oğlan onu sorğu-suala 

tutdu. 5 sentyabrda Bakıda olubsan? Niyə 

gəlmişdin, kimlə gəlmişdin? O da suallara 

cavab verir, hər şeyi olduğu kimi deyirdi, 

yalnız necə gəlməsini gizlətdi. Səfərin 

maşınıyla yox, avtobusla gəldiyini dedi. 

Sonra isə əcaib suallar başladı. 

- Balıq satanı çəki daşıyla niyə vurdun? 

- Balıq satanı? – gözlərini döyürdü. 

- Hə. 

- Çəki daşıyla? 

- Hə. 

- Nə balıq satan, nə çəki daşı?! Siz nə 

danışırsız?!   

Müstəntiq işarə elədi, orta yaşlı, paltarları 

əzik-üzük olan birisini gətirdilər, adam balıq 

qoxusu verirdi,  boğunuq, isti kabinadan 

sonra  qoxumuş balıq qoxusu ona lap pis 

təsir eləyir, ürəyini bulandırırdı. Çəki 

daşıyla vurulanın məhz bu adam olduğuna 

heç şübhəsi qalmadı.  Adama qarşı qəlbində 

nifrət hissi baş qaldırmışdı, adam, bu nə 

qoxusudu, indiyə kimi nə qədər balıq 

satıbsansa, hamısının qoxusunu canına 

çəkibsən, qoxudursan aləmi.   

- Səni  vuran buydu? – müstəntiq soruşdu. 

- Yox, mən bunu ilk dəfədi görürəm. 

Müstəntiq işarə elədi, adamı apardılar,  

amma balıq qoxusu çəkilmirdi.  Bir azdan 

balıq satanı gətirdilər, baş-gözü qızarmışdı, 

saçları dağınıq idi, gözlərində vahimə ifadəsi 

var idi. Heç müstəntiqin soruşmasını 

gözləmədən sözləri bir-birinə qataraq onu 

çəki daşıyla vuranın məhz o olduğunu 

təsdiqlədi. Mənə dedi, balıq qoxuyub, sən 

niyə qoxumuş balıqları adamlara sırıyırsan? 

Mən də dedim, kişi ol,   böhtan atma, mən 

heç vaxt qoxumuş balıq satmaram. Dedi,  tfu 

sənin sifətinə, sən nə həyasız,  oğraş adam- 

san! «Orasını düz deyib! – müstəntiq onun 

sözünü kəsdi. – Çox da dərinə getmə, qısa 

elə». «Sonra da çəki daşını götürüb başıma 

vurmaq istədi, başımı əydim, daş çiynimə 

dəydi. Səs-küy düşdü, bu qaçdı, polis də 

arxadan onu qovurdu». 

Sonra qarpız satanı gətirdilər, adam qarpız 

yox, biyan qoxusu verirdi, dovşanın gözləri 

önündə intəhasız Muğan çölü canlanır, bu 

çöldə səhra küləkləri əsir, biyanlar soyuqdan 

üşüyürmüş kimi titrəşirdilər. Biyan qoxulu 

adam da  əvvəlcə onu ilk dəfə gördüyünü 

dedi, sonra beş-on dəqiqəliyə harasa aparıb, 

baş-gözü qızarmış halda qaytarıb gətirəndən 

sonra,   tutquşu kimi ötməyə başladı. Bu qa- 

çırdı, arxadan da polis qovurdu. Mən qarpız 

kəsmək üçün istifadə eldiyim  iri bıçağı 

piştaxtanın üzərinə qoymuşdum. Gəlib 

mənim bərabərimə çatanda əl atıb bıçağı 

götürdü və geri dönüb arxadan gələn polisin 

sinəsindən vurdu. O danışdıqca Muğan 

çölündə külək daha sərt əsir, biyanlar   tir-tir 

titrəşirdilər. 

Sonra da başladılar onu dindirməyə, bircə 

tələbləri var idi,  polisi niyə və necə 

vurduğunu etiraf eləsin. Danmağın mənası 

yoxdur, deyirdilər, onsuz da şahidlər 

məhkəmədə üzünə dirənəcəklər. Dindirir, 

amansızcasına döyür, aparıb qaranlıq, dəmir 

qapılı, divarları beton olan balaca   otağa 

atırdılar. Qaranlıq otaqda sümükləri sızılda- 

yır, azadlıqda olduğu günləri həsrətlə 

xatırlayırdı. Nə qədər qəribə olsa da, məhz 

bağda armud kötüyünün üzərində oturub 

meyvələri gəlinciklərdən, quşlardan gözlədi- 

yi anların həsrətini çəkirdi. Oturursan kötü- 

yün üstündə, yağışlardan sonra göyərmiş 

çəmənliyin üzərində ilıq payız havası ilğım- 

lanır, havadan yağış qoxusu gəlir, torpaqdan 

buğ qalxır, yaşıl otların arasından utancaq 

payız çiçəkləri boylanır. Ara-sıra da qonşu 

qız çəpəri keçir, yasəmən kolunun dibində 

oturub öpüşürdülər. 

Dovşan onuncu gün birdən sanki yuxudan 

ayıldı, düz deyirdilər, danmağın mənası yox 

idi, nahaq yerə özünü şikəst elətdirirdi. 

Onsuz da məhkəmədə şahidlər üzünə dirənə- 

cəkdilər, günahını boynuna almadığı üçün 

məhkəmə ona daha ağır cəza verəcəkcəkdi. 

Elə həmən gün polisi öldürdüyünü etiraf 

elədi, müstəntiq nə yazırsa, qol çəkir,  kame- 

ra qarşısında dayanıb polisi necə öldürdüyü- 

nü ətraflı təsvir eləyirdi. İndi ona münasibət 

tamam dəyişmişdi, dəmir çərçivəli, geniş  

pəncərəsi bağa baxan işıqlı, tərtəmiz otaqda 

qalır, normal yemək yeyirdi, daha onu 

döymür, incitmirdilər. Düzdür, burda da iş 

rəvan getmirdi, bəzən müstəntiqin ona kəlmə-

kəlmə əzbərlətdirdiklərini qarışdırırdı. 

- Mən onu nəylə vurdum? 

- Kimi? – müstəntiq sifətini turşudurdu. 

- Əşşi, bu qoxumuş oğraşı da. 

- Ay quşbeyin, çəki daşıyla! 

- Çəki daşıyla niyə?   

- Vuran sənsən, özündən soruş! 

- Elədir, - nəhayət yadına salırdı. – Vuran 

mənəm, çəki daşıyla vurdum.   

Bəzən də gözlərini döyüb yazıq-yazıq 

soruşurdu: 

- Mən onu bıçaqla vurdum, hə? 

- Hə. 

- Bıçaqla niyə? 

- Biz nə bilək, vuran sənsən. 

- Elədir, - təsdiq eləyirdi, - mən bilmirəmsə, 

siz hardan biləsiz. 

Son dindirmə protokoluna qol çəkmək üçün 

dovşanı müstəntiqin otağına apardılar. 

Müstəntiq başdakı yazı stolun arxasında 

oturub əllərini sinəsində çarpazlamışdı. 

Sifətində özündən razılıq ifadəsi var idi. Sən 

günahını vicdanlı, namuslu  vətəndaş kimi 

səmimi qəlbdən etiraf eləsən də, bizi 

aldadıbsan. Dovşan isə and-aman eləyirdi, 

aldatmamışam, necə olubsa elə də demişəm. 

Əvvəlcə qoxumuş oğraşı çəki daşıyla 

vurdum… 

- Deyirdin avtobusla gəlibsən? – müstəntiq 

onun sözünü kəsdi. 

- Hə də, - duruxdu. 

- Yalan deyirsən! – müstəntiq əlini aparıb 

stolun altında  nədənsə yapışıb yuxarı qaldırdı 

və onun heyrətdən gözləri kəlləsinə çıxdı. 

Müstəntiqin saçlarından yapışaraq yuxarı 

qaldırdığı bu adam Səfər idi, Səfərin gözləri 

axırdı, üz-gözü qançır idi. – Bu adamsa elə 

olmadığını deyir. Səni Bakıya o gətirib. 

Amma nəyə görəsə Bakıya satmağa qara-qura 

gətirdiyinizi boynuna almaq istəmir. 

- Qa…ara-qura…a?! 

Hər şey  aydın olmağa başlayırdı, təkcə bir  

cəsədi ona sırımaqla kifayətlənmək istəmir,  

nəşədən-tiryəkdən də əlavə eləmək istəyirdi- 

lər. Özünü elə itirmişdi, deməyə söz tapa 

 bilmirdi. Haçandan-haçana yana-yana dedi: 

- Allahınız olsun! 

- Bizim allahımız var, - müstəntiq istehzayla 

dilləndi. 

- Va…ar?! 

- Hə. 

- Onda o mənim allahım deyil! – dovşan dedi 

və yanaqlarıyla göz yaşları süzüldü. 

Birdən qapı açıldı və   cavan bir leytenant içəri 

girdi. «Polisi bıçaqla vuran özü şöbəyə gəlib, - 

dedi, - hər şeyi etiraf elədi. Rəis tapşırdı 

bunları buraxaq getsinlər». «Bunların işi 

belədir də! – müstəntiq narazı qalmışdı. – Bir 

aydı üstlərində işləyirik, bu qədər əzab-əziyyət 

çəkmişik». 

Həmən gün onları buraxdılar, heç yerə 

dönmədən birbaşa  avtovağzala gəlib rayona 

gedən avtobusa mindi. Evdə onu qarşılayan 

anasına nəsə demədən bağa qaçdı, ağacların 

başına fırlanır, onu heyrətlə süzən, neyləmək 

fikrində olduğunu öyrənmək istəyən gəlin- 

ciklərə, armud ağaclarının başı üzərində süzən 

qarğalara əl eləyir, otların arasından boylanan 

payız çiçəklərini sığallayır, torpaq və yağış 

qoxulu payız havasını acgözlüklə ciyərlərinə 

çəkirdi.  Qoz ağacının dibində oturub yerə 

tökülən qozlardan yığdı, elə burdaca daşla 

əzərək yedi, qozun belə ləzzətli olacağı   

ağlına da gəlməzdi. 

Anası deyirdi, oğlum, mən getdim ora, polis 

şöbəsinə, üzümü cırdım, yaxamı yırtdım, 

dedim, Allah evinizi yıxsın, sizi də balasız 

qoysun, neynədiniz mənim balamı?   Biri 

gəldi, sapsarıydı, deyir, ay arvad,  az hay-həşir 

sal, oğlun bizim dovşanımızdı, neçə illərdi 

çörəyimizi yeyirsən, sağ ol demək əvəzinə, 

gəlib bizim üçün yaxa açırsan, qarğış 

eləyirsən. Anası danışıb qurtarandan sonra: 

- Ana, heç məni soruşan olubmu? - xəbər aldı. 

- Yox, - qadın başını yırğaladı. 

- Heç kim? 

 Hə, bildim, qadın sanki yuxudan ayıldı, o 

diringi qızı soruşursan, sən gedəndən sonra   

bircə həftənin içində nişanlandı, toyu  oldu, 

gəlin köçdü. Deyirlər bundan sonra əriylə  

birlikdə şəhərdə yaşayacaq. 

Kədərlənsə də, bu xəbəri o qədər də ürəyinə 

salmadı, onsuz da qonşu qızını ona verən 

deyildi, amma nədənsə hirslənmişdi. Elə yaxşı 

olub gedib, dedi,   ortalıqda heç nə yox ikən  

yazığa  diringi ayaması yapışdırmışdın, day 

şəkkindən düşdün. Neçə əsrlərdi bildiyinizi 

eləyirsiz, yer göyə qovuşar, amma siz iki 

sevənin bir-birinə qovuşmasına imkan 

verməzsiz! Siz deyən olmalıdı, biz sevəni yox, 

öz sevdiyinizi almalısız!  

Həyətdə də qonşu deyinirdi, guya mən 

zalımam, qara keşişdən də pisəm, qızı 

verməmişəm. Mənlik olmadı, mən çox dedim, 

dedim, hər nədi, söz ağzımızdan çıxıb, neçə 

illərin qonşusuyuq. Mənə qulaq asan olmadı. 

Qız dedi, o  hərdəmxəyalın birisidi, armud 

kötüyünün üstündə oturanda dovşana oxşayır. 

Qismətdi, hər nə olsa, buna gedəcəyəm. Mən 

neyləyə bilərdim? Bəzi oğraşdar elə bilir mən 

eləmişəm, balta-çəkici gizləyir. 

Tövlənin banından qonşunun balta çəkicini 

götürüb  çəpərdən o yana atdı. Al, dedi, sənin 

dərdin balta-çəkic dərdidi.   Bunluq olmayıb, 

bəs kimlik olub? Sən itinin yeddi küçüyü də 

olsa, birini mənə verməzdin, qalıb qızını 

verəsən.  

  Bağa gedib armud kötüyünün üstündə 

oturdu. Çayın üzərinə, qəsəbənin o tayındakı 

döşə səpələnmiş evlərin arasına duman 

çökmüşdü, dumanda evlər xəyal kimi 

görünürdü, payız dumanına düşmüş evlərin 

qərib, tənha görkəmləri var idi. Hardasa toy 

idi, gitaranın, müğənninin səsi ara-sıra duma- 

nın, payız ilğımlarının arasından süzülüb 

gəlirdi. Qəhərləndi, birdən-birə qüssə qəlbini 

didməyə başladı. 

Hava artıq soyusa da, gecə pəncərəni açıq 

qoyub yatağına uzandı.  Öz doğmaca evində, 

öz doğmaca yatağında uzanıb, sirli kölgələ- 

rin, ay işığının oynaşdığı  payız bağına baxa- 

raq yatmaqdan daha gözəl nə ola bilərdi! 

Bağdan çürüyən almaların, payız güllərinin və 

qoz zəgəllərinin kəsif qoxusu gəlirdi. Bayaq 

ağacların üzərində dövrə vuraraq süzən quşları 

həsədlə xatırlayırdı, quşlar azad idilər, hara 

istədilər, ora da uçurdular, kimsə onları zorla 

dovşan eləmirdi. Yatanda yerin içində azacıq 

dikəllib: - İlahi, məni quş elə! – dedi. 

Dovşan elə zənn eləyirdi daha polisdə ondan 

əl çəkiblər, amma   axşam əqrəb zəng eləyib 

onu çağırdı, getmək istəmirdi, amma əqrəb    

gəlməsə arxasınca maşın göndəriləcəyini 

deyəndə, getməli oldu. Həmən bağda görüşdü- 

lər, payız bağı soyumuşdu, ağacların arasında 

ürək sıxan payız qüssəsi dolaşırdı. Bizdə 

xəyanət eləyənləri bağışlamırlar, əqrəb dedi. 

Amma səni bir də sınamağı qərara aldıq. Al bu 

min manatı, tanışın mal gətirib, sabah onu 

klubun arxasındakı bağa çağırıb mal alırsan, 

elə ordaca polislər sizi yaxalayacaqlar. Səni 

bir-iki gün saxlayıb buraxacaqlar.  

 

Razılaşmırdı, məndən əl çəkin, deyirdi, daha 

dovşan olmaq istəmirəm. Özün bil, əqrəb 

etinasız halda dedi, bizim yerlilərdən biri bir 

qadının başını kəsib, evdə olan iki az yaşlını 

da öldürüb qaçıb. Səni göndərərik Bakıya,  

həmən adam olmadığını sübut elərsən. 

Bədəninə titrətmə düşdü, bu bir ayda çəkdiyi   

işgəncələr, təhqirlər bir yana, təkcə  o dəmir 

kamerada təzədən Bakıya getməmək üçün 

nəyə desən razı olardı. Pulu almalı oldu. 

Səhərisi klubun arxasındakı bağda pulu verib 

malı  alanda polislər kolların arasından çıxıb 

onların üstünə atıldılar. Həm də bunlar bu 

rayonun polisləri deyildilər, hardansa gəlmiş- 

dilər. Hərəsinə iki-üç yumruq vurub qollarını 

qandalladılar. 

  - Məni niyə vurursuz? – heyrətlə soruşdu. 

  - Niyə də vurmamalıymışıq? – yekəpər  əl 

saxladı. 

  - Mən dovşanam axı.  

  - Necə? 

  - Polisin dovşanıyam! – ümidlə dedi. 

 Gözlərindən amansızlıq yağan yaşlı polis 

başını yırğaladı. Dovşan idin, artıq deyilsən, 

səndən imtina eləyiblər, işdə özünkülər olanda 

bizi əvvəlcədən xəbərdar eləyirlər. Səninsə 

adını tutan olmayıb.   

Hər şeyi başa düşdü, əqrəb onu bağışlamamış- 

dı, qisas alırdı, bu onun son işiydi,   ondan son 

dəfə istifadə eləmişdilər. 

Bir həftədən sonra ona anası ilə görüş verdilər, 

anası ağlayır, göz yaşları qadına sözünü 

deməyə imkan vermirdi. Dedim, dörd yol 

ayrıcına gedib sizin üçün yaxamı cıracağam, 

saçımı yolub küləyə verəcəyəm. Bir balam var 

idi, onu da əlimdən alırsız, məni kimin 

ümidinə qoyursuz?  Bəs sizin dovşanınızdı,  

nə oldu, niyə tutduz, dovşanı da tutarlar? 

- Yox, ay ana, dovşanı tutmurlar. 

- Bəs kimi tuturlar. 

- Dovşan olmayanları. 

- Eləydisə, sən də dovşan olurdun. 

- Mən ola bilmədim.  

Qadın nəsə demək istəyirdi, amma nəzarətçi 

daha görüşün başa çatdığını bildirərək qadının 

qolundan yapışıb apardı. Qapıdan çıxana 

qədər qadın arxaya boylandı, dörd yol ayrıcına 

gedəcəyini, balasını bu günə salanlar üçün 

yaxa açacağını deyirdi.   

Dovşan əlləriylə üzünü tutub ağladı... 

     ÜLKƏR NICATLI 
 

MƏNİ BU PAYIZDAN ÖTÜR, İLAHİ 

 

Qaçıb təbiətin isti yuxusu, 

Diksinir yarpağın ölüm qorxusu. 

Hopub üst-başına kədər qoxusu, 

Məni bu payızdan ötür, ilahi. 

 

Yetmir bu ümidin sözü həsrətə, 

Buludlar yol alıb üzü həsrətə, 

Bir əlçim çarə et özün həsrətə, 

Məni bu payızdan ötür, ilahi. 

 

Bu kövrək qəlbimin soruş halını, 

Qopar sinəmdəki dərdin xalını. 

Getdiyim yolların qırışıb alnı, 

Məni bu payızdan ötür, ilahi. 

Yaman qəribsəyib odum, ocağım, 

Dərdə bələnibdi qoynum, qucağım, 

Qalıb uzaqlarda o gənclik çağım, 

Məni bu payızdan ötür, ilahi. 

 

           SON QATAR 

 

Tənhalıq sözündən yıxılıb ömrüm, 

Üzü çiçəkləyib ayrılıqların. 

Ürəyi qırılmış bir misrayam mən, 

Yağırsan gözümdən sən narın-narın. 

 

Mənim ümidimin könlünü almaz, 

Həsrətin saçımı oxşayan əli. 

Şirin günahların çicək yeridir, 

Sənin kimi aşiq, mənim tək dəli. 

Qollarım uzanan hicran yoludur, 

Sənsizlik bu yolda şütüyən qatar. 

Uzaqda bir vüsal kövrəlib mənsiz, 

Gəl məni, bir misra özümə qaytar. 

 

Üzü qəm qoxuyur xatirələrin, 

Gözümdə islanıb gözümün yaşı. 

Sən gedən yolların sinəsi üstə, 

Öpür saçlarımı həsrət yağışı. 

 

Ümid qatarının pəncərəsindən, 

Atdım əllərimi sənin dalınca. 

Yenə bu vağzalda oturub ağlar, 

Son arzum səndən bir xəbər alınca. 

 

Fələk də gözünü çəkmir nə vaxtdı, 

Mən gözü yaşlıdan, mən gözü nəmdən. 

Götürüb  üsüyən   arzularımı, 

Son vüsal qatarı keçir sinəmdən. 

 

       MÜƏLLIM ÖMRÜ 

 

Tanrı bu hikməti bəxş edib ona, 

Kövrək arzuların girib qoluna. 

Nur, işıq  parlayır həyat yoluna, 

Əbədi çıraqdır müəllim ömrü. 

Keçdiyi yollarda ümid dirilir, 

Yaddaş güzgüsünün tozunu silir. 

Onun hikmətini oxuyan bilir, 

Gör necə varaqdır müəllim ömrü. 

 

Gözləri həqiqət tərəzisidir, 

Könüllər oxşayan doğma səsidir. 

Zəhməti dünyanı hər gün işidir,              

Sönməyən ocaqdır müəllim ömrü. 

 

                 YAĞIŞ 

 

Bir qərib nəğmənin misralarıtək,  

Mənim ürəyimə yağır bu yağış. 

Göydə doluxsunan tənha mələyin, 

Qəmli gözlərindən axır bu yağış. 

 

Sən çıxıb gedəli yolların üstə, 

Nə vaxtdır dözümüm, səbrim islanıb. 

Bu bəyaz yağışın damlalarında, 

Bir vüsal həsrətli ruh misralanıb. 

 

Bu yağan yağışın payız qoxusu, 

Həsrətlə çırpınır, könlümə hopur. 

Kövrək ürəyimə təsəlli  kimi, 

Yağış damcıları üzümü öpür. 

 

  ÜMIDIN GÖZLƏRI  

 

Qaranlığın üzünə 

bəyaz misralar kimi 

yazdım göz yaşlarımı... 

Gecə üfüqlərin qəlbi 

 sıxılmasın deyə 

dan yerindən asdım 

baxışlarımı. 

Xəfifcə misralarımın 

alnından öpdüm, 

anamın duaları 

diksindi... 

Ayrılığın qulağına 

adını pıçıldadım, 

dodaqlarım isindi. 

Sənsizliyi 

yetim uşaq kimi 

sıxdım köksümə. 

Və öpdüm 

ümidin gözlərindən... 

 

 TƏNHALIQ NƏĞMƏSI  

          

Mənim könlümdəki duyğular kimi, 

Bu payız günündə çırpınır Xəzər. 

Ruhumdan ələnən söz qoxusunu, 

Allah, bu dənizin sularına sər. 

 

Sahilə can atan coşqun dalğalar, 

Vüsala tələsən könlüm kimidir. 

Tufanlar içində boğulan qayıq, 

Uzaqdan əl edən ölüm kimidir. 

Sənli xatirələr üşüyür burda, 

Yenə ürəyimi həsrət dağlayır. 

Dənizin üzünə qəriblik hopub, 

Dalğalar hönkürür, sahil ağlayır. 

 

Payız saçlarını sərib dənizə, 

Ayrılıq havası qoxuyur sular. 

Yuvatək boşalan sahillər üçün, 

Tənhalıq nəğməsi oxuyur sular. 

 

İKİ SEVDALI ÜRƏK 

 

Ulduzlar sönən kimi, 

Sözlər həmən sayrışır. 

Arzudan, həm şeirdən, 

Həm sevgidən danışır. 

 

Çağırır, aparır yol, 

Yarır zülmət gecəni. 

Tənhalıq bürüyübdü, 

O yaşayan küçəni. 

 

Sanki tanış deyilik, 

Dünən ayrılsaq da biz. 

İlk görüşdə olantək, 

Titrəyir hey səsimiz. 

 

Sozalıbdı həniri, 

Sevirəm sözünün də. 

Buz nəfəsli ayrılıq 

Dayanıb söz önündə. 

 

Qızıl günəş eşq ilə, 

Yer üzünü öpəntək. 

Bax beləcə öpüşür, 

İki sevdalı ürək. 

 

     VƏTƏN SEVGİSİ 

      

Sərhəddə dayanan vətən oğlunun, 

Məramı ucadır, andı müqəddəs. 

Torpağın anatək doğmalığını, 

Heç kim onun qədər anlaya bilməz. 

 

Sərhədçi əsgərin vətən sevgisi, 

Torpağı, ağacı, daşı isidir. 

O qartal baxışlı iti gözləri, 

Bu yurdun məhəbbət xəritəsidir. 

 

Yurdun keşiyində duran igidin, 

Duruşu yad gözə sancılan oxdur. 

Sərhədçi əsgərin qəlbində təkcə, 

Vətən sevgisinin sərhəddi yoxdur. 

 

Sərhəddə bir ovuc torpağı oxşa, 

Duyarsan içində tarix diridir. 

Yurdu gözü kimi qoruyan ərlər, 

Vətənin sabaha ümidləridir. 

MAHİR  QABİLOĞLU 
 

STRASBURQLU KÜRƏKƏN 
                            Hekayə 

 

Artıq bir aydır ki, Yemişli kəndində 

şadyanalıq hökm sürür. Obanın ağsaqqalı 

Novruzəlinin qızı ərə gedir. Ərə getmir e... 

Avropaya gedir. Adaxlı da düz Strasburqun 

göbəyindən gəlib. Kəndə monitorinqə 

gəlibmiş, görüb Novruzəlinin qızı Türkanı, 

vurulub ona. Birinci özü elçi düşüb. 

Novruzəli “otkaz” edib. Bu xəbər kəndə bir 

andaca yayılıb. Yəni ki, Novruzəlidə 

“duxa”bax ki, strasburqluya “yox” deyib. O 

da məcbur olub, gedib Avropa Şurası, 

ATƏT, Avropa İttifaqı və NATO-da çalışan 

dostlarından ibarət bir dəstə yığıb yenidən 

gəlib elçiliyə. Novruzəlinin ayağı bir az da 

yer alıb. Axı xalqın adət-ənənəsi var, menta- 

litet var - ikinci dəfədən qız verməzlər.  

Strasburqlu yeznə də kor-peşman geri 

qayıdıb. Yolüstü rayon mərkəzində qalıb. 

Rayon icra hakimiyyətinin qonaq evində  

qulluqçu işləyən bir nəfərə dərdini danışıb. 

O da məsləhət görüb ki, “Ay rəhmətliyin 

oğlu, necə ki, Avropa Şurası, ATƏT, 

Avropa İttifaqı, NATO 25 ildir ki, 

Azərbaycanı tanımır, bizimkilərin də 

yanında onların hörməti sıfırdır. Sən dərdini 

rayonun icra başçısına de. O, bir əncam 

çəkər. İkincisi də, elçiliyə özün getmə. 

Bizim yerlərdə belə şeyə pis baxırlar. 

Kürəkən var e, ona bizim yerlərdə “yeznə” 

deyirlər. Yeznə dediyin şey var e... ona da 

eşşək. Əgər izdivacınız alınsa, yeznənin də 

öz tərifi var: “Məhv edilməsi mümkün 

olmayan düşmən”. Strasburqlu yeznə bircə 

“Niyə?” sualı verdi. Necə yəni niyə? Buna 

adət-ənənə deyərlər. Buna mentalitet 

deyərlər. Buna milli-mənəvi dəyərlər 

deyərlər. Bizdə belə şeylər istənilən dövlət 

qanunlarından irəlidir. Sən hərəkət edəndə 

bunları nəzərə al. Yoxsa ki, Strasburqdan 

gəlmisən?.. Belə mənim olmayan oğlumun 

olmayan  d... Bu sözlər strasburqlu yeznəyə 

yaman toxunur. Üz tutur rayon icra 

hakimiyyətinə. Dərdini icra başçısına 

danışır. İcra başçısının qışqırığı otağı 

götürür. Bu hayqırtıya bütün rayon aktivi 

tökülüşüb gəlir. Məsələ müzakirəyə çıxarılır. 

Azərbaycan dilini bilməyən strasburqlu 

yeznə tərcüməçidən soruşur ki, axı nə baş 

verir? O da cavab verir ki, narahat olma. Hər 

şey adət-ənənələrimizə, mentalitetimizə, 

milli-mənəvi dəyərlərimizə uyğun inkişaf 

edir. 

Nə isə, rayon aktivinin qərarıyla icra başçısı 

zəng edir qızın atası Novruzəli kişiyə ki, bəs 

evdə ol, sabah strasburqluyçun elçiliyə 

gələcəyəm. Novruzəli də cavabında nə desə 

yaxşıdır: “Narahat olmayın, yoldaş katib, 

sabah özüm kabinetinizə gələrəm”. Elə də 

olur. İcra başçısının palçıqlı, kələ-kötür 

yollarla kəndə getməsinə ehtiyac qalmır. 

Səhərisi gün elə onun kabinetindəcə “Həri”, 

“Nişan”, “Kəbin”, “Zaqs” mərasimi bir saat 

ərzində başa çatır. Dilsiz-ağızsız Türkanı 

deyə bilmərəm, Antik öz arzusuna çatır. Elə 

ordan da qızı alıb vertolyotla Bakıya, 

Bakıdan da Strasburqa aparır. 

Həmin gündən Novruzəlinin çiçəyi çırtlayır.  

Kəndləri artıq erməni atəşlərinə məruz 

qalmır. Heç bir beynəlxalq hesabatda rayon 

icra hakimiyyəti başçısının adı hallanmır. 

Niyə də hallansın? Axı təkcə Yemişli kəndi- 

nin yox, o boyda rayonun strasburqlu yez- 

nəsi var?! 

Beləcə, aylar keçir. Bu elçilik, nişan, evlilik 

Strasburqda da böyük rezonans yaradır. 

Avropa Şurasının gündəliyinə salınır. Azər- 

baycanlı deputatlar mentalitetimizin, adət-

ənənələrimizin, milli-mənəvi dəyərlərimizin 

zənginliyindən danışırlar. Hətta onların 

qorunmasında dövlətimizin bu istiqamətdə 

atdığı addımlardan da bəhs edirlər. 

İmzalanan sərəncamları tarixbətarix, nömrə- 

sinəcən misal çəkirlər. Digər Avropa 

xalqlarına bunu örnək gətirirlər. Hətta, bu 

nailiyyətlə bağlı qətnamənin qəbul olunma- 

sına da nail olurlar. Nə olsun ki, Azərbaycan 

Avropa dövlətidir. O öz adət-ənənələrini 

qorumalı, gələcək nəsillərə çatdırmalıdır. 

Bəli, Yemişli kəndi Avropada məşhur bir 

məkana çevrilir, Türkan adı brendə. Beləcə 

aylar ötür. Antik-Türkan cütlüyündən bir 

oğlan uşağı dünyaya gəlir. Türkan deyir ki, 

uşağa atamın adını - Novruzəli qoyaq, Antik 

isə babası Lirin adını əbədiləşdirmək istəyir. 

Elə burda qırğın düşür. Bu vaxt yenə də 

Türkan Antiki üstələyir. Axı adət-ənənə, 

mentalitet, milli-mənəvi dəyərlər Azərbay- 

canda güclüdür, nəinki Avropada. Hətta 

Avropa Şurası bu barədə qətnamə də 

çıxarıb, Yemişli kəndini dəstəkləyib, dünya- 

ya nümunə göstərib. Antik bu sözün 

qabağında bir söz deyə bilməyib susur. 

Lakin məğlub da olmur. Axı Avropa 

Azərbaycanın qabağında necə diz çökə 

bilər? Amma dinə də bilmir. Axı Avropada 

qanunlar alidir. Bir az hövsələ edir. Ərindən 

bir xəbər çıxmadığını görən Türkan 

kompromisə getməyə qərar verir: Antik, 

əzizim mən dediyim köhnə qanunlardandır, 

bəlkə yeni, son Azərbaycan qanunları əsa- 

sında oğlumuza bir ad verək. Son illərdə 

Azərbaycanda dəbdir: atanın adının əvvə-

liylə ananın adının əvvəlini birləşdirib bir 

geydirmə ad alırlar, həm də yeni. Nə 

bilirsən, bəlkə bizim bu ilk addımımız 

gələcək Azərbaycan-Avropa cütlükləriyçün 

bir örnək olacaq? Özün də şahidsən ki, 

“Yevrovijn”də Eldarla Nigar da adlarını  

 “Elniki” qoyandan sonra qələbə qazandılar. 

Antikin üzü gülür. Beləcə, dünyaya Antitürk 

gəlir. Ailənin sevimlisinə çevrilir. Babası 

Novruzəlinin, nənəsinin, icra hakimiyyətinin 

sevinci yerə-göyə sığmır. Adı onların 

dilindən düşmür. Axı Türkan bu adla 

Avropada daha da möhkəmlənəcəkdi. İcra 

başçısı Xudayar giley-guzarını da gizlətmir: 

“Gərək mənim adımı qoyardılar. Mən olma- 

saydım, ay Novruzəli kişi, sən bu izdivaca  

qol qoymayacaqdın axı? Amma bu ad da pis 

deyil. Çox müasirdir”. 

Türkan rayonda, kənddə yaratdığı obyektlə- 

rə oğlunun adını qoyur. “Antitürk” kafesi, 

“Antitürk” qadın salonu, “Antitürk” şadlıq 

sarayı və sairə. Təndirdə, ocaqda qollarının, 

ayaqlarının, sapla üzlərinin artıq tükündən 

azad olan arvadlar müasir epilyasiya 

aparatlarının xidmətindən istifadə etmək 

üçün bu salonlara üz tuturlar. Mağar toyları 

moddan düşür. Ad o qədər xoşagələn, 

ürəyəyatan olur ki, hətta kəndə uzanan, 

Avropa Şurasının qrantı, daha doğrusu, 

Türkanın iddiası ilə yeni asfalt örtüyü 

salınan, Atatürk küçəsiylə kəsişən küçəyə də 

Antitürk adı qoyurlar. 

Beləcə, illər keçir. Türkan Avropa qanunla- 

rına yiyələnir. “Buynuzları” çıxmağa, 

Antikin üstünə xod getməyə başlayır. Antikə 

də ingilis deyərlər. Türkan Avropa qanunla- 

rına yiyələndiyi vaxtda, demə, Azərbaycanın 

da adət-ənənələri, mentaliteti onun qanına, 

canına hopurmuş. Dözür, dözür və günlərin 

bir günü Türkana ultimatum verir. Təyyarə- 

yə oturdub göndərir Yemişli kəndinə - bizim 

dildə desək, qaytarır atasının xarabasına. 

Novruzəli kişi iki ay xəcalətindən kəndin 

mərkəzinə çıxa bilmir. Obyektlərin bazarı 

ölür. Pıçapıç səsləri rayon mərkəzinəcən 

gedib çıxır. Atəşkəs tez-tez pozulmağa, 

beynəlxalq hesabatlarda rayonun adı hallan- 

mağa başlayır. İcra başçısı rayon aktivini 

çağırır. Xeyri olmur. Ağsaqqalları başına 

yığır. Nəhayət ki, əlac tapılır. Qocalardan 

biri deyir ki, bizdə belə bir adət-ənənə var. 

Qız ərə gedəndən sonra belə deyərlər: 

“Arvadın ər evindən tabutu çıxar”, “Ər evi, 

gor evi”. Bu Azərbaycan adətini axı avropa- 

lılar bilməlidirlər? 

Bu an icra başçısına elə bil ki, od qoyurlar:  

- Ay kişi, nə adət, nə ənənə? Avropalı,  

Avropa Şurası hardan bilir ki, bizdə belə 

adət var?  

Bu vaxt rayondan seçilən deputat ayağa 

qalxır və çox təmkinlə izah eləməyə 

başlayır:  

-Necə yəni haradan bilirlər? Hətta bizim  

adət-ənənələrlə, mentalitetlə, milli-mənəvi 

dəyərlərimizlə bağlı qətnamə də qəbul edib- 

lər. Bütün Avropaya bizi nümunə 

göstəriblər. Özüm şəxsən səsvermədə iştirak 

etmişəm.  

İcra başçısı:  

-Nə olsun ki, BMT də Qarabağla bağlı beş 

dənə qətnamə qəbul edib, ermənilər 

torpaqlarımızdan çıxıblar? - deyə soruşur.  

Deputat:  

-Bunları bir-birinə qatmayın. Cin ayrı, 

şeytan ayrı”, - cavabını verir. 

Beləcə, aktivdə qərar qəbul olunur. İcra 

başçısı, deputat və Novruzəli kişi Türkanı, 

Antitürkü götürüb üz tuturlar Strasburqa. 

Antikin evinə getmirlər. Birbaşa Avropa 

Şurasının mənzil-qərargahına üz tuturlar. 

Antiki də ora çağırırlar. Bu səfər media 

nümayəndələrinin də böyük marağına səbəb 

olur. Çox qəribədir ki, onlar da Türkanın, 

Antitürkün taleyinə acıyırlar. Mətbuat 

konfransında nümayəndə heyətinin adından 

deputat çıxış edir. Bəyan edir ki, 

Azərbaycan Avropa Şurasının üzvüdür. Öz 

qanunları, adət-ənənələri, mentaliteti var. 

Əri evdən qovan, yaxud da ərindən boşanan 

qıza Azərbaycanda pis baxırlar. Bizdə belə 

bir qanun var: “Qız ərə getdisə, ər evindən 

onun tabutu çıxmalıdır”, “Ər evi, gor evi”. 

Türkan bu vəziyyətdə özünə, oğluna qəsd də 

edə bilər. Antik bu qanunları qəbul edərək 

Türkanla evlənib və bizim adət-ənənələrə da 

hörmətlə yanaşmalıdır. Bir də ki, bu barədə 

Avropa Şurasının qətnaməsi də var. Bu da 

hüquqi qüvvə deməkdir. Bizi məcbur 

etməyin ki, Avropa Məhkəməsinə müraciət 

edək”. 

 Jurnalistlər bu çıxışı alqışlarla qarşılayırlar. 

Antik isə hamının gözü qabağında gəlib 

Antitürkü qucağına alır, Türkanın əlindən 

tutub zaldan çıxır. Bu hadisə böyük 

rezonansa səbəb olur. Bütün informasiya 

nəhəngləri bu xəbəri bir andaca bütün 

dünyaya yayırlar. Azərbaycan mediasında 

isə bu xəbər diplomatiyamızın növbəti 

qələbəsi kimi qələmə verilir. İcra başçısı bu 

qələbənin şərəfinə Strasburqun ən bahalı 

restoranında ziyafət verir. Hamısı dərindən  

 

 

 

 

nəfəs alır: “Axır ki, Azərbaycan həqiqətləri 

dünya miqyasında öz təsdiqini tapdı”. Sonra 

da mehmanxanaya gedib, başlarını atıb 

yatırlar. Səhər tezdən Bakıya uçacaqdılar 

axı. Türkanla sağollaşmağı da yaddan 

çıxarmırlar. 

Ertəsi gün Antikgilə gəlirlər. Hər tərəf gül-

çiçəyə, adamlar qara geyimə bürünmüşdü. 

Ortada qoz ağacından hazırlanmış bir tabut 

vardı. Əli qandallı Antiklə Antitürk onun 

ətrafında dayanmışdılar. Antikin vəkili 

polislə çənə-boğaz edirdi:  

-Buraxın mənim müştərimi. Onun təqsiri 

yoxdur. O arvadını öldürmək yox, boşamaq 

istəyirdi. Neyləsin ki, azərbaycanlıların 

Avropa Şurasında təsbit olunmuş qanunları 

belədir: “Arvadın ər evindən tabutu çıxar!” 

XAN  RƏSULOĞLU 
 

DÜŞÜNDÜRƏN  DEYİMLƏR 
 

Ən ağır dərdin belə 

sənə xatırladır ki, 

hələ də yaşayırsan. 

 *** 

Canı odlara atmaq 

ağıllı bir iş deyil. 

İgidlik bəlkə elə  

odlardan qorunmaqdır. 

 *** 

İlahi, Sən özün kömək ol bizə, 

qoyma güvə düşə ruh  gəbəmizə. 

 *** 

Demirəm ki, düşməninlə 

sən də bəhsə bəhs elə, 

başına nə gəldisə, 

dərd eləmə, dərs elə. 

  ***  

Bu gözəl dünyadan gözüm doymadı, 

Sevib vəsf elədim, sözüm doymadı. 

Nələr arzuladım, nələr düşündüm, 

Yaşamaq istədim, həyat qoymadı. 

  *** 

Söz demək də bazardı, 

Canımızda azardı. 

Yaşaya bilmiriksə, 

Bu nə giley-güzardı? 

  *** 

Bu axı həyat deyil,  

həyatı gözləməkdir. 

Bu yaşamaq deyil ki, 

özümü bizləməkdir. 

         *** 

Nə zamana, kim üçün 

saxlayıram özümü? 

Ömrüm elə özümü  

özümdən gizləməkdir. 

          *** 

Öpmədi o gözəl məni, 

körpəsini öpər kimi, 

Baxmadı, heyrətiylə  

gözlərinə təpər kimi. 

          *** 

Sağ qalmaq həşirində 

yaşamaq yaddan çıxıb… 

          *** 

Kim ki, içər yalan andı, 

Hürə-hürə yal alandı. 

Belələri bilirik ki,  

yağılara yalmanandı. 

          *** 

Kim bilir, kimlər kimə 

nə kilimlər toxuyur? 

Kim bilir, kimlər kimə  

nə kəlmələr qoxuyur? 

           *** 

Özümü aldada bilmirəm artıq, 

Əqidəm yolunda ölmürəm artıq. 

Özüm elə gündə yaşayıram ki, 

Ən gülünc adama gülmürəm artıq. 

           *** 

Gözəl, qoy sevim səni, 

Sevgi söyülmək deyil. 

Sevgi sevmək deməkdir, 

Sevgi sevilmək deyil. 

          *** 

Dərdim qovar yuxumu, 

Dərd oyadar ruhumu. 

Biz ki, ömrün çoxunu 

Yaşamadan yaşadıq. 

         *** 

Əl çalıb alçalmadım, 

Əyilə-əyilə ucalmadım ki. 

Sinəmdən asmağa orden gərəkməz, 

Sinəmin altında  infarktla öyün. 

         *** 

Yaşamaq inadı müqəddəsliyim! 

Yaşamaq inadı yaşatdı məni. 

İlahi saflığı, xeyirxahlığı 

Daşımaq inadı yaşatdı məni. 

  *** 

Dost olmaz hər qarındaşdan 

Qaç, başını yaran daşdan. 

Yalquzaqsan yaranışdan, 

Səndən quzu şıxmaz, qağa. 

         *** 

Bu qovğadan qırağa 

yaxasını kim çəkdi? 

Bu həyat savaşında, 

hamı tənhadı, təkdi. 

            *** 

Məni itirsələr də, 

özümü itirmədim. 

Heç kimdən də minnətin 

tozunu götürmədim. 

            *** 

Elə baxdı, qəlbimin  

sarı simi qırıldı. 

            *** 

Sən demə, ən böyük igidlik, elə, 

Anlayıb, susmağı bacarmaq imiş. 

            *** 

Hələ çox işlərə "döz"- deyən olur, 

Beləcə, dövranlar dəyişir, axır. 

Yaxşılar, qızışıb söz deyən olur, 

Yaman hüdə-güdə işbilən çıxır. 

            *** 

Bu yollarda ömür axdı, gün axdı, 

Sənin kimi ömür sürmək - günahdı. 

Arzuları yaxşı saxla - sınaqdı, 

Bəlkə sənin günahına tən gələ. 

            *** 

Dil başa bəladır, burun qulağa, 

Farağat durmasalar, ayaq getməz uzağa. 

            *** 

Mən Səni sevəndə belə deyildim, 

Ürəyim yüz yerdən yenə oyulur. 

Qurtula bilmirəm qadın “şər”indən, 

Yenə də  baxıram, şeirlərimdən 

Başqa gözəllərin ətri duyulur. 

             *** 

Bəlkə, mən də dəyişirəm, arzular 

Gözlərimin önündəcə can verir. 

Nə yaxşı ki, qədirbilən dostlarım, 

Mənim ümid damarıma qan verir. 

             *** 

Dili baldan şirin baqqalı gördüm, 

Qonarar qazanan naqqalı gördüm. 

Qəribə dünyanın qərib işi var, 

Pələngin balası çaqqalı gördüm. 

  *** 

Mən günəşəm, mən çiçəyəm,  

mən daşam, 

Bu dövranla, həqiqətlə həmyaşam. 

 

Soruşma ki, haralıyam, nəçiyəm, 

Mən insanam, insanlara qardaşam. 

                 *** 

Fələk güc elədi, bükülmədi qol, 

Dağ-daşa buruldu, bu getdiyim yol. 

"Dü bir"dən qəm yemə,  

sən arxayın ol, 

Atdığın bu zərin "şeş"i var hələ. 

                  *** 

Sadə sözlə dərin yaz, 

Həddi aşma, sərin yaz. 

Beynimi cırmaqlama, 

Nə yazırsan, şirin yaz. 

                 *** 

Məndən ümidini üzüb tamam kəs, 

Qəlbim dərd əlindən şiltə-şıltədi. 

Dilindən öləcək şair olan kəs, 

Özüm bir çırağam,  

dilim piltədi. 

                 *** 

İnsan bu dünyanın çağası deyil, 

İstəyi göyə də sığası deyil. 

Dostluğu bir qara quruşa dəyməz, 

Kim ki, öz sözünün ağası deyil. 

                *** 

Məndən ayrılan arxlar  

axırıma çıxdılar - 

dənizə çatammadım. 

                *** 

Haqqın qələbəsi bir anlıq olur, 

Sonrasa, yenidən qaranlıq olur. 

                *** 

Özümü görməsəm sənin gözündə, 

Elə bilərəm ki, yoxam dünyada. 

                *** 

İlahi, nədəndir sevgi dənimi, 

Bu barsız, bəhrəsiz torpağa verdim? 

Qızıl ürəklinin yanından ötüb, 

Cılız ürəkliyə tapdağa verdim? 

                *** 

Ağrısıyıq dünyanın, 

yazırıq ağrıyanda. 

               *** 

Baxışlarım bal arısı, 

Şirə çəkdim  

gözəllərin gözündən. 

      Xəyallarım baldı, bal. 

AYAZ İMRANOĞLU 
 

 LƏQƏBİ  QUMBARA 
                         Hekayə 

 
     Uşaqlıq dostum, döyüşçü polkovnik-

leytenant Vüqarla ikinci Qarabağ müharibəsi 

qələbə ilə başa çatdıqdan sonra ilk dəfə idi 

görüşürdük. Mən həbsxanadan təzə çıxmış- 

dım, o da döyüşdən qayıtmışdı. Görüş yeri 

Vüqarın daimi müştərisi olduğu “Səhər” 

kafesi idi. Elə yenicə çay içməyə başlamış- 

dıq ki, bizdən başqa heç kim olmayan kafeyə 

bir nəfər gəlib küncdəki masada əyləşdi. Arıq, 

çəlimsiz, saqqallı, üst-başın- 

dan kir-pasaq yağan orta yaşlı kişinin üzündə 

qırışlar dərin iz salmışdı. İçəri girən andan 

Vüqar diqqətlə ona baxırdı. Çəlimsiz kişi 

gözləyirdi ki, ofisiant qadın ona yaxınlaşıb 

sifarişini qəbul eləsin. Ofisiant qadınsa onun 

gəlişinə əhəmiyyət vermirdi. Kir-pasaqlı 

müştəri bunu anladığından əsəbini boğmaq 

üçün cibindən siqaret çıxarıb alışdırdı. 

Siqaretə dalbadal bir neçə qullab vurub acı 

tüstüsünü iştahla ciyərlərinə çəkdi, burnundan 

çölə buraxdı, acı tüstü çallanmış saçlarında 

dolaşıb burula-burula havaya qalxdı. O qədər 

siqaret çəkmişdi ki, tüstüdən bığı sapsarıydı. 

Vüqar hələ də ona baxmaqdaydı, sanki onun 

üzündə, gözlərində nəsə axtarırdı. Qəfildən 

sevincək halda ayağa durub ona doğru 

addımladı: 

-Salam, Qumbara. 

O, çaşqınlıqla Vüqara baxdı. Fikirləşirdi ki, 

niyə öz adımla yox, ləqəbimlə salamlaşdı. 

Demək məni yaxşı tanıyır, özü də o vaxtdan... 

-Mənimləsiniz? 

Hə, hə! Səninləyəm. Qumbara deyilsən? 

O, sual dolu baxışlarla Vüqarı süzüb nə 

düşündüsə xəfifcə gülümsündü. Vüqar ona 

daha da yaxınlaşdı, çiyinlərindən tutub özünə 

çəkdi, qucaqlaşıb öpüşdülər,  onun qolundan 

tutub bizim əyləşdiyimiz masaya gətirdi. Nə 

qədər təkid etsə də Vüqar onu özünün 

əyləşdiyi stulda əyləşdirib söhbəti davam 

etdirdi: 

-Qumbara, sən rahat əyləş, mən özüm üçün 

stul gətirəcəm. 

Vüqar stul gətirəndə ofisiant qadına qonaq 

üçün stəkan, nəlbəki gətirməyi xahiş elədi. 

-Oldu, - söyləyən qadın stəkan, nəlbəki gətirib 

masaya qoyanda Qumbaraya əyri-əyri baxdığı 

diqqətimdən qaçmadı. Qadin onun üstünə 

çəmkirdi: 

-Borcunu nə vaxt verəcəksən? Sənə 

deməmişəm borcu qaytarmayınca sənə burda 

heç nə yoxdu? 

Vüqar ofisiant qadını əsəbi halda süzüb 

sərtliklə, - bu nə münasibətdir göstərirsiniz, 

görmürsünüz mənim qonağımdır, ayıb olsun, - 

deyəndə qadın günahını bilib susdu. 

Mən Vüqara: 

-Qonağını mənimlə niyə tanış etmirsən, -

iradımı bildirəndə Vüqar üzrxahlıqla dilləndi: 

-Bağışla. Qadin elə hərəkət etdi ki, sizi tanış 

etməyi unutdum. Qarşındakı bu adam 

Qumbaradır. Əsl adını unutmuşam. 

-Nuru Alıbəyliyəm, komandir. 

-Hə, hə, yadıma düşdü.  

-Vüqar mənə üzünü tutub:  

-Qardaş, bu kişi mənim kimi on üç nəfəri 

ölümdən xilas edib. Ona can borcumuz var. 

Üzündən sevinc yağan Nuru tez dilləndi: 

-Bəs məni necə oldu tanıdın? Bir vaxtlar 

dostluq etdiyim adamlar indi məni görəndə 

görməməzliyə vurub yan ötürlər. 

-Qaşından... Sol qaşındakı yarıq yerindən 

tanıdım. 

Nuru mənalı baxışları ilə Vüqarı süzüb 

gülümsədi. Qəndqabından qənd götürüb  

çaydan bir qurtum içdikdən sonra: 

-Daha heç kəs mənə Qumbara demir. 

Ləqəbimi demək olar ki, unutmuşdum. O 

hadisədən iyirmi yeddi il ötür, bu illər ərzində 

çox sular axıb-durulub. O vaxt məğlub 

ordunun əsgəri idik. İndi qələbə çalmış 

müzəffər ordumuz var. Qumbara sözünü 

eşidəndə qulaqlarım cingildədi, partlayış səsi 

beynimdə guruldadı, bir anlıq o günlərə 

qayıtdım. İllərlə cəbhədaşlarımı görmək 

istəmişəm. Bəzilərini uzaqdan görüb 

yaxınlaşmaq istəyəndə nəyə görəsə məndən 

qaçıblar. Yəqin düşünüblər ki, qul bazarında iş 

axtaranın problemləri çoxdur. 

-Elə demə, həyatda sağ qalmağımızın 

səbəbkarı sənsən. 

Onların söhbətinə müdaxilə etdim: 

-Cəbhə yoldaşısınız? 

-Hə, müəllim. 

-Bəs necə oldu Nuru dönüb oldu Qumbara? 

Tarixçəsini danışa bilərsiniz? Eşitmişəm ki, 

cəbhədə döyüşçülər bir-birinə maraqlı adlar 

qoyurlar: canavar, yapon, Şvartsnegger. 

Nuru çiyinlərini çəkdi. Vüqar tez dilləndi: 

-Mən danışaram bittə-bittə. Onda yenicə Ali 

Hərbi Akademiyanı bitirmişdim. Gənc zabit, 

leytenant idim. O illər idi ki, mənfur qonşu 

ölkəmizə qarşı müharibəyə başlamışdı, 

Qarabağda, sərhəd bölgələrimizdə qanlı-qadalı 

döyüşlər gedirdi. Cəbhə xəttinə göndərdilər 

məni. Bölük komandiri idim. On üç nəfər 

əsgərim-döyüşçüm vardı. Neçə gün idi 

döyüşlər səngimişdi, ara-sıra atışmalar olurdu, 

ancaq uzun çəkmirdi. Bir gün hərbi hissəmiz 

həyəcan siqnalı ilə ayağa qaldırıldı. Düşmən 

qüvvələri postlarımızı yara-yara irəliləyirdi. 

Düşmənə qarşı əks hücuma keçdik. Hər 

birimizin əynində gülləkeçirməz gödəkcə olsa 

da, Nuru rabitəçi olduğundan o, sinəsində həm 

radiostansiya gəzdirir, həm də bizimlə bərabər 

döyüşürdü. Komanda məntəqəsindən radio-

stansiya vasitəsi ilə tez-tez əmrlər alırdıq. 

Bölüyümüz düşmənin qarşısında sipər kimi 

durub, göz qırpmadan döyüşürdü. İgidlərimi- 

zin şücaəti nəticəsində qısa vaxtda düşmən 

geri oturduldu, artıq əldən verdiyimiz 

səngərləri də geri alırdıq. Ermənilər dabanına 

tüpürüb arxaya qaçır, ara-sıra çevrilib atəş 

açırdılar. Hər şey anidən oldu, ermənilərin 

atdığı qumbara səngərə düşdü. Hamımız 

qumbaranı görüb yerə uzansaq da, Nuru özünü 

qumbaranın üstünə atdı. Qumbara partlayanda 

elə bildik Nuru tikə-tikə olub. Səngəri toz-

duman bürümüşdü. Toz-duman çəkildikdən 

sonra başımı qaldırıb bir-bir döyüşçülərimin 

üzünə baxdım. Hamısı salamat idi. Nuru ayağa 

durub üst-başını çırpa-çırpa: 

-Donuz köpəyuşağı... - pıçıldadı, sonra əlini 

sinəsinə tutub, - zərbədən sinəmdə ağrılar 

oldu, -dedi. 

Nuruya heç nə olmamışdı, qaşını qəlpə cızıb 

keçmişdi. Salamat qalmasından təəccüblən- 

mişdik. Sən demə, Nurunun sinəsindəki 

radiostansiya və gülləkeçirməz jilet onu 

qorumuşdu. O vaxtdan Nurunun adı Qumbara 

qaldı. 

-Əsl qəhrəmanlıqdır. Afərin. Mükafat 

verdilərmi bu igidliyə görə? – soruşdum. 

Nuru başını yelləyib: 

-Heç Qarabağ veteranı adlını da ala bimədim, 

nəinki mükafat. Hara getdimsə, min bəhanə ilə 

başlarından elədilər. Məni yandıran müharibə 

vaxtı başqa ölkələrdə kef çəkənlərin veteran 

vəsiqəsi daşımasıdı. Belələri imtiyazlardan 

gen-bol istifadə edir, hər ay da veteran 

müavinəti alırlar. 

-Bu ki, lap haqsızlıqdır, - Vüqar təəssüfləndi. 
Nuru yaşamağın çətinliklərini utana-utana 

danışırdı. Qul bazarında dayanır, iş tapanda 
işləyir, bir gün iş tapanda beş gün bikar qalırdı. 

İçkiyə qurşandığına görə ailədə tez-tez dava 

düşdüyündən xanımı ondan boşanıb, uşaqları da 
götürüb atasıgilə köçmüşdü. Bundan sonra 

onsuz da günü-güzəranı ağır olan Nurunun hər 

günü zillətə çevrilib. Ha istəyir uşaqları ilə 

görüşsün, keçmiş həyat yoldaşı imkan vermir. 
Spirtli içkilərə qurşanan Nuru bir də o vaxt ayılır 

ki, yaşadığı evi də dəyər-dəyməzə satıb. Səfil 

həyat tərzi keçirən bir vaxtda tale onu Vüqarla 
görüşdürür, bilmir sevinsin, ya kədərlənsin. 

Vüqar Nurunun başına gələn hadisələrdən 

təəssüfləndi: 

-Qumbaranın məlahətli səsi vardı. Oxuduğu 
“Şuşanın dağları, “Qarabağ şikəstəsi”, “Laçın” 

mahnılarının müşayiəti ilə döyüşə gedirdik. O 

mahnılar bizim gücümüzə güc qatır, döyüşə 
ruhlandırırdı, - üzünü Nuruya tutub, - sənin 

adının mənası nurdu, işıqdı, nədən ömrün 

qaranlığa qərq olsun? Özünə gəl, Nuru. Bəs 
səsin, istedadın səni yarıtmadımı?!. 

-Qardaş, o səsin təravəti soldu getdi. Təravəti 

itib gedən gülün, çiçəyin ətri olarmı? Səs də 

elədir, işləndikcə gözəlləşər. O səsin hörməti-
izzəti də döyüşdə qaldı. Kimdi bu şəhərdə 

mənim səsimə qiymət verən? O qədər oxuyan 

var ki, səsi olan da oxuyur, olmayan da, istedadı 
olmayanlar daha bərk gedirlər. Hara getdim, 

hansı müsabiqədə iştirak eləmək istədimsə, 

rüşvət istədilər. Dedilər gözəl, bənzərsiz səsin 

var, heyf ki, sponsorun yoxdu... 

Vüqar da, mən də bir söz deyə bilməyib başı-

mı zı tərpətməklə onun dediklərini təsdiqlə- 

dik. Handan-hana Vüqar bu ədalətsizliyə, haq- 

sızlığa üsyan edirmiş kimi əsəblərini cilovlaya 

bilməyib: 

-Sponsoru miniyubkalılar tapar, elələrinə 

tamahkar məmurların meşin qapıları 

döyülməmiş açılır. İstedadsızların meydan- 

girlik etdiyi zamana gəlib çıxdıq. Heyflər 

olsun... – Vüqar nə fikirləşdisə enli əndamlı 

ofisiant xanımı çağırıb, - bu kişinin borcu nə 

qədərdir? – soruşdu. 

-İyirmi üç manat, müəllim... Nisyə yeyib... 

Vüqar cibindən pul çıxarıb Nurunun borcunu 

ödədikdən sonra ofisiant xanıma son 

tapşırığını verdi: 

-Bu kişi nə qədər bura gəlib yemək yesə pul 

almırsan. Hər həftənin sonu gəlib hesabı 

ödəyəcəyəm. 

-Oldu, müəllim. 

Nuru ayağa durub səssizcə, - gedim qul 

bazarına, bəlkə bir iş oldu, söyləyib kafedən 

çıxmaq istəyəndə Vüqar onun cibinə xeyli pul 

qoydu, telefonunun nömrəsini yazıb ona 

verəndə dedi: 

-Səni bu günlərdə məşhur muğam ustasının, 

tanınmış xanəndənin  yanına aparacam. Gərək 

o gözəl səsinin sehrinə yenə düşək. Yoxsa 

döyüşdə bizə mənəvi qida verən, ruhumuzu 

yüksəldən o səsin batmasına görə özümü də 

günahkar bilərəm. Mütləq o səs özünə 

qayıtmalıdır, həmişə xalqa xidmət etməlidir. 

Vüqar danışdıqca Nurunun gözlərindəki kədər 

öz yerini sevinc işartılarına verirdi. Onun 

üzünün almacıq sümüyü irəli çıxmış 

yanaqlarına da təbəssüm qonmuşdu. Vüqara 

tuşlanmış təşəkkür dolu baxışlar bir başqa 

əhvaldan xəbər verirdi. Ayaqlarını sürüyə-

sürüyə  qapıdan çıxanda çevrilib bir də bizə 

baxdı. Nə üçünsə barmağını qaşına sürtüb 

sığalladı, öz-özünə nəsə pıçıldayan dodaqla- 

rı tərpəndi: 

-Yaxşı ki, qaşımdakı bu çapığa görə 

komandirim məni tanıdı. Çapıq qaş da nəyəsə 

yarayarmış... 

Mən isə əyləşdiyim yerdən çoxdan xaraba 

qalmış çayxanaya baxırdım, qul bazarında 

qışın şaxtasında, yayın qızmar istisində, 

yağışda, qarda keçirdiyim günlərin acılı, şirinli 

xatirəsi yaddaşımı oyadırdı. Bir vaxtlar mənim 

durduğum yerdə yəqin ki, Nuru dayanır indi... 

Vüqara tərəf çevrilib filosofluq etmək istədim: 

-Dərin düşüncələrdən ayıl. Bilmək olmaz bu 

həyatda kim udur, kim uduzur... 

 

 
 

      GÜNAY ÜMID 
 

RƏNGLI YUXULARIN ŞƏHƏRI 

 

Taleyindən küsənlərin şəhəri, 

Necəsən? 

Üşütməyin üçün yeni ayrılıqların var, 

bilirəm... 

Mən unutqan adamam, 

Küləyini qoluma taxıb, 

Səhnəndə özümə baxıb, 

Tamaşanı gözümə sıxıb gəlmişəm.  

Hamı duysun deyə 

Bir də sükutumu gətirmişəm yanımda... 

Rəngli yuxuların şəhəri, 

Giziltisən canımda. 

Susmaq üçün hələ çox sözümüz var... 

 

Daha heç nə ummuram! 

Umsam, "böyük" olardım... 

Taqətim yoxdur, deyəm: 

"İndi halın necədir?!" 

Nəfəsim çatmır indi, 

Ürəyimdən ah dərib 

Dəstələyim qismətə... 

 

Çox irsin, ənənənin 

Mədəniyyəti - Bakı, 

Neçə qalib qismətin 

məğlubiyyəti - Bakı. 

O dəmir yumruqların 

Neçə nakam taleyin 

Göz yaşın silə bildi?! 

Neçə şəhid balası 

Zəfərinə sevinib 

Ürəkdən gülə bildi? 

Bağışla məni bu gün, 

Həddimi aşdım bir az. 

 

Kirayə otaqlarda 

Evcik-evcik oynayan talelərin 

Böyümək xəyalı - Bakı, 

Kənd uşaqlarının  

London arzusu - Bakı.  
 

Savabın yolun azan 

Hiylələrin şəhəri, 

Körpü altlarındakı 

Neçə "əlidiplomlu" 

Fəhlələrin şəhəri. 

Kasıb komasındakı 

Zəngin xəyallar quran 

Əsgərlərin vətəni...  
 

Səndən heç nə ummuram, 

Çölə atılıb gedilən küçələr, 

Tərk edilən arzular, 

Ümidini itirmiş divar söyüşləri, 

Alnına yazılan reklam afişaları şahiddir, 

Kürəyinə qələm saplamağa gəlməmişəm...  
 

Sən də çox yorulmusan, 

Otur bu yolun üstə, 

Pürrəngi günəş dəmlə, 

Başını şeirimə qoy, 

Ömründə bircə dəfə 

Dərdin arşının düz ölç, 

Topla nağıllarını, 

Kirayə evlərə köç! 
 

TUM QABIQLARI 
 

Bu yetim ayrılığın 

Siqar-siqar alışar, 

Gözünə kül üfürər, 

Ömrün başı qarışar. 

Ciyərlərində sönən 

Siqaretin qoxusu 

Əllərində  üşüyər...  
 

Güzgüdən baxan adam 

Yenə səni aldadar, 

Ağzın da söyüş dadar... 

Mənimsə dağa dönər 

 

 

Önümdə tum qabığı. 

Yuxuma da duz basar 

Dodağımın çapığı. 
 

Kirpik-kirpik yolarıq 

Gecənin qarasını... 

İkimiz də yapışıb  

qədərin yaxasını 

cırmaq-cırmaq açarıq... 

Ən həssas ürəklərin 

Dərd yerindən daş çıxar. 

Öpməyə qıymadığın 

Gözlərimdən yaş çıxar...  

Hisslərin sərhəddində 

Böyük bir savaş çıxar. 

Əsəbimi tökdüyüm 

Günəbaxan  tumunun 

Ən böyüyü boş çıxar...  
 

İsmətimdən kam alar 

İndi həyam, abırım. 

Mən sənin payız fəslin, 

Sən mənim noyabrım.  
 

Ağaclar da əliboş. 

Dizini qucaqlayıb 

Oturan o daşların 

Ümidləri göyərər, 

Daha əllərimizdə 

Sığal yeri göyərməz...  

 

İndi aç qollarını. 

Bu aramsız yağışda, 

Nisgili səslə, çağır. 

Payız rəngli gözümdən 

şəhərə şeir yağır... 

 

OLUR BƏZƏN 

 

Olur bəzən 

Gözlərinə köçər dolu buludlar 

Göy üzünü kipriklərinlə 

Qucaqlayıb 

Ürəyinə axıdarsan yağışları. 

Olur bəzən 

"Sevirəm" demədən də sevə bilər insan. 

Məsələn, 

Göz yaşlarının arxasındakı gülüş kimi, 

 

 

 



yanvar–mart  2022                                                                                     “ƏDƏBİ OVQAT” 

 

 
 

23 

Buludların arxasından 

Boylanan günəş kimi... 

 

Böyük bir sükut var aramızda 

Susduqca qulağını batırırıq 

Məsafələrin... 

Sən mənə bir vüsal uzaq, 

Bir həsrət yaxın... 

Səninlə unutdum 

Bu dünyanın doğmasını, yadını... 

Bütün əzbərləri pozduğum gecələrdə 

Əzbərlədim adını... 

Səni sevmək üçün biraz ah olmaq gərəkmiş, 

Biraz günah. 

 

İslaq saçlarımın ucunda 

Bir dəniz üşüyər. 

Ləpələri döydükcə ürəyimi 

Giziltiyə dönərsən... 

Yosun qoxusu 

Dağılar ətrafa üzərlik əvəzi... 

Və sən mənə üzdükcə 

Çoxalar məsafələr... 

Əyər yorulmasan 

Bu dənizin dərininə dalmağı öyrən... 

Əyər yorulmasan 

Sənə get deyəndə qalmağı öyrən... 

 

SUSMAQ ÜÇÜN ŞEIR  

 

"Salam, necəsən?"lə pozuldu süküt. 

Dodaqlarının arasından 

intihar etdı "yaxşıyam"  sözü. 

Heç kim hiss etməsin deyə 

Təbəssümüylə sərhəd çəkdi ağrılarına... 

İyul buxarlandırdıqca göz yaşını 

Eynəyinin qaranlığında  

kölgələndi "heç kim bilməsin"ləri. 

"Özünə yaxşı bax"la uzaqlaşdı bütün 

yaxınlar... 

Və o, 

Heç tutulmayan Hipokrat andları kimi 

Razılaşmaq dilində susdu... 

 

 
 

   AZƏR  QİSMƏT 
 

                SORT SINAĞI 
                        Novella 

 

Elitar cəmiyyətin uşaqları. Adamlar onları 

belə adlandırır. Ancaq onlar elita deyillər. 

“Kübar” sözünü “elita” ilə əvəzləməyimə 

fikir verməyin. Bəzən kübarlığı əsilzadəliklə 

səhv salırlar. Adamlarımız elə düşünür ki, 

kim qlamurnı geyinirsə, bahalı otellərdə 

qalırsa, bahalı siqaretlər çəkirsə, heç kimin 

dadmadığı qidalar yeyirsə, ən əsası varlıdır- 

sa, onlar elitardır.  Kökündən yanlışdır. 

“Elita” başqa nəmənədir.  

Təsüdüfən onların məclisinə düşmüşdüm. 

Yox, göydən hoppadan düşməmişdim. Belə 

məclislərə təsadüfi adam girə bilməz. Yaxın- 

laşmaq belə mümkün deyil. Mühəndislik 

layihəmlə maraqlanan oğlan demişdi ki, 

filan yerə gəl, lakin içəri girmə. Son vaxtlar 

yaddaşım zəifləmişdi deyə içəri girmişdim. 

Məclisdəkilər donub qaldılar. Necə deyərlər, 

məhəlləyə “yad göyərçin” qonmuşdu. Baxış- 

larından “bu kəndçi haradan çıxdı” oxunur- 

du. Axı, bura qapalı zonadır, Marsın tədqiq 

edilməmiş hissəsidir, Antarktidanın buz 

qatının altındakı cənnət məkandır. Pıçıltılar 

artsa da, gülümsəyib irəli yeridim, hamı ilə 

birbəbir görüşüb əl sıxdım. Salamı barmaq- 

larının ucu ilə aldılar, sanki yad göyərçindən 

mikrob keçəcəkdi. Bir-iki nəfər əl-üz 

yuyulan otağa keçdi. Bilmirəm, o anda təbii 

ehtiyaclarını ödəməyə keçdilər, ya məndən 

keçən mikrobu yumağa. Anladım ki, hələ 

tanımadıqları, hələ hansı təbəqədən olduğu- 

mu bilmədən açılı ovucla salam verməzlər. 

Bu həmin cəmiyyətdə qəbul edilmir. 

Durduqları yerdə hoppadan səbətlə düşən 

naməlum varlığa salam vermək? Olmaz axı. 

“Hələ baxaq görək kimdir, nəçidir, ümumiy- 

yətlə, insanlıq qrupuna daxildir, ya yox. 

Bəlkə adam cildinə girmiş köstəbəkdir, ya 

bizim cəmiyyəti öyrənməyə gələn xəfiyyə- 

dir? Bir baxaq görək kimdir bu hərif. Ovucu 

tam açmağa həmişə vaxt taparıq. Üzr də 

istəyərik ki, “aaa bağışlayın e, bilmədik”.  

Məclisin hələ milliliyini tam itirməyən, 

qınından çıxıb qınını bəyənən gənclərindən 

iki nəfəri ovcunu geniş açdı, adımı soruşdu, 

tanışlıq verdi. Hərçənd onlara elə gəlmişdi 

ki, “belə adam məclisimizə düşübsə, görü- 

nür bizlərdəndir. Sadəcə, bir filmdə 

deyildiyi kimi geyimi qədimyanadır. Adi ağ 

köynəyi qara şalvarla geyinib”. Nəylə geyin- 

məliyəm ki? Rənglər uyğun gəlir də. Kreslo- 

da yayxanan qırmızı ayaqqabılı, sarı corablı 

oğlan mənə baxıb qəşş eləmişdi. Köynəyinin 

bir ucu qarnında, bir ucu çöldə qalan isə 

pıqqıltısını saxlaya bilmirdi. Klassik üslubda 

geyinmişəm də. Burda nə var, anlamıram. 

Məni çağıran adam yaxınlaşıb salamlaşanda 

gülməklərini kəsdilər. Tanış adam qoluma 

girib guya hal-əhvalımı soruşmaq görüntüsü 

yaratsa da, əslində məzəmmət atəşinə 

tutmuşdu. 

-Geyinməyə başqa şey tapa bilməzdiz? 

-Kostyumdu da. 

-Görürəm kostyumdur. Amma baxır hansı 

brenddir, hansı kuteryenindir. Məni biabır 

etməyin. Kiminlə oturub-durmağım ağızları- 

na sığmayacaq. 

-Nə edim axı? 

-Bilmirəm. Söz soruşsalar, özünüzü çoxbil- 

miş kimi göstərin. 

Doğrusu, brend məhsullarla maraqlanmır- 

dım. Normal klassik geyimdə evdən işə 

gedir, axşam da yorğun halda qayıdırdım. 

Çəkdiyim də bir manatlıq siqaret idi. 

Düzdür, onu çəkəndə qoxusu üstümdən bir 

həftə çəkilməzdi, neyləyim, məvacib əl 

vermirdi. Tanış adam isə yenə gülə-gülə 

tapşırığını verirdi ki, danışığımı və əl 

hərəkətlərimi dəyişməliyəm. Tez-tez 

danışmaq olmaz, sözləri vurğu ilə deməli- 

yəm, özü də iyildəməklə. Qaşlarımı qaldır- 

malı, hərdən ağzımı marçıldatmalıyam. 

Nahaq yerə bayırda gözləməyib içəri – 

bunların arasına girdiyimə görə onu vəziy- 

yətdən çıxarmalı idim.    

Yüksək təbəqənin nümayəndələri diqqətlə 

paltarıma baxıb nəsə pıçıldayırdılar. Deyə- 

sən, deyirdilər ki, “bu kişi kreativdir və 

keçmiş dəbi yenidən qaytarır. Ya da gecə 

hardasa qalıb, ev sahibinin paltarını geyinib 

gəlib”. Məncə, sonuncu variantın üzərində 

dayandılar. Bəzilərinin ürəkləri yerinə gəldi.  

Kəşfiyyat xarakterli yaxınlaşmalar da oldu. 

Yaxınlaşıb martini təklif etdilər. 

-Yox, çox sağ olun. Ürəyim çay istəyir. 

Tanış adam gözünü ağartdı ki, martini içim. 

Zarafat etdiyimi dedim və martini qədəhini 

başıma çəkdim. Yenə gözünü ağartdı ki, qur 

tum-qurtum içməli idim. “Qədəhi saplağın- 

dan tutarlar, başından yox”. Çıxıb getmək 

istədim. Tanış adam qəzəblə qaşını çatdı ki, 

onu belə biabırçı halda tərk etməyim. 

-Başa düşün, tez getsəniz, bunların ağzından  

qurtara bilməyəcəyəm. Vəziyyətdən çıxma- 

lısız. Özünüzü elitar göstərməsəniz, mən 

batdım. Çünki bunların bəziləri şirkət 

rəhbərləridir. İş anlaşmamız var. Məni yad 

bilib uzaqlaşdırarlar.  

-Yaxşı anlaşma etmisinizsə, niyə uzaqlaşdır- 

sınlar? 

-Söhbət anlaşmanın dünya səviyyəsində 

olmasından getmir. Bu cəmiyyətin yazılma- 

yan qanunları var. Yəni, onlarınkı 

olmalıyam. Öz çevrələrindən... Anlayırsız 

məni? 

Başımı anlayanlar kimi yırğalasam da, 

inanmadı. Başa düşdü ki, anlamamışam. 

Deyəsən, başımı da kəndəvari yelləmişdim. 

Yenidən köhnə fikirlərinə qayıtdılar ki, “bu 

adam yüz faiz bizdən deyil. Qapını səhv 

salıb. Əgər bu adam martini təklifindən 

imtina edib çay istədisə, deməli elə indicə 

dağdakı alaçıqdan paytaxta yol alıb, ordan 

da PAZ avtobusu ilə bura gəlib çıxıb. Daha 

doğrusu, bulvarda karuselə oturub, o da 

çarxından çıxıb, gumbultu ilə qapalı zonaya 

düşüb”. Ancaq o iki nəfərin ürəyinə nəsə 

dammışdı ki, özümü bicliyə qoyuram. “Bu 

adam kreativdir. Kəndçi paltarı geyinir, 

ürəyi çay istəyir”. Dözməyib yaxınlaşdılar. 

Biri ağzında söz danışa-danışa imkan tapıb 

köynəyimin hansı brend şirkətin məhsulu 

olduğunu soruşdu. O biri də qoşuldu:  

-“Armani”yə bənzəyir. 

-“Versaçi” də ola bilər. 

-Xeyr, “Armani” köhnə dəbə qayıdır.  

-Başınızı bir az aşağı sala bilərsiz?  

Başımı aşağı saldım. Biri əlini salıb yarlığa 

baxdı. Nəsə bir şey anlamayıb gözünü qıyıb 

yaxından baxdı. Sexlərin birində tikilən yar- 

lıqdakı yalançı brend qəlblərində şübhə 

yaratdı. “Əgər brenddirsə və biz tanımırıqsa, 

bayaqdan kəndçi adını qoyduğumuz kişinin 

yanında xəcalətli qalacağıq”. O birinə işarə 

etdi. O da internetə daxil olub belə brendin 

olub-olmaması ilə maraqlandı. Və tapdı. 

Köynəyim brend imiş. Sağ olsun, gizli sex 

işçiləri. Yarlığı brendlərlə maraqlanıb tikib- 

lər. 

-Oho. Bu xalis italyan brendidir. Özü də iki 

min avroya. 

-Əlbəttə, - deyə gülümsədim.  

Deyəsən, söhbət başqalarının da qulağına  

çatdı. Martini qədəhinin saplağını barmaqla- 

rı arasında incəliklə yırğalayan xanım 

yaxınlaşıb arxama keçdi. Əgər mənə girişir- 

sə, nahaq yerə, üç dumbul oğlum var. 

Arvadım da adamı iki yerə bölər. Xanım 

arxaya keçib pencəyimə toxundu. Ucundan 

tutub barmaqları arasında sürtdü. Deyəsən, 

qarşımda duranlara göz-qaş edirdi ki, pencək 

öyrəşdikləri materiala bənzəmir. Yancaxları 

arvad yançaxına bənzəyən oğlan qulağına 

nəsə pıçıldadı: “Bəlkə biz bilməyəndir” de- 

mişdi. Eşitmədim, nəsə elə anladım.  

-Əlimi boynunuza sala bilərəm?, - deyə 

xanım martinidən elə qurtum aldı ki, pencək  

məni istiləndirdi. 

-Əymək niyə? Çıxarım baxın. 

O və dörd nəfər yarlığa baxdılar. Biri 

brendin adını söylədi, axtarış işlərinə baxan 

bayaqkı oğlan tez telefonu çıxarıb internetə 

girdi. Və qaşları çatıldı. 

-Tez bura gəlin. 

Ona yaxınlaşıb internetdəki kostyuma və 

brendinə baxdılar. Mənə nəzərləri dəyişdi. 

Xanım dözə bilmədi: 

-Bu kostyumun qiyməti doqquz min 

avrodur. 

-Əlbəttə, - yenə gülümsədim. Sağ olsun 

Balaxanıdakı sexin işçiləri. Görünür, sex 

müdiri brendlərlə maraqlanırmış. Əla 

işləyirlər. Afərin. Özümə söz verdim ki, 

növbəti maaşım verilən kimi qırx manatlıq 

kostyumlardan üçünü birdən alacağam.  

Tanış oğlan dedi ki, “bütün paltarını 

yoxlayacaqlar. Əsl detektor qurğularıdır. 

Tam öyrənməsələr, əl çəkməyəcəklər”. 

Bayaqdan martinini içib qurtara bilməyən 

anqut xanım, adını belə qoymuşdum, 

ayaqqabıma da baxdı. Gözlərini süzdürüb 

elitar yoldaşlarına göz vurdu. 

-Belə ayaqqabı yəqin Parisdə doğulub, Paris 

küçələrində gəzib. 

Yoldaşları qaqqanaq çəkdilər. Sonra 

biləcəkdim ki, nə demək istəyir. Mənası o 

idi ki, bu ayaqqabı Second Hand mağazasın- 

dan alınıb. Hansısa meyiddən qalıb. Ya da 

yiyəsi zibilliyə atanda bizimkilər parıldadıb 

bura gətiriblər. Yancaxları tökülən oğlan söz 

atmasaydı olmazdı. 

-Ya Belmondo geyinib, ya da Pyer Rişar. 

Anqut lap uzağa getdi: 

-Edit Piafın sevgilisinə atdığı ayaqqabıya  

bənzəyir. 

Yaxşı ki, içi yeyilən ayaqqabımı tullayıb iki  

həftə əvvəl bunu almışdım. Tanış oğlan 

qulağıma dedi ki, “səni qəsdən qıcıqlandırır- 

lar ki, ayaqqabını hisrlə çıxarıb deyəsən ki,  

“baxın, brenddir”. Qışqırmaq lazım deyil,  

amma çıxar göstər”. 

Ayaqqabının sağ tayını çıxarıb göstərdim. 

Yarlığı sürtülsə də, oxunurdu. Yenə axtarış 

üzrə mütəxəssisə baxdılar, o da internetə 

 girdi. 

- Tez gəlin bura.  

Gözləri böyüdü, mən də metro keçidindəki  

ayaqqabı satıcılarına bərəkallah dedim, 

dözməyib onlara hava ilə sarı əllilik də 

yolladım. 

-Siz bizi təəccübləndirirsiz. Bu ayaqqabının 

qiyməti üç min avrodur.        

Kənarda toplaşan adamlardan “afərin” 

kəlmələri çıxırdı. Boylandım. Bu afərinlər 

bəstəboy oğlanın şəninə idi. Bir azdan ona 

yaxınlaşanlar da məsələnin nə yerdə olduğu- 

nu bilib “afərin” dedilər. Hətta biri lap 

yaxınlaşıb üyüdüb-tökürdü ki, “sənə həsəd 

aparıram, xoşbəxt adamsan”. Bəstəboy 

oğlandan soruşurdular ki, “sən həmin viskini 

almısan”? O da deyirdi ki, “məhz ondan 

almışam. “Glenfiddich” viskisindən. Onu 20 

000 dollara aldım”. Qapıdan çıxmağı ilə 

qayıtmağı bir oldu. Viskini gətirib göyə 

qaldırdı. Ordakılar butulkaya elə baxırdılar 

ki, sanki yaşadığım ölkənin ən qədim 

yaşayış yeri olmasına dair arxeoloji abidə 

aşkarlanmışdı. Ancaq deyəsən içlərində 

kiminsə paxıllığı tutdu. Həmin bir nəfər 

kiməsə zəng etdi ki, onun da viskisini 

gətirsinlər. İyirmi dəqiqədən sonra viskini 

gətirdilər. Adı “Tullamore dew” idi. Yuxarı 

qaldırıb dedi ki, “bu viski İrlandiyanındır, 

özü də əfsanədir”. O birindən qurtarıb buna 

yaxınlaşdılar. Və onun da şəninə afərin 

səsləndi. İki qoçun başı bir qazanda qayna- 

madığı vaxtda, digəri İsveçrədən aldığı 

Uillis Nardin saatını nümayiş etdirdi. Ən son 

model olduğunu deyib lovğalanırdı. İndi də 

onun yanına toplandılar və “afərin” kəlmə- 

sindən qulaq tutuldu. Hamının başı 

qarışmışdı. Yalnız bu dörd nəfər insan kate- 

qoriyasına dəxli olmayan mənim sortumun 

sınağını aparırdılar. Bəlkə də yoxlama 

qurtarardı, əgər bir manata aldığım siqareti 

çıxarıb odlamasaydım. 

-Məni də qonaq edərsiz, - anqut xanım 

nazlandı. Ona da verdim, alışdırdım. O da 

bir qullab alıb elə öskürdü ki, Finlandiyadan 

aldığı motosikl papağını göstərib lovğalanan 

oğlan uzaqdan qışqırdı ki, “ona şampan 

süzün, öskürəyi kəsilsin”. Qız şampanı içib 

birtəhər sakitləşdi, ancaq kirşanlı kipriyini 

ehtiyatla sildi ki, gözünün yaşı ovcuna  

tökülməsin. 

-İlahi, bu nə zəhrimardır belə? 

Axtarış üzrə mütəxəssis internetə girmək 

istəsə də, qız qolundan tutub saxladı. 

-Bu nədirsə, adı it dəftərinə də düşməyib. 

Tanış oğlan başını tutdu. Rüsvayçılığı 

görmək istəmirdi. Çıxardığım siqaretlə elə 

qələt etmişdim ki, altından çıxmasaydım, it 

kimi qovacaqdılar. 

-Necə öskürdüz? 

 

 

-Məni dolayırsız? - anqut xanım şampandan 

içərək gözünü süzdürdü. 

-Görürsüz, adamı necə öskürdür. İsveçrədəki 

Timat adlı həkim dostum məsləhət gördü ki, 

bu siqaretdən çəkim. Dedi ki, indi əczaçılıq 

şirkətlərinin ağ ciyərin müalicəsi üçün 

buraxdıqları dərmanlar, əksinə, o şoğərib 

xəstəliiyi törədir. 

-Ola bilməz, - deyə anqut xanım sinəsində 

xıltın qalıb bərkiməsindən şikayətləndi, 

siqaretin birini də istədi. Qalan üç nəfər də 

siqaretimdən alıb odladılar. Bu dəfə öskürək 

brend gümüş düymələr almış adamın yanına 

toplanıb “afərin” deyənlərin fikrini yayındır- 

dı. Bir az baxıb, yenidən düymə alan oğlanın 

məharətinə əhsən söylədilər. Artıq bu dörd 

nəfər mənə isinişirdi. Anqut xanım ingilis 

dilində nəsə soruşanda ilişdim. Tanış oğlan 

bu dəfə başını lap möhkəm tutdu. Xarici dil 

bilmirdim. Qızın ardıcıl suallarından zara 

gəlib “okey” dedim. Anqut qız elan etdi ki, 

“o ingilis dilini bilir”. Sən demə, soruşub ki, 

“bu adamlar və məclisimiz xoşuna gəlirmi”, 

mən də “okey” demişəm. Tanış oğlan da 

dəstək verdi ki, dostum yapon dili bildiyin- 

dən onu ötən il keçirilən Asiya mühəndislə- 

rinin beynəlxalq konfransına spikerliyə 

dəvət ediblər. “Vauu” deyə anqut qız 

dodağını marçıldatdı, digərləri də “bravo”nu 

əskik eləmədi. Qoluma girdilər.  

Elə elitarların mərkəzinə aparmaq istəyirdi- 

lər ki, anqut xanım dilləndi: 

-Mənimlə yan otağa keçə bilərik? 

Bayaq dedim ki, üç dumbul oğlum var, 

arvadım da beləsini iki yerə bölər. Bunu 

necə açıq deyim ki, qorxsun və təklifindən 

imtina etsin. Görünür, alınmayacaqdı, artıq 

qolumdan tutub yan otağa çəkmişdi. Biz 

yarıqaranlıq otağa keçdik. Qapını arxadan 

bağladı. 

-Bağışlayın, axı bu nəyə lazımdır? 

O martini qədəhini yaxınlıqdakı masaya 

qoydu. Sonra üzünü üzümə sürtdü. 

Qulağıma nəsə pıçıldadı. Alışıb 

yandığımdan nə dediyini eşitmirdim. Saçımı 

qarışdırıb yenə üzünü üzümə sürtdü. 

-Bayaqdan hiss etmirsən ki, səndən xoşum 

gəlir? Sən əla çuvaksan, - deyə ingilis  

dilində nəsə qırıldatdı. Əlbəttə ki, anladığım 

qrafa yox idi. Tanış oğlanı pis vəziyyətdə 

qoymaq istəmirdim, amma arvadım da yazıq 

idi. Yanağımın necə pörtdüyünü görməsə 

də, hər halda nəsə duyub üzünü o hissəyə 

sürtürdü. 

-Mən xoşuna gəlmirəm? Niyə danışmırsan 

...xoşuna gəlmirəm? Bəlkə məni onlara 

qısqanırsan?... Onlara üz vermirəm. Çünki 

xoşladığımı seçirəm. Xoşuma gəlirsən. Səni 

görəndə bütün bədənim əsdi. Neçə ildir ki, 

belə hissi yaşamırdım, - deyə şalvarımın 

kəmərini açmağa başladı. 

-Dayanın...lazım deyil... 

Yalnız hardansa düşən xırda-mırda lampanın 

yaydığı işiğın altında şalvarımı açmağı 

bacardı. Əlimi itələdi. Tabe oldum. 

-Sən mənim kimi gözəlliyi dadmalısan. 

O, “mənim əzizim” pıçıltısı altında şalvarımı 

aşağı çəkdi. “Qaranlıqdır, gözüm heç nə 

görmür” söylədi. Gözlərimi yumdum. 

İstilənən bədənimi öz gözlərimlə görmək 

istəmirdim. Belə istilənən bədəni kimsə 

görmək istəməz. Belə istilənən bədənin 

ağuşuna kimsə girməyə cəsarət edərsə, yanıb 

kül olar. Belə istilənən bədəndə... 

Birdən şaqqıltı səsi eşitdim. Və anqut xanım 

qapını açıb otaqdan qaçdı. Tez şalvarımı 

bağlayıb onun ardınca qaçdım. Qız telefonu 

çıxarıb təngnəfəs halda axtarış üzrə 

mütəxəssisə dedi: 

-Tumanındakı yarlığın da şəklini çəkdim. 

Tez axtar. 

Axtarış üzrə mütəxəssis baxıb “tez bura 

gəlin” dedi. Dörd nəfərdən biri dilləndi ki, 

“tuman “Versaçi”dəndir, qiyməti də 200 

dollara”. Hamısı bir yerdə qışqırdı: 

-Binqooo.  

Və qoluma girib ayağını göyə qaldırıb brend 

corabını göstərən oğlanın ətrafındakı 

izdihama tərəf apardılar...        

 

 

AQŞİN  DADAŞOĞLU 
 

   MƏNİM ŞEİRLƏRİM 

 

Şeirimi əzbərdən oxuyan oğlan, 

Sənin nə yaşın var, dərd oxuyursan. 

Yaltağın, satqının zəmanəsində 

Kişi axtarırsan, mərd oxuyursan. 

 

Şeirimi özünə doğma eləmə, 

Oxu hamı kimi, özgəsi kimi. 

Mənim şeirlərim uzanıb gedir, 

Kiçik adamların kölgəsi kimi. 

 

Şeirimi əzbərdən oxuyan oğlan, 

Daş sözüm kövrəlib dodaqlarında. 

Oxusan nə qədər səhv görəcəksən, 

Həyat kitabımın varaqlarında. 

 

Bayılma şeirimin sətirlərinə, 

Ora gül çiçəkli çəmən qoymuşam? 

Sənə əzabların ən böyüyünü, 

Torpağı yaralı Vətən qoymuşam. 

 

Mənim şeirlərim ulu dərdimin 

Haqsız zaman ilə barışmasıdı. 

Mənim şeirlərim batan adamın, 

“Ya Allah!” sözündən yapışmasıdı. 

 

YOL  GEDİRƏM… 

 

Yol gedirəm - ömür yolu, 

Qarşıda nə var bilmirəm. 

Bəlkə Xəzri əsər mənə, 

Bəlkə Gilavar, bilmirəm? 

Yol gedirəm - ömür yolu,  

Dağlardan bağa düşürəm. 

Səni görməyə çıxıram, 

Sənə baxmağa düşürəm. 

 

Harda qutaracaq bu yol, 

Bu yolun sonunda nə var? 

Cismim sümükdən, ətdəndi, 

Allahın canında nə var? 

 

Yol gedirəm - ömür yolu, 

Hərdən yollar qoşalaşır. 

Bir gözəlin qarşısında 

Yolum azır, yolum çaşır.  

 

Yol gedirəm, öz yolumda, 

Çox öpmüşəm odu, közü. 

Yol var salır ayrılığı, 

Yol var qovuşdurur bizi. 

 

Ayağımda yol yüyürür, 

Eyni yolda dərd içənlər. 

Görəsən hara tələsir, 

Yanımdan gəlib keçənlər? 

 

ANAMA 

 

Təndir çörəyi tək yanardı üzüm: 

-Ay Ana, harada yapılmışam mən? 

-Nə təndir, ay bala, deyimmi düzün, 

Palıd köğuşundan tapılmısan sən. 

Yerini deməzdi hansı palıddı, 

Bütün palıdları Anam bilərdim. 

Palıd qucağında yatıb durardım, 

Palıd kölgəsində kölgələnərdim. 

 

Uşaqdım, böyüdüm, qocaldım mən də, 

Qalmadım Anamı ziyarətimdən. 

Harda bir kəsilmiş palıd görəndə, 

Anamı yenidən itirirəm mən. 

 

Anama kölgəndə yer tapa bildim, 

Ay atam, ay anam, qardaşım Palıd... 

Anamı mən sənə tapşıra bildim, 

Bəs səni mən kimə tapşırım, Palıd?.. 

 

DƏNİZİM 

 

Şahə qalxdın, köpükləndin, qaynadın, 

Qayalara dəyib coşdun, dənizim. 

Sahilində Sahilimlə oynadım, 

Hər gün sənə şeir qoşdum, dənizim... 

 

Dalğa-dalğa, ləpə-ləpə dağıldım, 

 Gözlərinin mavisində boğuldum, 

Qucağında fırtınadan doğuldum, 

Anam deyib sənə qaçdım, dənizim. 

 

Tufan kimi taleyimlə barışdım, 

Küləyinə, səs-küyünə qarışdım, 

Dərdlərimi ancaq sənə danışdım, 

Bircə sənə könül açdım, dənizim. 

 

Vaxt var idi mən Anama oğuldum, 

Anam bir gün göyə uçdu, dənizim. 

Qucağında fırfınadan doğuldum, 

Anam deyib sənə qaçdım, dənizim… 

 

MƏNİM  NƏ  GÜCÜM  VAR… 

 

Mənim nə gücüm var, söküm, aparım, 

Gücüm bir papiros çəkməyə çatır. 

Yuvası dağılmış qaranquşların, 

Ömrü bircə yuva tikməyə çatır. 

 

Məmura bu dünya uçan xalıdı, 

Yaltağa sümükdü, itin yalıdı. 

Mənim ayaqlarım yetim malıdı, 

Uzağı bir cırıq çəkməyə çatır. 

 

Həqiqət deməkdən dilin yeyilmiş, 

Həqiqət ən böyük yalanmış, adam. 

Haqqı arayanlar adam deyilmiş, 

"Adam"ı olanlar "adam"mış, "adam". 

 

Yeyin, sizin olsun bu dövlət, bu var. 

Daha ürəyimin yuxusu gəlir. 

Elə tıxışdırır yuxardakılar, 

Vətəndən buğlama qoxusu gəlir. 

 

Mənim nə gücüm var, söküm, aparım, 

Gücüm bir papiros çəkməyə çatır. 

Çox şükür, çox şükür,çox şükür hələ, 

Əlimiz bir tikə əkməyə çatır… 

 

YAŞADIQ… 

 

Allah verən ömrümüzü beləcə, 

Bir gün toyda, bir gün yasda yaşadıq. 

"Adam" ilə dolu oldu hər küçə, 

Soxasoxda, basabasda yaşadıq. 

 

Adam gördüm, başı balıq beyindi, 

Adam gördüm, fikirləri peyindi, 

Adam gördüm, ömrü boyu deyindi, 

Donquldanıb ayı ömrü yaşadı… 

 

Kişi gördüm, əyilmədi, sınmadı, 

Sınanların əli ilə döyüldü. 

Kişi gördüm, yandırdılar yanmadı, 

"Kişi" gördüm, doğulandan əyildi. 

 

Bir tərifin ovqatında bayıldıq, 

Düz sözümüz yerə düşdü heç oldu. 

Üstümüzə Vətən çəkdik, ayıldıq, 

Əsnəyərək ayılanda gec oldu. 

 

ÖZGƏ  EVİNDƏ 

 

Tikdi yuvasını çəpər sərçəsi, 

Kolluğun tikanlı dərinliyində. 

İndi tük pərdəsi, xəzəl xəlçəsi. 

Yaşaya bilmirəm özgə evində… 

 

Şəhərdə bu səhər qəribəm, qərib, 

Xoruz banlamadı,  

itlər hürmədi. 

Hardansa göylərə bir bulud gəlib, 

Onun da ürəyi dəlmə, dəlmədi - 

Yaşaya bilmirəm özgə evində… 

 

Bu gecə yuxumdan yağışlar axdı, 

Bu gecə yuxuma dəniz töküldü. 

Ürəyim təklikdə elə darıxdı, 

Köksümdə öz evim, uçdu, söküldü - 

Yaşaya bilmirəm özgə evində… 

 

Eh…  

Bu da son kitab, sonuncu ayə, 

Son ocaq, son xəmir, sonuncu kündə. 

Ömür də kirayə, ev də kirayə - 

Yaşaya bilmirəm özgə evində… 

 

Körpəyə dünyanın ən gözəl yeri - 

Bir  Ana laylası, Vətəndi, Vətən. 

Qayıt öz kəndinə, tərpən, dur, yeri… 

Hər kəsin koması Vətəndi, Vətən - 

Yaşaya bilmirəm özgə evində… 

 

 
 

  NARINGÜL NADİR 
 

        YOLDA 
                Hekayə 

 

Küçənin kənarında maşınına söykənərək 

müştəri haraylayan sürücüyə birdən-birə iki 

nəfər yaxınlaşdı ki, bu da sürücü üçün bir 

qədər gözlənilməz, eyni zamanda, göydən-

düşmə oldu.  

Yaxınlaşanlardan biri 30-35 yaşlarında qa-

dındı, bahalı olmasa da, əyninə son dəbə uy-

ğun paltar geyinmişdi, saçlarının rəngi palta-

rının rənginə tam uyğun gəlirdi. İncə mütə-

nasib bədəni vardı ki, bu da qadını yaşından 

xeyli cavan göstərirdi. Qadının bir əlində üs-

tü incə naxışlı əl çantası, o biri əlində xeyli 

ağır olduğu kənardan hiss olunan iri yol çan-

tası vardı.  

O biri sərnişin üz-gözündən sevinc və gənc-

liyə xas ərköyünlük yağan idmançı bədənli, 

yaraşıqlı oğlandı. Yəqin ki, yaşı 25-dən çox 

olmazdı. Oğlanın da əlində yolçu olduğunu 

uzaqdan bəlli edən yük çantası vardı.  

Üz-gözünü tük basmış, sifətindən laqeydlik 

və yorğunluq yağan sürücü bir anda dirçəldi, 

müştərilərinin qabağına yeridi:  

– Hara gedirsiniz? 

Sual hər ikisinə aid idi və qadın da, oğlan 

da, demək olar ki, eyni anda xorla cavab 

verdilər: 

– Sultanlıya!  

Verilən cavab hər üçünü qane etdi, üçünün 

də üzünə eyni anda təbəssüm qondu.  

Sürücü maşının yük yerini açdı. Oğlan cəld hə-

rəkətlə çantasını yük yerinə qoydu, sonra bir 

söz demədən qadının əlindəki çantanı götürüb 

yük yerinə yerləşdirdi.  

Təşəkkür etməyə macal tapmamış oğlan qa-

dını nəzakətlə maşına ötürdü:  

- Çox sağ olun! 

Qadının minnətdarlığını oğlan eşitmədi. O, 

sürücüyə qoşularaq başqa bir müştəri axtarır, 

hərdənbir şən səslə nə isə danışır, hündürdən 

gülürdü. Əhvalının əla olduğu uzaqdan bili-

nirdi.  

“Cavandır, həm də yaraşıqlı və özünə inam-

lıdır. Yəqin ki, yaşıdı olan qızların çoxu ölür 

bundan ötrü”. Qadın maşının pəncərəsindən 

oğlanı süzdü,  maşının salonundakı kiçik 

güzgüdə laqeydliklə özünə baxdı, oğurluq 

edirmiş kimi, o tərəf-bu tərəfə boylanaraq 

üz-gözünü yüngülcə bəzədi. Sonra maşının 

oturacağına söykənib gözlərini yumdu. “Bu 

son fəsli də bitirə bilsəydim, əla olardı, daha 

bir də qayıtmazdım əvvəlki fəsillərə”. O, ya-

rımçıq qalmış romanını düşündü və birdən-

birə bərk darıxdı.  

– Gedək, deyəsən, bu gün o tərəfə gedən ol-

mayacaq!- nəhayət ki, sürücü təəssüfqarışıq 

səslə qərarını verdi.  

– Fikir çəkmə, pulunu ödəyərik! - oğlan 

özündən razı halda  dilləndi, sonra sürücü-

nün yanında əyləşdi.  

Maşın şəhərin haylı-küylü, basırıq küçələ-

rindən çıxıb rahat və geniş asfalt yola düzəl-

di.  

Oğlan çəpəki güzgüdən qadına tərəf 

boylandı.   

– Sultanlıda kimlərdənsiniz? 

– Tanımazsan, mən artıq xeyli vaxtdır o tə-

rəflərdə yaşamıram - qadın sanki günahkar-

mış kimi nəzakətlə gülümsünərək əlavə etdi 

- heç özüm də orada çoxunu tanımıram.  

Əslində, oğlan da o qəsəbədən xeyli aralıda 

yerləşən başqa qəsəbədə yaşayırdı və qadın 

ad çəksə belə, onsuz da heç kimi tanımaya-

caqdı.  

Oğlan yanpörtü əyləşib qadını süzdü. “Pis 

deyil, o qədər cavan olmasa da, cazibəlidir”. 

– Nədənsə, gözəl qadınlar həmişə şəhərin 

mərkəzində yaşamağa üstünlük verirlər. Oğ-

lan söhbətə körpü salmağa çalışdı. Qadının 

dinmədiyini görüb bir az da “irəli” getdi. 

– Məsələn, biri elə siz...  

Qarşıdan gələn yük maşını qəfildən yolun 

ortasına çıxdı, sürücü güclə əyləci basdı, 

maşın ləngər vurub yenidən yoluna davam 

etdi. Qadın sanki hansısa sirri açırmış kimi 

bir qədər tərəddüdlə, alçaqdan, boğuq səslə 

dilləndi: 

– Bilirsən, mən uşaq vaxtdan uzaqlarda, bö-

yük şəhərlərdə yaşamağı arzulamışam. Hə-

mişə fikirləşmişəm ki, nə vaxtsa çox bö-

yük, tanınmış adam olacağam, lap elə dahi 

bir yazıçı. Neçə ildir, böyük bir roman 

başlamışam, ancaq heç cür tamamlaya bil-

mirəm, yarımçıqdır ki, yarımçıq... Lap mə-

nim öz həyatım kimi. Hər dəfə də son fə-

sildə ilişirəm. Təsəvvür elə ki, həmişə son 

fəsil ürəyimə yatmır və adətim üzrə, sonlu-

ğa görə bütün əsəri dəyişməli oluram.  

Qadın təəssüflə ah çəkdi və üzünə qüssə 

qondu. O, həmişə romanı haqqında danışan-

da kədərlənir, əhvalı korlanırdı.  

Oğlan yüngülcə köks ötürərək siqaret yan-

dırdı, gözünü yolun kənarı ilə uzanan düzən-

liyə zilləyərək siqaretini sümürdü.  

“Siqaret çəkmək çox yaraşır buna, yəqin, 

özü də bilir”. Qadının baxışları güzgüdə oğ-

lanın baxışlarıyla rastlaşdı, dərhal gözlərini 

yayındırdı, ona tərəf baxmamağa çalışdı.  

“Gözəl qadındır, bununla əylənmək, lap elə 

bir müddət dostluq etmək pis olmazdı”. Oğ-

lan siqaretin kötüyünü açıq pəncərədən yerə 

atdı. 

Bütün bunların sürücüyə dəxli yox idi. O, 

diqqətlə yolu izləyirdi.  

Oğlan maraq və acgözlüklə qadını süzdü. 

 –Maraqlıdır...  

– Nə? 

– Danışdıqlarınız... 

– Bəlkə də, bu sənə gülməli görünər, amma 

mən yaşadığım həyatı o romanda əks etdir-

mək istəyirəm, öz həyatımı! – qadın dilləndi.  

Oğlan qadını uzun-uzadı süzdü, sanki nəyisə 

dərk etməyə çalışdı.  

Qadın, nədənsə, oğlanı nağıl qəhrəmanla-

rından hansınasa bənzətdi, xatırlaya bil-

mədi hansıdır, amma lap dəqiq bildi ki,  

öz qəhrəmanı deyil. Hiss etdi ki, oğlan 

maşının çəpəki güzgüsündən onu izləyir. 

“Başlandı...İlişəcək... Bir bəhanə tapıb uzaq-

laşmaq gərəkdir, elə etmək lazımdır ki, xət- 

rinə də dəyməsin! Yeni hekayə başlamağın 

nə mənası var ki? Onsuz da hər şey yarımçıq 

qalacaq! Yarımçıq heç nə istəmirəm, mənə 

həyat bütöv lazımdır! Həm də romanımı ta-

mamlamaq üçün lazımdır”. Qadına elə gəlir-

di ki, romanına öz həyatını köçürür və birdə-

fəlik beyninə həkk etmişdi ki, romanın son 

səhifəsi mütləq bitkin və mənalı olmalıdır.  

Maşın adamsızlığı və kasıblığı ilə uzaqdan 

seçilən kafenin qarşısında dayandı. Xirda 

daşların üstündə mürgüləyən it kənara sıçra-

dı. Ağ xalat geyinmiş ofisiant oğlan gözə 

göründü və dərhal yox oldu. Sürücü maşın-

dan düşən kimi tələsik addımlarla kafenin 

arxasında gözdən itdi.  

Qadın gözlərini kafenin qarşı tərəfindəki sarı 

çiçəklərlə dolu, yaşıl otu dizə çıxan bağa zil-

lədi. Oğlan gəlib onun yanında dayandı. Sarı 

çiçəklərə işarə etdi: 

- Bəlkə, gedib yaxından tamaşa edək, təbiəti 

nəfəsimizə çəkək... Səninçün çiçək də yığaq! 

Qadın etiraz etmək istədi, çiyinlərini çəkərək 

başını buladı. 

Oğlan gülümsünərək onun əlindən yapışdı, 

bağa tərəf çəkdi. Qadın müqavimət göstərdi, 

amma müqaviməti oğlanın əhəmiyyət verə-

cəyi qədər güclü alınmadı.  

Oğlan cəld hərəkətlə sarı çiçəklərdən birini 

dərib qadının saçlarına taxdı. O qədər cəld 

hərəkət etdi ki, qadın etiraz etməyə macal 

tapmadı. Sonra otların arasında parıldayan  

sarı çiçəklərdən böyük bir dəstə düzəldib  

qadına verdi. Qadın çiçəkləri burnuna yaxın- 

laşdırıb ətrini sinəsinə çəkdi, gözlərini 

yumdu.  Oğlan heç nəyə fikir vermədən onu  

sinəsinə sıxdı. Kafenin işçilərindən biri bo-

ğazını arıtladı, öskürməkdən daha çox ya-

xında olduğunu hiss etdirənə bənzədi. Hər 

ikisi başını qaldırdı. Sürücü üzü onlara tərəf 

əyləşib çayını hörtüldədirdi. Həyətin ortasın-

da dayanmış it qulağını şəkləyib onlara ba-

xırdı. Qadın oğlanı yüngülcə özündən kəna-

ra itələdi, qaşqabağını salladı. Dinib-

danışmadan bağdan çıxdılar. Gəlib sürücü-

nün yanında əyləşdilər, ordan-burdan söz aç-

salar da, söhbətləri alınmadı.  

Yolun qalan hissəsi hamar deyildi və maşı-

nın qəsəbəyə yaxınlaşdığı hiss olunurdu. Qa-

dın üzünün yalnız bir hissəsini göstərən güz-

güdə özünə baxmağa çalışdı. Çəpəki güzgü- 

yə boylansa da, özünü görə bilmədi. Ürəyin-

də güzgüləndi, üz-gözünə sığal çəkdi.   

Oğlan yolun kənarı ilə uzanan düzənliyi 

gözlərinə yığaraq düşündü: “Düşəndə tele-

fon nömrəsini alaram, sonra görüşərik, yə-

qin, özünün də ürəyindəndir”. Uzaqdan yaşıl 

ağacların arasındakı başı qırmızı örtüklü ev-

ləri görcək oğlan şən səslə dilləndi: 

– Mən çatdım! - sonra qadına tərəf əyilərək 

gülümsündü, - yəqin ki, görüşəcəyik! 

Əlindəki telefon nömrəsi yazılmış balaca ka-

ğız parçasını qadının ovcuna basdı.   

Maşın tərpənən kimi təkərlərin altından çı-

xan xəfif toz içəri doldu. Oğlan maşından 

düşdükdən sonra qadının ürəyinə səbəbi 

özünə də məlum olmayan xəfif bir qüssə 

qondu, amma tezliklə də çəkildi. Sonra fikir-

ləşdi ki, şəhərə qayıdan kimi romanını ta-

mamlayacaq. Daha heç bir bəyənməmək-fi-

lan olmayacaq! Bəsdir daha! Hər şeyin bir 

sonu olmalıdır! Dərhal da hiss etdi ki, çox 

yorulub və taqətsizdir. Pəncərəni bir qədər 

aşağı endirərək oğlanın verdiyi, sırayla rə-

qəmlər yazılmış kağız parçasını cırıb külə-

yin ağzına verdi. Kolların üzəri ilə uçuşan 

kağız parçalarının arxasınca xeyli baxdı.  

Yolun kənarıyla uzanan kolların üstü qara 

və qırmızı rəngli, toz basmış böyürtkənlər-

lə doluydu. Görünür, bu tərəflərdə yay hə-

mişə olduğundan bir qədər tez başlamışdı.  

 Lütviyyə Əsgərzadə 

Filologiya elmləri  doktoru,  

Azərbaycan Yazıçılar və  Jurnalistlər 

Birliklərinin üzvü  

 

MƏN  BIR NАZАM 
 

Gözlərimdə gülüş butаm,  

qəm аlırаm, sеvinc sаtаm. 

Sеvinc gəzir dоdаğımdа,  

bu gün yаmаn sеvincliyəm. 

Çоxdandır gülüşə acam, 

öz-özümə heyrətdəyəm.  

Bu gün könlüm mənə yаmаn nаz еyləyir. 

Qоy könlümün аlım dərdin, аz еyləyir. 

Mən könlümə nаzlаnırаm,  

könlüm mənə nаz еyləyir. 

Gör nə vахtdır, sеvincə, gülüşə аcаm, 

İstəyirəm hаrаy sаlаm: - Mən bir nаzаm! 

 

Аğаclаrın tumurcuğu göz охşаyır. 

Tоrpаq аltdаn Nоvruzgülü bаş qаvzаyır. 

Yuyundurur həzin yаğış Nərgizləri, 

Оt içindən qızаrır Tülpаn çiçəyi. 

Könlüm uyub təbiətə, təbiətlə pıçıldаşır. 

Gözəllikdən məst оlurаm, göz qаmаşır. 

Dоdаqlаrım öpür puçur bir çiçəyi. 

Qоşulmuşаm küləklərə, хоş аvаzаm, 

İstəyirəm hаrаy sаlаm: - Mən bir yаzаm! 

 

Günəş gülür, sеvinc dоlur işığındаn  

ürəyimə, 

Хışıldаyır  həzin külək, yеni ruh vеrir  

könlümə. 

Yаzılır incə bir хətlə gözəl bir gün də  

ömrümə. 

Аğаclаrın tumurcuğu yаmаn qаbаrdıb 

sinəsini, 

Hаmının üzü göyədir, həsrətlisitək günəşin. 

Çаlır təbiət nəğməsin, rəqs еyləyir əl- 

ayağım, 

Nəğmə dеyir dоdаqlаrım, bu çаlınаn mənim 

hаvаm, 

Gəlir yаzım, şirin dilli, хоş аvаzlı gözəl  

yаzаm, 

İstəyirəm hаrаy sаlаm, nəğmə  dеyəm:  

-Mən bir sаzаm! 

 

АY  ОD, ULDUZ PƏRVАNƏ 
 

Bir bəndə vаr göyün аltdа, 

Gözləri göyə dikilib. 

Yaxası açılıb göyün, 

Ulduzlаr yеrə töкülüb. 

 

Bu gеcə göy yаnır, nə? 

Аy оd, Ulduz  pərvаnə. 

Аy söz vеrib dünən mənə, 

Bu gün unudubmu, nə? 

 

Yuхum qаçıb gözümdən, 

Аylа söhbət еdirəm. 

Sеvdiyimmi Аyа dönüb, 

Göyə çıхıbmı, görəsən? 

 

Аy  göz vurur, gülümsəyir. 

Dаnışırаm, о dinləyir. 

Аrхаdаn biri səsləyir: 

-Bu Аydа sən, nə görmüsən? 

 

BU GЕCƏ 
 

Bu gеcə intizаrın, 

Yuхumu gözdən аldı. 

Bахışlаrım dikildi. 

Pəncərənizdə qаldı. 

 

Bахdım Aylı göylərə, 

Göylər çiçəк аçıb, nə? 

Bir sifаriş yоllаdım, 

Ulduzlаrdаn, dеdi, nə? 

Yеnə gülümsəyir Аy, 

Yаdа düşür, ötən yаy. 

Yеnə ulduz ахdı, аy... 

Mən ölsəm, söyləyər, vаy!!! 

 

KÜLLƏMI ОYNАYIRSАN 
 

Mənə gülüm dеyənim, 

Gülləmi, оynаyırsаn? 

Mən yаnıb kül оlmuşаm, 

Külləmi, оynаyırsаn? 

 

Bir gül idim, sоlmuşаm, 

Şахtа vurub, dоnmuşаm. 

Əl vursаn, töküləcəm, 

Pаrаm-pаrçа оlmuşаm. 

 

Külümə də оd vurub, 

Yаndırmaq istəyirsən? 

Dəyişmədin yolunu, 

Sən əvvəldən bеləsən. 

 

Nə sеvgi vаr, nə istək. 

Yаdımdаn çıхıb gülmək. 

Kim dözər dərdə məntək, 

Dərdimlə оynаyırsаn? 

 

Sоnа çаtır  dеyəsən, 

Bu dünyаyа səfərim.  

Çаtаcаq sənə nəsə... 

Gilеyim, lənətlərim... 

 

DƏRDIM 
 

Küsmüşəm yaman səndən, 

Ölləm, deməsəm, dərdim. 

Uman yerdən küsərlər, 

Küsmüşəm səndən, dərdim. 

  

Yaman çəkdim əlindən, 

Daha nə olsun, dərdim. 

Dağıldı dost-tanışım, 

Vəfalı dostum, dərdim. 

 

Dərddir, peşkəş verilməz, 

Kimsə ilə bölünməz. 

Səni heç kimsə sevməz, 

Sevəcəm, özüm, dərdim. 

 

 

A DOSTLAR SEVININ 
 

Yudum dərdi göz yaşımla, 

Dedim, qoy gözəl görünüm. 

Parıldatdım hər üzünü, 

Dedim, a dostlar, sevinin. 

 

Bu qəm mənim, özəl dedim, 

Qəmi sevdim, gözəl dedim. 

Hər gün qəmə salam verdim, 

Güldüm, a dostlar, sevinin. 

 

Səbirsizəm, sandım bəlkə, 

Tələskənəm, dedim necə. 

Bu mənim kəc taleyimmiş, 

Bildim, a dostlar, sevinin… 

 

GÜLÜN GÜLƏ BƏNZƏMIR  
 

Üz - gözündən nur yağır, 

Çox “özəlsən” dedilər. 

Xoş gündə yaranıbsan, 

Nə “gözəlsən” dedilər. 

 

Soldu gözəllik gültək, 

İtib getdi, şan-şöhrət. 

Pərişan olma, könül,  

Bayram da gələr əlbət. 

 

İçim məni yandırır, 

Çölüm yenə özgəni. 

Canlarım düşmən oldu, 

Durum sevim, özgəni? 

 

Heç işə yatmır, əlim, 

Heç dincəlmir gözlərim. 

Qulağa gəlir səsin, 

“Çox gözəlsən, gözəlim.” 

 

Günüm günə bənzəmir, 

Gülün gülə bənzəmir, 

Ha bəzənir, düzənir, 

Yenə gülə bənzəmir. 

      RAMİZ İSMAYIL 
                                   

         “DUXLU ŞİRXAN”IN  

               ARVADLARI 
                          Hekayə 

 

-Sən bu altı uşağın atası olduğunu 

bilirsənmi? 

-O nə sözdü? 

-Deyirəm yəni bu uşaqların atası sənsənmi? 

-Hə-ə, no-olsun ki? Ayrı kişidən 

qazanmayıbsansa, mənəm? 

-Bə uşaqlarına niyə yiyəlik eləmirsən? 

-Niyə eləmirəm ki?.. 

-Mən səndən soruşuram: niyə eləmirsən? 

-A-az nağayırmalıyam, uşaqları boynumda 

gəzdirməliyəm? Əyinləri-başları yoxdu, 

çörəkləri yoxdu, bazarlıqlarını eləmirəm? 

No-olub bunlara? Baxmaq nə təhər olur? 

-Ə-ə, sən kimin gözünə kül üfürürsən? Nə 

təhər baxdığını görmürəm? Havağa kimi 

aldadacam bunları ki, dədəniz bu gün gəlir, 

sabah gəlir. Heç xoş gəlmə səni! 

-Elə bu dilin yiyəsisən ki, evdən baş götürüb 

getmişəm də-ə! Evə gələndə it kimi əlimi-

ayağımı yeyirsən! 

-Əl-ayağını yeyib neyləmişəm sənə? 

Gözünü dırnaqlamışam? Demişəm evinə, 

ailənin-uşağının üstünə qayıt. Eldən-obadan 

ayıbdı. Onun-bunun yanında az sülən. Sən 

mənə lazım deyilsən. Balalarına lazımsan. 

Bu gün-sabah qızına elçi gələcək. Stolunun 

başında kim oturacaq? Demiyəcəklərmi bu 

qızın atası hardadı. 

-Elçi gələndə gəlsin də-ə! Ölməmişəm ki, 

özüm oturacam. 

-Qapıya qoymayacam səni! 

-Sən kimsən e-ey, məni qapıya qoymayana 

bax. Dədənin evidi? 

-Dədəmin evi döyül? Bu uşaqları dədəm 

evindən gətirmişəm? Dədəmin yanına 

gedəsən səni! 

-Dədənin yanına əzizlərin getsin! İndi sənin 

qarnının ağrısı nədi? 

-Balalarının üstünə qayıt! Səndən ötrü 

ürəyim getmir. Uşaqlarını məktəbdə lağa 

qoyurlar, tay-tuşları cırnadırlar. Deyirlər 

təzə anan sənə nə alıb göndərir. Bu pçenniyi 

(peçenye) təzə anan yollamış olar! Ay 

binamus, ölüb yerə girirsənmi? Qayıt evinə-

eşiyinə! Yoxsa, səni el içində xar eləyəcəm. 

-Neyləyəcəksən ki? 

-Yeddinci uşağı Bobuşdan doğacam. 

-Bobuş kimdi? 

-Yaxşı bilirsən Bobuş kimdi?! Ağzından 

selik tökülə-tökülə, qılçası-qılçasına dolaşa-

dolaşa ondan-bundan siqaret dilənən Bobuş. 

O pəltək gədə! Bildin ay nanəcib? Camaat 

içində biabır olmaq istəmirsənsə, ağlını 

başına yığ. 

-Mənim ağlım başımdadı. 

-Yalansa ağlın qar suyuna dönsün. 

-Sən, deyən zaylayırsan! Bobuşu sənə 

qataram, səni də Bobuşa. Gedib gorbagor 

dədənin yanında rahatlaşarsan. Bezdirmisən 

daha məni. 

-Neyləmişəm ə-ə? Bezdirmişəm! Altı uşaq 

doğana qədər bezməmişdin, indi gedib bir 

lotuya ilişmisən deyə bezdin? Nəyim, haram 

əskikdi ondan! Camaatın gözü sənin 

arvadındadı, ay şərəfsiz. Bircə dəfə göz-qaş 

eləsəm yüz kişi ayağıma döşənəcək. Özün 

də yaxşı bilirsən bunu! Sən də gedib onun-

bunun artığının yanına giribsən. Korsan e-

ey, kor! 

-Danış, burda, nə qədər istəyirsən danış. 

Mən getdim, erməni radiosu kimi üyüt tök! 

-Salamat getmə səni! Ermənidən əmələ 

gələn. 

-Ermənidən əmələ gələn sənsən ki, dır-dır 

ötməkdən yorulmursan. Busan bax, sən! 

Ayğır at kimi kişnəyə-kişnəyə durmusan. 

Belə də canın çıxacaq. 

“Duxlu Şirxan” danışa-danışa maşına tərəf 

addımladı: 

-Çıx cəhənnəm ol dədənin xarabasına get, 

uşaqlara Nazxanımnan özüm baxaram. 

-Ala e-ey! – Səltənət “duxlu Şirxan”a 

dirsəyini göstərdi, - dədəmin qızı döyüləm, 

səni itdən düşmüşə döndərməsəm. O 

Nazxanımdı, pazxanımdı, nə... onu qanına 

qəltan eləməsəm, adımı dəyişib it qoyaram. 

-İtsən də-ə onsuz da, - Şirxan astadan dedi. 

Səltənətin daha nələr dediyini “duxlu 

Şirxan” maşına tərəf gedə-gedə eşidirdi. 

Səltənət onun dalınca qışqıra-qışqıra “odun 

üstünə nöyüt” tökürdü: ordan keçəndə 

Bobuşa siqaret alıb verərsən. 

“Duxlu Şirxan” artıq “Pobeda”nın qapısını 

çırpıb, mühərriki işə salmışdı. 

Səltənət bu gün elə bil dopinq qəbul 

eləmişdi. Əri ilə aralarında çox söz-söhbət 

olmuşdu. Şirxanın başqa qadınlarla 

görüşdüyünü bilirdi. Yalan olanda da 

deyirdilər filankəslə gəzir. Orda-burda 

Səltənət demiş “sülənib” yenə evinə 

qayıdırdı. Lakin Nazxanıma necə 

“bağlanmışdısa” ayrıla bilmirdi, ya ayrılmaq 

istəmirdi. Hər halda üç il idi Nazxanımla 

yaşayırdı. 

Şirxan maşını sürüb uzaqlaşandan sonra da 

Səltənət qarğışını davam elətdirirdi. “Get, 

dalınca da bir qara daş getsin. Siz elə 

nəsillikcə binamus adamlarsınız. Bibin qızı 

elə ad çıxardıb, sən də belə. Gedib iki başsız 

dul arvadın yanında sülənirsən. Bibin qızı da 

yıxmadığı ev, dağıtmadığı ailə qalmayıb”. 

“Duxlu Şirxan” artıq Bobuşgilin evinin 

yanına çatmışdı. Bobuş yolun qırağında 

həmişə oturduğu daşın üstündə elə bil 

“bitmişdi”. Bütün günü orda oturub 

gələndən-gedəndən siqaret istəyirdi: “Pa-ap-

luzun va-ar?” Papirosa “paplus” deyirdi. 

Siqaret alandan sonra da yenə həmin 

“rəvan” danışıqla: “pı-ışka da ver” deyirdi. 

“Spiçkaya” (kibritə) da “pı-ışka” deyirdi. 

Bobuş heç vaxt “duxlu Şirxan”dan siqaret 

istəmirdi. Bilirdi ki, çəkən deyil. 

Bobuş yenə siqaret çəkirdi. “Duxlu Şirxan” 

onun yanından keçəndə hirslə maşına qaz 

verdi. Bobuş azca dikəlib sanki Şirxana 

salam verdi. Şirxana elə gəldi ki, Bobuş ona 

gülür. “Köpəkqızı”nın bu Bobuşdu, 

Qoquşdu, nə köpəyoğludu, hardan ağlına 

düşüb. Yəqin məni cırnatmaq üçün deyir. 

Mən uşaqlara Nazxanımla baxaram deyəndə 

yəqin söz cırdı onu. Lap başımı xarab elədi. 

Bunu kim qızışdırıb, görəsən? Bu elə-belə 

qızışmaq deyil, az qaldı parçalasın məni! 

Bobuşa bax! Bobuş getsin dərələrdə at-eşşək 

teyləsin. Bircə bu qalmışdı desinlər Şirxanın 

arvadı... 

Sağ əlini var gücü ilə sükana çırpdı: “Yox 

əşi, qələt eləyir. Gül kimi qadındı, o idbarın 

nəyinə meyl sala bilər”. 

İdarəyə çatdı. Camaatın “selpo” dedikləri 

Kənd İstehlak Cəmiyyətində “revizor” 

işləyirdi. “Selpo” sədrinin sağ əli idi. 

“Selpo” sədri rayon mərkəzində yaşayırdı və 

iki-üç gündən bir gəlib dükançılardan 

yığılan haqq-hesabı götürüb gedirdi. “Duxlu 

Şirxan” dükançılardan yığdığı rüşvəti 

qəpiyinə qədər müdirə verirdi. Müdir isə 

onun payını artıqlaması ilə qaytarırdı. 

Üstəlik Şirxana şərait yaradırdı - dükanları 

yoxlamağa həmişə onu göndərirdi. Elə belə 

yoxlamaların birində Nazxanımla eşq 

macərasına başladı.  

Yoxlamanın gedişatında məlum oldu ki, 

Nazxanımın xeyli məbləğdə “rastratası” var. 

Bu çatışmazlıqla Nazxanımı ən yaxşı halda 

altı illik həbsxana həyatı gözləyirdi. Bunu 

Şirxan gülə-gülə Nazxanıma dedi: 

-Altıca il yatıb gələrsən, nə böyük iş olub 

ki? 

Nazxanım Şirxanın gülə-gülə deməyindən 

anladı ki, bir işıqucu var. Nazxanım da elə-

belə aciz adam deyildi, “bişmiş qadın” idi. 

-Sən necə qıyarsan ki, bu cür can türmədə 

çürüsün? 

-Mən demirəm ki, türməyə get. Heç mən 

razı olarammı, qıyarammı? 

-Qıymırsan bəs niyə məni qan-ürək 

eləyirsən? Bir bax... gör ürəyim necə 

döyünür, - deyib Nazxanım Şirxanın əlindən 

tutdu və sinəsinə qoydu, - hiss eləyirsən 

necə quş ürəyi kimi çırpınır? Türmədə 

yatmaqdan sənin kimi kişinin qoynunda 

yatmaq daha xoş deyilmi? 

Şirxan onu qucaqladı və... 

Onlar dükanın qapısını bağladılar və 

qapıdan iri karton kağıza yazılmış plakat 

asdılar: “reviziya”. 

Şirxan üç gün Nazxanımın dükanını yoxladı, 

axırda sənədləri qaydaya salıb dedi: 

-Bir ay, uzaqbaşı iki ay işlə, sonra dükanı 

təhvil ver. Sən burda ilişə bilərsən. Anonim 
yazanlar da çoxalıb. Yuxarılara şikayət eləyib 

ləkələyə, lap elə tutdura bilərlər. Üç qəpikdən, 

beş qəpikdən ötrü güdaza gedə bilərsən.  

-Bəs mən necə dolanaram, ay Şirxan, qadan 

alım. Qoca anam, ərsiz bacım, özüm. Acından 

öldürmək istəyirsən bizi? 

-Qorxma, mən ölməmişəm ki? 

Nazxanım onu elə bərk qucaqladı. 

-Neyləmək istəyirsən, Şirxan? 

-Mən səni saxlayaram, əgər razı olsan! 

Həmin vaxtdan üç il keçmişdi. Onlar artıq ər-

arvad kimi yaşayırdılar. Bu izdivac nə “Leyli-

Məcnun” sevgisindən, nə “Əsli-Kərəm” 

məhəbbətindən yaranmışdı – bu sadəcə bir dul 

qadının pullu və şorgöz kişiyə ehtiyacından, 

bir şorgöz, pullu kişinin də heyvani 

şəhvətindən yaranmışdı. Bununla belə birlikdə 

idilər. Əri ilə yola getməyib ayrılan Nazxanım 

ata evinə qayıdanda özündən kiçik bacısı 

Zərxanım da üçüncü ərindən boşanıb gəlmişdi. 

“Duxlu Şirxan” da dul qadınların evinə 

“girmişdi”. Bir otaqlı evin böyründən bir otaq 

da artırıb Nazxa- 

nımla orada yaşayırdılar.  

Səltənətin büttün ciddi-cəhdlərinə baxmayaraq 

“duxlu Şirxan” Nazxanımdan ayrılmırdı. 

...“Duxlu Şirxan” “Pobeda”nı yenə həmişəki 

kimi çəpərin dibində saxladı, qapını açıb asta-

asta düşdü. Ətrafdakılara salam verib otağına 

tərəf getdi. Kəndin “lotuları” qımışa-qımışa 

qoşduqları misraları astadan pıçıldadılar: 

“gəldi Şirxan babamız, ətirləndi obamız”.  

Şirxanın ətri ətrafı bürümüşdü. 

Şirxan otağında oturub dükanlardan gələn 

qaimələrə, hesabatlara, fakturalara baxa-baxa 

“çötkəni” şaqqıldadırdı. Amma fikri Səltənətlə 

Bobuşun yanında idi. Bobuşla Səltənəti bir 

yataqda təsəvvür eləməyə başladı. Karandaşı 

sənədlərə çırpıb ayağa qalxdı. Pəncərəyə tərəf 

gedib öz-özünə söylənməyə başladı. Pəncərə- 

dən çölə boylandı. Boş-bekar adamlar yenə 

həmişəki kimi iki bir-üç bir toplaşıb 

dükanların, yeməkxana və çayxananın böyür-

başında laqqırtı vururdular. Elə həmin bu 

adamlar Şirxana “duxlu” ləqəbini vermişdilər. 

Rusun “duxi” sözünü onlar “dux” kimi təhrif 

edib Şirxanın üstünə “çiləmişdilər”. 

Nazxanımla Zərxanımın tibb məntəqəsi 

tərəfdən gəldiklərini görüb bayıra çıxdı. 

Onlara yaxınlaşıb soruşdu:  

-Xeyir ola, nə gəzirsiniz buralarda? 

-Şirxan, məntəqəyə gəlmişdik, - Nazxanım 

dilləndi, - Güllünü axtarıram. Dedilər bu gün... 

-Güllü evdədi. O tərəfdən gəlirdim, gördüm, 

həyətdə idi. 

-Xeyir idimi, nə yaxşı getmişdin? 

-Uşaqlara bazarlıq eləmişdim, onu verib 

qayıdanda gördüm. Neynirsən Güllünü? 

-Demirəm narahatam? Ağrıyıram. 

-Gedim Güllünü gətirim də-ə! 

-Bir yerdə gedək, bir də ora get, bura gəl, gec 

olacaq. 

-Di oturun maşına, gedək. 

“Duxlu Şirxan”ın maşını enişi enəndə Səltə- 

nətlə bacısı eyvanda qarğıdalı dənələyirdilər. 

Səltənət Şirxanla səhər-səhər elədiyi “şirin” 

söhbəti bacısına danışırdı: 

-Axırı puç olmuş yenə gəlmişdi səhər-səhər. 

Uşaqlara bazarlıq eləyib gətirmişdi. Dişimin 

dibindən çıxanı dedim. Lap itin filan yerinə 

salıb çıxartdım.  

-Nahaq çıxardıbsan, gərək orada da qalaydı. 

Onun yeri oradı. 

Bu vaxt “Pobeda”nın siqnalı eşidildi. Onlar 

ayağa qalxıb eyvanın məhəccərinə 

dirsəkləndilər. 

Bu təzə gedib, görəsən, nəyə qayıdıb gəldi, - 

Səltənət təəccüblə bacısına baxdı. – Yəqin ağlı 

başına gəlib. Demişəm Bobuşa ərə gedəcəm. 

Bəlkə ona görə qeyrətlənib. 

Maşın ağır-ağır dar yolla aşağı enib çayı asta-

asta keçdi. Güllügilin doqqazında dayandı. 

Səltənətgil maraqla maşına baxırdılar. 

Əvvəlcə “duxlu Şirxan” düşdü, sonra 

Zərxanım düşdü və Şirxanla birlikdə 

Nazxanımı düºürtdülər. Onun qoluna girib 

həyətə tərəf yeridilər. 

-Bıy sizi heç xoş gəlməyin, - Səltənətin bacısı 

hirsli-hirsli dilləndi. – Boğazdı, daş doğmuş, 

ona görə də bu qəhbənin yanına gəliblər. 

İstəyirsən yabanı götürüm gedim, onun 

qarnına soxum. 

-Ayə Şirxan, - Səltənət səsləndi, - 

yanındakıların yedəyində qalasan. Azarınız  

bərk tutsun, nə olub? 

-Canına azar olub! – Şirxan da sərt cavab 

verdi. 

-Bəri gəl, bənd olma, - Nazxanım Şirxanı sakit 

olmağa çağırdı, - qoy nə deyir desin, bənd 

olma! 

Səsə Güllü bayıra çıxdı. Yenə Səltənətin səsi 

gəldi: 

-Ayə, Şirxan, bir dəqiqə dayan. Sənin atan- 

anan sənə ad qoyanda səhv eləyiblər. Adını 

Şirxan yox, Şirxanım qoymalı idilər. Bir evdə 

iki xanım azlıq edirdi, sən də ol üçüncü. 



yanvar–mart  2022                                                                                     “ƏDƏBİ OVQAT” 

 

 
 

37 

-Sənin də adın qalsın, adını ayğır xanım 

qoymalı idilər. – Şirxan sərt səslə cavab verdi. 

-Səsini batır orda, sən öl gəlib səni it leşi kimi 

sürüyərəm. 

-...yeyərsən yanındakılarnan bərabər. Biqeyrət 

köpəyoğlu. 

Nazxanımla Güllü Şirxanı darta-darta içəri 

apardılar. Səltənətlə bacısı isə hələ də 

söyürdülər.  

Güllü Nazxanımı stulda otuzdurub soruşdu: 

-Nə olub, narahatsan? 

-Ağrıyıram, ay Güllü. Elə bil belim üzüləcək. 

-Vaxtına var axı hələ! Rəngin-zad avazıyıb. 

Bir şərbət eləyim iç. 

-Yox, içmirəm. Halım yoxdu. Neyləyək, nə 

məsləhət görürsən? 

Şirxan da narahatlığını bildirdi: 

-Nə məsləhət görürsən? 

-Məndən olsa rayon mərkəzinə aparaq. Gülarə 

doxdura göstərək. Savadlı həkimdi, ali təhsili, 

təcrübəsi var. Kənddə qalmağı qorxuludu. 

Həm yaşlı qadındı, həm də ilk uşağıdı. 

-Sən də bizimlə gedərsənmi? 

-Gedək, niyə getmirəm. 

Onlar evdən çıxıb maşına tərəf gedəndə 

Səltənət bir də çağırdı: 

-Ay, Şirxanım, ordan keçəndə Bobuşa siqaret 

alıb verərsən. 

-Yaxşı, sənə də sulu qəlyan alacam. 

-Al, al. Üçünüz də növbə ilə sorarsınız, arada 

Güllüyə də sordurarsan! 

Şirxangil maşına minəndə Səltənət son “ürək 

sözlərini” deyirdi: “qanınız daşlara dağılsın”. 

-Ay Şirxan, bu Bobuş məsələsi nə məsələdi? 

-Başını daşa döyür, axmaq qızı, axmaq. Bilmir 

nə qələt eləsin. 

Nazxanım qımışıb heç nə demədi. 

...Gülarə “doxdur” Nazxanımın vəziyyətinin 

ağır olduğunu gizlətmədi.  

-Təcili şəhərə çatdırın. Nə qədər tez getsəniz, 

bir o qədər xeyir olar. Gəlin sizə bir göndəriş 

də verim, tez, ləngimədən gedin. 

Kirovabaddakı doğum evinin reanimasiya 

şöbəsində iki gün qalan Nazxanımın həyatını 

xilas etmək mümkün olmadı. Həkimlərin rəyi 

belə oldu ki, uşaq ana bətnində ölüb, bu da 

ananın qanının zəhərlənməsinə səbəb olub.  

Nazxanıma yas mərasiminin üçündən bir gün 

sonra Şirxanın əmisi Ədil kişi, arvadı və Səltə- 

 

 

 

nətin qardaşı Səltənətlə birlikdə məsləhət-

məşvərət elədilər. Şirxanın əmisi arvadı dedi: 

-Bala, Şirxan kişi xeylağıdı, bəlkə 

tüpürdüyünü yalamaq istəməz, yəni özü öz 

ayağınnan gəlməz. Deyirəm elə sənin də 

razılığınnan biz gətirək. Ağlın nə kəsir? 

-Nə deyəsiyəm mən? Uşaqlarının yanına 

qayıdır. Özü bilər, qayıdır qayıtsın, qayıtmır 

da heç qayıdan günü olmasın. 

-Elə demə, a bala, dilini heç olmasa dinməzinə 

qoy. Qoç kimi döyüşməyin nə xeyri var 

qızım? – Ədil kişi öyüd-nəsihət verdi. 

Nazxanımgilin həyətində dörd ocaq yeri var 

idi. Burada dünən hüzr yerinə gələnlərə yemək 

bişirmişdilər. Üçbucaq formada qoyulmuş 

daşları his basmışdı. Bir ocaq yerində iri mis 

qazan qoyulmuşdu və qazandan buğ qalxırdı. 

Şirxanın qohumları Nazxanımın anası Gilas 

qarını çağırmaq istəyəndə arvad özü bayıra 

çıxdı. Ədil kişi irəli durub dedi: 

-Ay Gilas bacı, ocağınızın başı aydın olsun. 

Allah səbr versin. Gəlmişik həm sizə 

başsağlığı verək, həm də bu müsibətdən sonra 

Şirxanın burda qalmağının bir ləyiği yoxdu. 

Deyirəm qayıtsın evinə-eşiyinə, ailəsinin, 

uşaqlarının yanına. 

Gilas arvad acıqlı-acıqlı: 

-Necə gəlmisiz, eləcə də qayıdın, - dedi. 

-Biri ölüb, o biri durur. Şirxan Zərxanımı  

alacaq. 

-Ay arvad, nə danışdığındı, elə şey olar? 

Bu vaxt Zərxanım bir əlində vedrə, bir əlində 

parç “əl damından” çıxdı. Mis qazandan 

vedrəyə qaynar su tökə-tökə: 

-Nə olub, nə istəyirsiniz, - dedi 

-Şirxanı istəyirik, a qızım, hardadı? 

-Odu e-ey, çimizdirirəm, vannadadı, - 

Zərxanım ötkəm səslə kobud cavab verdi. 

Ədil kişinin arvadı üzünü cırdı, Səltənətin 

qardaşı iki əlli başına qapaz vurdu, Ədil kişi 

isə sakitcə: 

-Gecikmişik, gedək, - dedi, - belə arvadın elə 

də qızları olar. 

Bu vaxt qonşu qadınlar çayda Nazxanımın 

soyxalarını yuyurdular... 

   VAHİD ASLAN 
 

       BİR  ŞAİR  KÖÇ  ETDİ... 

 (Musa Yaquba) 

 

Bir şair köç etdi əbədiyyətə, 

Bir yarpaq da düşdü söz budağından. 

Ayrıldı...   

Dərd verdi o, təbiətə, 

Necə ki, ayrılır bağban bağından. 

 

O, nəğmə içirdi bulaq gözündən, 

O, yaxşı bilirdi daşın dilini. 

Hər dəfə endirib göyün üzündən 

Misraya düzürdü quşun dilini. 

 

Doğması bilirdi qayalar onu, 

Əlləri min illik mamır kimiydi. 

Hərdən dərələrdən salıb yolunu, 

Hərdən zirvələrə qalxan çəniydi. 

 

Çaylar tanıyırdı onun səsini, 

Hərdən kiriyirdi, hərdən coşurdu. 

Hərdən də unudub öz nəğməsini, 

Tənha bir ağaca nəğmə qoşurdu. 
 

Yaxşı tanıyırdı qoca dünyanı, 

Bilirdi ona da etibar yoxdu. 

Gözündə heç idi şöhrəti-şanı, 

Onu sevdiyinin həsrəti yaxdı. 
 

Həqiqət axtaran bir uşaq kimiydi, 

Çağlayan bulaqdı büllur gözləri. 

Hiylədən, yalandan o, uzaq idi, 

Qəlbinin şəkliydi şeiri, sözləri. 
 
 

O, getdi... hıçqırdı kövrək bulaqlar, 

Yarpaqlar küləyə çırpdı özünü. 

Vüqarlı qayalar, dumanlı dağlar, 

Hər gün oxuyacaq onun sözünü! 

                                          

 YAĞIŞI  SEVİRSƏN... 
 

Mənim otağımda kitab qoxusu, 

Sənin otağında yasəmən ətri. 

Sənin gözlərinin qaçıb yuxusu, 

Mən yaza bilmirəm sonuncu sətri. 
 

Mənim otağımda payız fəslidi, 

Sənin otağına yaz gəlib artıq. 

Sənin arzuların gül nəfəslidi, 

Mənim duyğularım köhnəlib artıq. 
 

Mən şair babayam, bir az əhlikef, 

Sən isə uzanan romantik gecə! 

Nə qədər söz verib aldatmışam, eh... 

Yenə inanırsan mənə eləcə. 
 

Nə sözlər yaxamdan əl çəkən deyil, 

Nə sən yatmayacan səhərə kimi. 

Tək bircə misralıq aşırım qalıb, 

Mənim otağımdan şəhərə kimi. 
 

... Yağış səsi gəlir bayırdan hələ, 

Bəlkə pəncərəmdə hıçqıran sənsən! 

Yağışa qoşulub gəlirəm, gözlə! 

Bilirəm, yağışı sən də sevirsən!.. 

                                            

 ŞƏHİD  QADINI 

 

Açıldı gecəmin qəmli səhəri, 

Sənsiz oyanacam yuxudan yenə. 

Həsrətin olacaq, bir də xatirən, 

Məni için-için ağladan yenə. 

 

Oğlunun başını sığallayacam, 

Qızının gözündən öpəcəm yenə. 

Onlar bilməyəcək... mən ağlayacam 

Bir qadın ömrünün sənsizliyinə. 

 

Qorxma, inan mənə, heç zaman, heç vaxt, 

Kimsə görməyəcək göz yaşlarımı. 

Sən cavan qalsan da, ömrüm, bəri bax! 

Unutma, saralan baxışlarımı. 

Şəhidin dalınca ağlamaq olmaz, 

Şəhid qadınıyam, bilirəm bunu! 

Bəs mən ağlamasam  ürəyim yanmaz?!. 

Bəs mən neyləyəcəm ömrüm uzunu?.. 

 

Lənətmi yağdırım müharibəyə?.. 

Səni əllərimdən alıb apardı. 

Sənin anan boyda doğma vətənin, 

Mənim sənin boyda bir dünyam vardı... 

 

Mənə gəl yalançı təsəlli olma, 

Bəsdi nağıllara aldandım, yetər! 

Kimsə bilməyəcək dərdimi, amma, 

Sənsiz yaşamağım, ölümdən betər! 

                                            

 Yarı bölünən Vətən 
   (Rübabə Muradovaya) 

 

... Dayanmısan sərhəddə, 

sərhəddən o yanda da, 

bu yanda da Vətəndi! 

Qoşulub ayrılığa 

için-için hıçqıran, 

dəli kimi qışqıran, 

ağlayan da Vətəndi! 

Səsin yetim uşaq tək 

sızlayandı, ötəndi! 

Səni çəkən Vətəndi! 

Vətəndi səni çəkən!.. 

Dayan, səsinə söykən! 

nəfəsini dər bir az, 

belə hönkürmək olmaz. 

Bir bax göyün üzünə, 

buludlar mat qalıbdı 

dərya olan gözünə... 

İrəlidə beşiyin, 

arxada ev-eşiyin, 

ara – tikanlı məftil... 

Düşünürsən nə ola, 

məftil qırıla qəfil, 

sərhəd sökülə qəfil... 

Qəm çeşməsinə dönən 

gözlərin gülə qəfil... 

 

 

 

 

 

 

 

Arzuların çin ola, 

fərəhindən kam ala! 

Yarı bölünən Vətən, 

bütöv ola, tam ola!.. 

 

Mənim şeirlərim 
 

Dağlardan yazmışdım, oxuyarsınız! 

O bulaq üstüdü, qaya altıdı. 

Birdən, oxuyanda qışqırarsınız... 

Mənim şeirlərim - bir pıçıltıdı. 

 

Bulaq nəğməsidi, yağış səsidi, 

Külək yırğalayan yarpaq kimidi. 

O kövrək duyğular təranəsidi, 

O sevən ürəyin sarı simidi. 

 

Onun ürəyinə girin, adamlar! 

Yetər hamınıza odu, istisi. 

Onun gözlərini görün, adamlar! 

Onun gözlərində uşaq sevgisi... 

 

Paxıllıq istəmir, xəyanət bilmir, 

O gözə görünmür kin olan yerdə. 

O harda insanlıq varsa sevinir, 

O yoxdu yalançı din olan yerdə. 

 

İşıq qanadlıdı - alışan, yanan... 

Məkanı göylərin sonsuz qatıdı. 

Tanrısı onunla danışdığı an, 

Mənim şeirlərim - bir pıçıltıdı. 

  *** 

Bilirsənmi, 

külək nə zaman 

sevilir, oğlum? 

Bir yay gün 

şəhər istidən qovrulanda. 

 

Bilirsənmi, 

ürək nə zaman  

sevinir, oğlum? 

Kiminsə  

qaranlıq taleyinə işıq olanda...     

GÜLŞƏN  MUSTAFA 
 

                 NİYƏ? 
                      Hekayə 

 

Gözlərdən, nəzərlərdən uzaqda xoşbəxt 

anlar yaşayırdı. Bu xoşbəxtliyi bir gün 

itirəcəyindən çox qorxurdu. Bunu düşünmək 

belə istəmirdi. Bu fikir bir milçək vızıltısı 

kimi onu şirin yuxudan oyadaraq 

əsəbləşdirirdi. O da milçək qovansayaq bu 

fikirləri qovar və şirin yuxusuna davam 

edərdi. Yenə o şirin yuxuların ağuşunda idi. 

İki sevgisi, iki tutqusu yanında idi. Kitab və 

Dilbər. Bu pəncərəsiz, nəmişlik qoxulu, 

ucuz otel otağında ən möhtəşəm sarayda 

olduğu qədər xoşbəxt idi. Üzü üzlər görmüş 

bu yataqda, tutqulu bir sevişmədən sonra 

sevgilisinə kitab oxuyurdu. Hə, hə, kitab 

oxuyur, çox həvəslə bəzi cümlələri izah 

edirdi. Dilbər heyranlıqla ona baxırdı. 

Oxuduqlarının sehrinə nə qədər qapılsa da, 

beynindəki fikirlər onu çox uzaqlara 

getməyə qoymadı:  

-Görəsən burda kimsə, nə vaxtsa sevgilisinə 

kitab oxuyubmu? 

-Yəqin ki, yox. 

-Bizim kimi qəribə cütlük yoxdur deyəsən. 

Dilbər Eyvazın qolları arasından çıxdı. 

Dəsmalı bədəninə sarıyıb vanna otağına 

keçərək dedi: 

-Dur, getməliyəm, bu günkü ədəbiyyat 

dərsini burda bitirək. 

-Tezdi, hələ getməyək. 

-Yox, tələs, bilirsən ki, vaxtım azdı. 

-Elə həmişə tələsirsən... 

Bir anlıq qaş-qabağını salladı. Qara fikirlə- 

rinin bu gözəl anların qatili olmasına icazə 

vermədi. Tez fikrini dağıdıb Dilbərin yanına 

- vanna otağına keçdi. Güzgülənən gözəlini 

arxadan qucaqladı. Bir ömür davam etməsini 

istədiyi anlar yaşayırdı. Güzgüdə gördüyü o 

bəxtəvər oğlanın özü olmasına inana 

bilmirdi. Bu qədər yalqızlıq və 

bədbəxtlikdən sonra Tanrı onu sevindirmək 

qərarına gəlmişdi. Ona ömrü boyu xəyalında 

olduğu hədiyyə bəxş etmişdi - itirməkdən 

qorxduğu hədiyyə. Hər dəfə olduğu kimi 

görüş saatlarının sonunun gəlməməsini 

istəyirdi. Amma bitəcəkdi. Dilbər 

yuyunacaq, geyinəcək və onu tələsdirməyə 

başlayacaqdı. Sonra yenə həmişəki kimi iri, 

qara eynəyini  taxaraq dalğalı saçlarını 

üzünə dağıdacaq və başını aşağı salıb, 

qapıdan çıxıb sürətlə maşına doğru 

gedəcəkdi. O da otelin borcunu ödəyib, gəlib 

oturacaqdı maşına. Dilbər yenə onu 

danlamağa başlayacaqdı: 

-Yenə yubanırsan, tez elə də... 

-Deyinmə. 

Yolun uzaq olması da Eyvaza xoş idi. Yol 

boyu maşının güzgüsündən Dilbəri süzər, 

zarafatlar edər, xoş əhvalla geri dönərdilər. 

Sonra yenə ayrılıq. Ayrıldığı andan 

darıxmağa başlayar və növbəti görüşü 

səbirsizliklə gözləyərdi. “Bu zalımın 

qızınınsa heç vecinə deyildi,  görüşməmək 

üçün hey bəhanələr gətirər”, - şikayət edərdi.  

Bu görüşlər indi o qədər uzaqda idi ki, bəzən 

elə bilirdi heç yaşanmayıb. Yalnız bir 

insanın şirin, heç oyanmaq istəmədiyi bir 

yuxu idi. Öldürə bilmədiyi o lənətə gəlmiş 

qara milçək oyatdı onu bu yuxudan. Elə 

oyatdı ki, daha yuxuya gedə bilmədi. 

Tənhalıq onu elə ağuşuna almışdı ki, bir 

vaxtlar əl-ələ gəzdiyi birinin olması onu həm 

sevindirir, həm də kədərləndirirdi. Bu 

sevməyi bacarmayan, amma sevişməyi əla 

bacaran qadının ona etdiklərini düşündükcə, 

gözəl xəyalları qayçılanıb tökülürdü. Yenə o 

xoş duyğuların yerini qəzəb alırdı. Xoş 

sözlər unudulur, acı sözlər xatırlanırdı... 

“Sənə yazığım gəlir, bu xasiyyətlə həmişə 

tək qalacaqsan”. Dilbərin bu fikrinin haqlı 

olması da onun əsəbləşdirirdi. Tək qalmışdı. 

Ayrılıqlarından uzun zaman ötmüşdü, indi o, 
tənha idi. Bu təkliyin günahı özündəydimi?! 

Bunu etiraf etmək istəmirdi. Qürurunun 

ağırlığı altında əzilirdi. Səhvlərini boynuna 

alıb onu geri qaytarmağı bacarmırdı. 

Xatirələrin şirinliyi beynini dumanlandırır, 

bədənindən xoş bir gizilti keçirdi. Onunla 

boğuşmaqdan zara gəlmiş yorğanı hər 

zamankı kimi ayaqlarının arasına alıb üzü üstə 

çevrildi. Yuxu qarışıq xəyalardan ayılıb 

yataqdan qalxmaq istəmirdi. Bu karantin 

günləri dərdinin üstünə dərd gətirmişdi. Heç 

olmasa qoşa gəzdikləri yerləri gəzər, şirin 

xatirələrlə ovunardı. İş-güclə başını qatar, 

saatların sürətlə getməsinə sevinərdi. 
Anlamırdı ki, sürətlə keçib gedən saatlar onun 

ömrüdür. İndi isə “Covid-19”- dan da, ən az bu 

xəstəlik qədər nəfəskəsici fəsadları olan 

ayrılıqdan da bezmişdi. Yataq, telefon və Eyvaz 
ayrılmaz üçlük olmuşdular. “Facebook”dan  da 

artıq zəhləsi  gedirdi. Kimin səhifəsinə baxırsan, 

şit karantin zarafatları. Virusa inananlar və 
inanmayanlar bir-birinə atmacalar atırdı. Bu 

günlərin tək maraqlı vərdişi Dilbərin 

paylaşımlarına baxmaq idi. Oxuyur və yüz yerə 

yozurdu, bəzən də istədiyi yerə yoza bilmir, lap 
əsəbəşirdi. Hərdən paylaşdığı  şəkillər dərdini 

təzələyər, ona od qoyardı: “Axı bu gözəllik 

mənim idi, yanımda idi.” Beləcə özünü 
danlayardı.  
Bu səhər də ilk baxdığı onun səhifəsi oldu. 

Yazıb: “Tavada yeməyi yandırmaqdır, səni 

düşünmək...” ürəyi həyəcanla vurmağa başladı: 

“məni deyir?! Yoox, ola bilməz. Yeni 
sevgilisinə yazıb. Yenə kimsə var həyatında. 

Kimdi görən?! Ətrafında o qədər qoca əbləhlər 

fırlanır ki... Nə olsun ki, çox zaman keçib, o da 
məni düşünür. Ola bilməz, aldatma özünü ay 

axmaq, o səni heç vaxt sevməyib“. Tez-tez 

dəyişən fikirlərdən əsəbləşib: “lənətə gəlmiş q.... 
necə əsəbləşdirdi ee məni!”- deyib telefonu 

çırpdı...  

Bu günün Eyvaz üçün necə keçəcəyini 

düşünmək çox da çətin deyil. Nə qədər əsəbi 

və dərdli olsa da, onun gücü yalnız özünə 

çatırdı. Özünü yeyib bitirirdi. Bir-birinə oxşa- 

yan mənasız günlər yaşamaqdan bezmişdi. 

Acılı-şirinli xatirələrlə yaşamaqdan  yorulmuş- 

du. Əslində bir çoxları kimi o da bu 

çətinliklərə dözməyin adına yaşamaq deyirdi. 

Bəzən isə bu şəhərdə heç kəsin yaşamağın nə 

olduğunu bilmədiyini düşünürdü. Son yazısını 

oxuduqdan sonra bir də onun səhifəsinə 

baxmayacağına söz verdi, bir neçə gün 

baxmadı da. Bir axşam yenə qızdırmalı bədəni 

yataqda, heysiz barmaqları isə “Facebook”da 

vurnuxurdu. Birdən messengerin cingiltisinə 

diksindi. O, idi. Təəccüb, sevinc, kinayə, əsəb 

bir-birinə qarışdı. 

-Salam. 

-Ooo, Dilbər xanım, salam beş də artıq. 

-Necəsən? 

-Əla! Sən necəsən? 

-Belə də... 

-Yoox, yaxşı olarsan. 

-Ola bilər. 

-Ola bilər yox, yüz faiz əlasan. Təzə sevgili 

zad... 

-Mənim sevgilim yoxdur. Bu düşüncəyə 

hardan gəldin? 

  -Yeməyi yandırmaq filan, maraqlıdır kimdi o? 

-Həə, onu deyirsən? 

-Hə. Kimdi? 

-Heç kim. Dedim ki, heç kim yoxdu 

həyatımda. 

-Mən də inandım da... 

-Sən mənə nə vaxt inandın ki?! Sadəcə daha 

səni inandırmaq fikrində deyiləm. Gözəl 

günlərimi  səni inandırmağa çalışmaqla məhv 

etdim. 

-Hə də, mən kiməm axı, məni inandırasan. 

Niyə zəng etdin mənə? 

-Axmağam da. 

-Yazığın gəlir mənə? 

-Niyə yazıq olursan ki? 

-Nə bilim ee, bəs niyə yazırsan mənə? 

Həyatında başqası ola-ola yazma mənə. Heç 

olmasa ona hörmət et. 

-Offf! Səni anlamağım da, sənə anlatmağım da 

nə qədər çətin olduğunu unudub yazdığım 

üçün, bağışla. Bir daha yazmayacağam. Nə 

ağılsız insanam, ilahi?! Hər dəfə təhqir edir, 

qovur, yenə yazıram. Əlvida! 
Dilbər əsəbi  halda messengeri blok etdi, 

qapısını Eyvazın üzünə bağladı. Onsuz da açıq 
olsa da yazmırdı. Əslində qapını özü üçün 

bağladı. Hər dəfə olanları unudub, darıxıb 

yazmaq istəsə, bağlı olduğunu görüb 
qovulduğunu xatırlasın deyə bağladı. Eyvaz isə 

çox peşiman oldu. Yenə özünə əsəbləşdi, 

fikirləri qarışdı. 
“Bəlkə elə darıxıb yazmışdı?! Bəlkə elə onun 

düşündüyü mənəm?! Qürurumu, kinimi lənətə 

gəlsin! Yalqızlıqdan, onsuzluqdan yanmaq, virus 

hərarətindən yanmaqdan da çətindir. Bu qədər 
ağrıya bilə-bilə dözmək xəstəlikdi. Vurğunu 

olduğum o səsin içimə işləməsinə, məni bu 

dərddən sağaltmasına mane oluram. Dərdimin 
də, dərmanımın da o, olduğunu niyə qəbul 

etmirəm?! Axı niyə?!  

GÜLLÜ ELDARQIZI 

TOMARLI 
 

GƏZİRƏM 
 

Hələ bərkiməyib dizi fikrimin, 

Hələ əriməyib buzu fikrimin, 

Hələ açılmayıb gözü fikrimin, 

Hələlik aləmi naşı gəzirəm. 
 

Saymadım, bilmirəm neçədi dərdim, 

Bəlkə də ürəyi haçadı dərdim?! 

Dərbənddi, Təbrizdi, Göyçədi dərdim, 

İtib üzüyümün qaşı, gəzirəm. 
 

Bu dağlar səbrimin görünən üzü, 

Hələ keçilməyib dərəsi, düzü, 

Hələ biçilməyib arşını, bezi, 

Qarışıb dünyanın başı, gəzirəm. 
 

Sınıq Körpü - sınıq könlün simsarı, 

Dərdin üzü yaranannan sapsarı. 

Zaman deyir: ömür yarı, gün yarı, 

Qəfəsdə könlümün quşu, gəzirəm. 
 

Bu dövran dəyişib, zamana dönüb, 

Hardasa bir ümüd gümana dönüb. 

Uzülməz, keçilməz ümmana dönüb, 

Qəlbimdə gözümün yaşı, gəzirəm. 
 

Görsəm də nə qədər canda ağrı var, 

İçimdə o qədər haqqa çağrı var. 

Harda həqiqət var, harda doğru var  - 

Kəlməbaşı, addımbaşı gəzirəm. 
 

 

XƏBƏRİN VARMI? 
 

Məni mənnən alıb gedən, 

Halımnan xəbərin varmı? 

Dəymişim qoy orda qalsın, 

Kalımnan xəbərin varmı? 
 

Fikrim-zikrim dolaşıb, 

Huşum gedib, ağlım çaşıb. 

Günüm ayıma qarışıb, 

İlimnən xəbərin varmı? 
 

Bu nə haldı, bu nə təlaş? 

Anlayaydım mən bunu kaş. 

Kürə dönüb gözümdə yaş, 

Selimnən xəbərin varmı? 
 

Sənə müjdə gətirmişəm, 

Öz yükümü götürmüşəm, 

Cığırımı itirmişəm, 

Yolumnan xəbərin varmı? 
 

Güllü, ömrü hədər sandım, 

Talandıqca hey talandım. 

Hec bilmədim necə yandım, 

Külümnən xəbərin varmı? 
 

YOLLAR 
 

Bu qoca şəhərə sığışmaq çətin, 

Ayağımı ordan qopar, a yollar. 

Başına dolanım ağ cığırların, 

Məni uzaqlara apar, a yollar. 
 

Apar zirvə görüm o ulu qatda, 

Sevincə çevrilim bir gün həyatda. 

Dağlar güllərini ayağım altda, 

Hər addım başında səpər, a yollar. 

 

Yağmurda islanım, günəşdə yanım, 

Soyuqda-şaxtada möhkəm dayanım. 

Qaya sərtliyində bərkisin canım, 

Qəlbim gəzdiyini tapar, a yollar. 
 

İçim bulaqların gözündən bir az, 

Doyum gözəlliyin özündən bir az, 

Deyim şairlərin sözündən bir az, 

İcimdə görürəm təpər, a yollar. 
 

Məni qayğılardan ayıra bilsən, 

“Aləmi gəz” - deyə buyura bilsən, 

Əgər gözlərimi doyura bilsən, 

Güllü gözlərindən öpər, a yollar. 
 

GƏLIR 

 
Şeir mənə demir nə vaxt gələcəm, 
Bəzən əldə çömçə tutanda gəlir. 

Onun nə vecinə mən nə çəkirəm, 

Özünün könlünə yatanda gəlir. 
  

Qar kimi ələnir, yağışa dönür, 

Tanrıdan ruhuma axışa dönür. 

Ömrümə, günümə naxışa dönür, 
Tutması nə zaman tutanda gəlir. 

  

Ulduzlar içindən enir astaca, 
Dolanır astaca, dönür astaca, 

Qəlbimdə şam kimi yanır astaca, 

Bəzən də Ay gecə batanda gəlir. 
  

Nə zaman istəsə bir əl sallayır, 

Qələmə, kağıza müjdə yollayır. 

Güllünün ömrünə ömür calayır, 
Özünün öz vaxtı çatanda gəlir. 

Nə zaman istəsə bax onda gəlir. 
 

AĞLAMA, ŞƏHİD ANASI 
 

Ağlama, şəhid anası 

Sən bir şərəf, şan böyütdün, 
Alıcı tərlan böyütdün. 

Vətənə qurban böyütdün, 

Ağlama, şəhid anası. 
 

Baş əyirəm el mərdinə, 

Əyilməz yad namərdinə, 

O can verib öz yurduna, 
Ağlama, şəhid anası. 

 
Duydu haqqın mənasını, 
Çəkdi qurban xınasını, 

O, qorudu anasını, 

Ağlama, şəhid anası. 
 

Haqdan gələn nur bizə o, 

Bəxş eylədi sur bizə o, 
Yaşatdı qürur bizə o, 

Ağlama, şəhid anası. 

 

Başında nə duman-çəndi, 
Bacısının gözü nəmdi. 

Bu gün oğlun bir Vətəndi, 

Ağlama, şəhid anası. 
 

 

Düşmənə çox uddurdu qan, 

İlham aldı bayrağınnan, 

Son nəfəsi “Azərbaycan“, 
Ağlama, şəhid anası. 

 

Güllü, haqqa olmaz əvəz, 
Yurd verilməz, yurd bölünməz, 

Şəhid olan vallah ölməz, 

Ağlama, şəhid anası. 
 

AZƏRBAYCAN 
 

Gözəllər içində ən gözəl olan, 

Sevimli nigardı Azərbaycanım. 
Torpağı müqəddəs, yurdu ləl olan, 

Bir ulu diyardı Azərbaycanım. 

 
Eşq ilə dil açan saz havası var, 

Dahilər kəlamı - söz havası var. 

Dörd fəsil içində yaz havası var, 

Bir şirin nübardı Azərbaycanım. 
 

Haqq yolunda zamanı var, vaxtı var, 

Qəlbi gül diləkli, ağ da baxtı var. 
Qeyrətdən, namusdan tacı-taxtl var, 

Haqqa havadardı Azərbaycanım. 

 
Taleyinə yazılıbdı qisməti, 

Dədələrin haqqa bağlı ülfəti. 

Nənələrin kəlağaylı isməti, 

Yar olana yardı Azərbaycanım,  
Bir nurlu diyardı Azərbaycanım. 
 

SEVDAM 
 

Mən bu eşqi əzəl haqdan almışam, 

Öz boynumu nur kəməndə salmışam. 

Rübabımda bircə hava çalmışam 
Başına dönmüşəm ulu sevdanın. 

 

Əmr  eləyib, hər əmrinə hazıram, 

Zülm eləyib, hər zülmünə dözürəm. 
Bir qəvvasam dəryasında üzürəm, 

Çox çətin olsa da yolu sevdanın. 

 
Göylərə çatsa da fəryadım, ahım, 

Eşqin qapısıdır ulu dərgahım. 

Əzəli ümidim, sonu pənahım, 
Başımda hey əsir yeli sevdanın. 

 

Nadanlar aləmə eyləsə də car, 

Onun əlindədi külli-ixtiyar, 
Qoy belə desinlər, bu Güllü Eldar, 

Olubdu köləsi, qulu sevdanın. 

        AYGÜN  YAŞAR 
 

"QİYAMÇI" ƏLABBAS 
(müharibə adlamış yazı) 

 

Bir yazıçının, şairin nə qədər möhtəşəm 

olduğunu eşitsək də, onun üstünlüyünün 

nədə olduğunu məhz əsərini oxuyanda 

dərinliyinə qədər hiss etmək olur. Əsər 

yazıçının döyüş meydanıdır. Döyüşə kənar- 

dan baxmaqla, o meydanda baş verənləri 

duymaq olmaz - məhz duymaq. Çünki 

ədəbiyyat məhz duyğularla "oynayan", 

onları inkişaf etdirən, tərbiyələndirən, 

zövqləndirən olanda oxucu zövq alır. Əsər 

bitir və sehrli aləmdən öz reallığına qayıdır- 

san. Amma "əliboş" deyil, tapıntılarla. Məhz 

bu məqsədlə oxumağa başlamamışdınmı 

kitabı? Və o anda ən azı yazıçı qədər 

həyəcanla qələmə sarılmaq, təəssüratlarını 

bölüşmək, kəşf etdiyin aləmə başqalarını da 

çağırmaq arzusu keçir qəlbindən. Elə bu 

arzu və səbəb ilə "Qiyamçı"dan yazmaq 

istədim...  

Bu yazımın içindən bir müharibə də keçdi. 

Sözün həqiqi mənasında. 27 sentyabrda 

başladılan Qarabağ müharibəsindən öncə 

yazmağa çirmələndiyim bu yazının 

davamını 44 günlük müharibə, + Qələbə 

günü, +44 günlük şəhid balalarımızın yas 

hüznündən, +44 günlük Covid-19 "həbs"in- 

dən sağ çıxmağa müyəssər olduqdan sonra 

Tanrının izni və ilham pərimin könül 

xoşluğu ilə qələmə alıram...  

 

   *** 

"Qiyamçı" - Qarabağın tale kitabı imiş.  

Əyriqar elə Qarabağ imiş... 

 

Yazıçı "Qarabağı oğul itirən kimi itirdik" - 

deyə oğul itirən ata kimi yana-yana kitabına 

"Ön söz" yazanda Tanrı  da ona gülümsəyə- 

rək baxırmış: -“Eh Yazıçı, Yazıçı, sən 

yazdığını yaz, gör Mən nə yazıram!" - deyə. 

Əslində əsərin içində 10 Noyabradək yaşa- 

yacaqlarımızın, qələbəyə necə nail olacağı- 

mızın yolları keçilmiş və "Qarabağ" işarətli  

Əyriqar azad edilmiş, Əyriqarlı qalib 

gəlmişdi. "Qiyamçı"nın yazı prosesindən söz 

açarkən yazıçı həqiqətən də, doğru deyirmiş 

ki, " bunu da yazan yazdırıb, xəttatı 

mənəm”. Yazdıran yazıçının barmaqları ilə 

Qarabağın taleyini, aqibətini yazırmış. Biz 

bunu yalnız indi - Qələbədən sonra 

əminliklə dərk edə bilirik. 

“- Onu deyirdim axı, - Zülfüqar müəllim 

söhbətinin mabədinə qayıtdı, - rusu Yaxın 

Şərqdən, Avropadan İTİ QOVAN KİMİ 

qovublar. İraqdan başqa onun Yaxın Şərqdə 

bir kimsənəsi qalmayıb. Bir azdan onun da 

qulağını kəsəcəklər. Sonra növbə İranındı. O 

da özünü yaxşı aparmır. Sənin o Əmirkə 

dediyin sözünü onda deyəcək. 

-  O növbə ki, deyirsən, bəs ondan  erməniyə  

çatmayacaq? 

- Nə qədər SSSR var, yox. Heç gözünü də 

üfürməyəcəklər. Amma məqam gəlib 

yetişsə, rus ermənini odun, alovun içində 

qoyub aradan çıxacaq, heç dalına da 

baxmayacaq."  

Və daha çoxu... 

Yazıçı hissiyyatı, məntiqi analizi və əsaslı  

nəticəsi gerçəkləşmədimi?! 90-cı ildə son  

nöqtəsi qoyulmuş  romanda Zülfüqar müəlli- 

min analiz və mülahizələrini oxuduqda hey- 

rətlənməmək mümkün deyil. Belə də oldu.  

"Bəs Türkiyə hara baxır, Əmirkə nə deyir 

buna? .... 

- ...nə deyəcək? ...gərək bizim özümüzdə 

hərəkət olsun ki, o da bir söz desin. ...Daha 

İttifaqda ittifaqlıq qalmayıb. Sənə deyim ki, 

əgər elə bir şey olsa, bundan ən çox türk 

xalqları qazanacaq.  

-Müəllim, çox türk, türk deyirsən, neyləyib 

axı bu türk? ... 

-Onu biləsən ki, türk olmasaydı, səni burda 

plov kimi yeyərdilər. ...Hələ bu xarabanın 

özündə (SSRİ-də - A.C.) nə qədər türk 

mənşəli xalq yaşayır, otuzdan çox. Sayı da 

yüz milyona yaxın. Bizi həmişə, zaman-

zaman qırıblar, yoxsa dünya türkü 

tutmazdı." 

Bu cümlələr 90- cı ildə yazılıb bitirilmiş bir 

əsərdəndir. Növbəti cümlələr isə "Qiyamçı"- 

nı bir bədii əsərdən-romandan daha artıq Və- 

tən tarixinin yazıldığı bir salnaməyə çevirir: 

"Rusun, farsın can qoyduğu odu ki, bu 

birləşməyə imkan verməsin. Azərbaycan ilk 

dəfə pay-puş olunanda, sənə keçən əsrin 

əvvəllərindən söhbət eləyirəm, ərazisi dörd 

yüz on min kvadrat kilometr idi. Az qala iki 

yüz il tamamdı ki, onun iki yüz səksən mini 

İranın, yüz otuz mini Rusiyanın nəzarətində- 

dir. Amma rus onu da bizə çox gördü. 

Borçalını gürcülərə, Dərbəndi dağıstanlılara 

bağışladı. Nə az - nə çox, düz səkkiz qəzanı 

da dədə malı kimi ermənilərə peşkəş elədi. 

İndi qardaşın "Türkmənçay"dan üzü bəri 

əldən gedən qəzaların təkcə adını desin, sən 

də bir-bir barmağını qatla. İrəvan, Dilican, 

Üşməzdin, Zəngəzur, Göyçə, Loru - Pənbək, 

Dərələyəz, Şərəyel - Gümrü, bir də 

Zəngibasar. Onların da hər birinin tərkibində 

nə qədər mahal, nə qədər kənd-köy! ...On  

 

səkkizdə Demokratik Respublika qurulanda 

ərazimiz yüz on dörd min kvadrat kilometr 

idi. İndi nə qalıb? Vur-tut səksən altı min. 

Külək ki belə əsir, bəlkə, elə oldu, axırda 

hələ buna da şükür elədik." 

Yazıçı  əsərin kitab şəklinə salındığı və çap  

olunduğu dövrdə əksəriyyətimiz kimi ümid- 

lərinin son qığılcımlarının da sönməməsi 

üçün artıq əlindən gələn hər şeyi edib 

bitirmişdi. Ediləcək bir cəhd belə qalmamış- 

dı, "Atəş!" əmrini gözləməkdən başqa. O 

"Atəş!" açılmalı idi. Bütün Azərbaycan 

tətikdə idi - oğlunu öldü bilən Ata kimi - elə 

yazıçının özü kimi kəfənini geyinib 

durmuşdu ayağa - itirəcək bir şeyi olmayan 

adamı heç nə qorxutmaz. Silah ya düşmənə 

tuşlanmalı idi, ya da öz başımıza... 

Yazıçı Əlabbasın bir yazısını oxudum. Şamil 

Qurbanovun Xocalı soyqırımı barədə haqlı 

ittihamının təsirindən elə tədbir bitməmiş 

küsüb gedən Fransa səfirindən "ayıb oldu 

səfirdən, o boyda Fransanın səfirini küsdür- 

dü" deyib Şamil müəllimi tənqid edənlərin 

əksinə olaraq tərəfkeşlik edir o yazıda.  

"İndi Şamil müəllim günah yiyəsidir ki, 

onun xalqını anasız quzu kimi mər-mər 

mələdən, soyqırıma məruz qoyan, terrorda 

əli olduğu sübuta yetirilən bir erməni 

dığasının - Robert Köçəryanın döşündən 

order-medalı bütün dünyanın gözü qarşısın- 

da məhz hələ də avamcasına ümid bəslədiyi- 

miz “qonşu kişilərindən biri" olan Fransa 

prezidenti asıb? Fikir verin: özü də hansı 

şücaətinə görə!...Şamil müəllim də onun 

davasını eləyir ki, nə yatmısan, ay bədbəxt 

millət, ermənilər Xocalıda vuruşan ordunu 

yox, əliyalın, dinc camaatı qanına qəltan 

eləyiblər. Bəs Fransa prezidenti bu fakta 

niyə göz yumur?! ...İndi görün Şamil 

müəllimin xalqı necə xalqdır ki, bu zülmə 

tab gətirə bilir, adi, sıravi səfir isə güldən 

ağır bir söz eşidən kimi az qalır respublikanı  

tərk eləsin." ("Qonşu kişisi" portret-yazısı, 

"İnam yolu"qəzeti, 30 aprel, 2002.) 

Haqq sözünü vəzifəsini itirməkdən qorx- 

madan ləyaqətlə deyən adamlar ola bilər ki,  

həmin vaxt daşa tutula. Zaman isə belə 

ədalətsizlikləri yerinə qoymaq işində 

maraqlıdır. 18 il sonra 44 günlük müharibə 

zamanı kreslo qarşısında zağ-zağ əsənlər 

Fransa iqtidarının da nə mal olduğunu çox 

açıq-aydın şəkildə gördülər. Şamil müəllim- 

dən üzr istəyin, yaltaqlar.  

Əlabbas müəllimin roman həyatı ilə real 

həyatının fərqlənmədiyinə bir sübut da bu 

deyilmi? Hər iki həyatının mərd qəhrəmanı- 

dır O. Haqqın, ədalətin dostudur və bunu 

gizlətmir.  

"Qiyamçı" ilə əslində yazıçı həm də bir 

politoloq olduğunu isbat etdi. Bu gün televi- 

ziyalarda Biri(nci)nin dediklərini tutuquşu 

kimi təkrar etməklə gözə girən eynəkli 

"polituluq"lardan daha çox məntiqli və oriji- 

nal mülahizələr deyir Onun qəhrəmanları:  

"Söhbət deyəndə ki, yenə təkrar eləyirəm, 

rus əl qatmasa erməni bu qələti eləyə 

bilməzdi. On səkkizdə Azərbaycan çalxa- 

nanda vəziyyət indikindən qat-qat ümidsiz 

idi, kim inanardı, vaxt gələcək erməni- 

Azərbaycan dostluğunu vəsf eləyən əsərlər 

yaranacaq, qardaşlıq haqqında mahnılar 

qoşulacaq, hələ biqeyrət-biqeyrət gedib 

onlardan qız alan oğlanlarımız da tapılacaq? 

Çünki bu Moskvaya gələcək planlarını 

həyata keçirmək üçün lazım olub. Nəticəsi 

indi görünür bax, bu gün... Dediyim odu ki, 

əgər rusa sərf eləsə, bir şillə onların ağzına, 

birini də bizim ağzımıza vurub oturdacaq 

yerimizdə. Yenə hər şey həmən-həmən 

olacaq, get-gəl başlanacaq, umu-küsülər 

yaddan çıxacaq, çünki biz yaddaşsız xalqıq.  

 

 

 

 

 

Ola da bilər ki, geri qayıtmaq söhbətini 

ortaya atsınlar. Hələ rus manevr eləyir,  

görsün, Azərbaycandakı ermənilərlə necə 

davranacaqlar, onun özünün burdakı 

maraqları təmin olunacaq, ya yox?! Əgər 

görsə ki, işlər fırıqdı, o istəyən məcrada 

davam eləmir, onda mən dediyim yola əl  

atacaqlar. Yox əgər bizimkilər biqeyrətlik 

eləsələr, onda vay halımıza!  

BİZİM HAMIMIZI BİR NƏFƏR KİMİ 

QARABAĞA APARMAQ LAZIM İDİ. 

ONDA NƏ ERMƏNİ, NƏ DƏ RUS BU 

QƏLƏTİ ELƏMƏZDİ". 

Hesab edirəm ki, bu cümlələr  Noyabrdan 

sonrakı gələcəyin güzgüsündən görünənlər- 

dir.  

Xocalı, Bakı, Quba soyqırımlarını, Daşaltını, 

Gəncə, Bərdə qətliamlarını yenidən 

yaşamamaq üçün unutmamalıyıq yaxın 

keçmişimizi! 

Yazıçının 30 il(!) öncədən yazdığı mülahi- 

zələr sadəcə təxəyyül məhsulu deyil, keç- 

mişmişdən - real tariximizdən çıxardığı 

məntiqi nəticələrdir. Və biz bunları, həqiqə- 

tən yaşadıq. Yazıçının həm də bir politoloq, 

filosof, alim olduğunu bəyan edən "Qiyam- 

çı" həm keçmişimizin, həm bu günümüzün, 

həm də gələcəyimizin KİTABıdır.  

Elə buna görə də yazımı gerçəkləşəcəyinə 

ürəkdən inandığım Əlabbasın - Təbrizin qı- 

zıldan qiymətli cümlələri ilə tamamlayıram: 

" ...deyirdi ki, Cənubi Azərbaycanla Şimali 

Azərbaycan birləşsə, həmişə də belə deyirdi, 

Cənub, Şimal dünyada ikinci böyük türk 

dövləti yaranar, əlli milyondan da çox 

olarıq. Deyirdi, geci-tezi var. O gün mütləq 

gələcək, mütləq"... 

   QABİL  DƏRDLİ 
 

 HARA GEDİRSƏN? 

 

Hara gedirsən, dostum?.. 

Tanıyırsanmı yolunu, 

Yol yoldaşın kimdir bəs? 

Bilməsən də olar adını. 

Ürəyi daş deyilsə,  

hələ ağlı çaş deyilsə, 

yetər. 

Qocalıqdan deyil, 

cahillikdən itirir ağlını 

bu zamanda insanlar. 

Adamların içi yalanla dolu, 

Yollarımız dumanla. 

Əl uzadıb silməyi gəlir adamın,  

tərləmiş şüşəni silən təki. 

Bu temperatur fərqindən yaranan tər deyil, 

Düzlə əyrinin arasına qonan çəndir. 

Bu arada əyilmişlərin görür gözü ancaq... 

Əyilə bilməmək bir dərddir, 

Əyilib düzələ bilməmək bir. 

Yenə düz qalmaq yaxşıdı, 

Yağmurlara 

məruz qalan səthi 

az olur bədənin... 

Hələ o təpədən 

enmək də var. 

Kimi dığırlanar, 

Kimi düşər ayağıyla. 

Pambıq tıxama 

barı vicdanının qulaqlarına. 

Adi qulaqlar onsuz da eşitmir 

bir çox hıçqırtıları. 

Yolun açıq olsun, 

dostum. 

 

DƏRSİNİ YAXŞI ÖYRƏN 
 

Dərsini yaxşı öyrən. 

Bu dərs, 

o dərsdən deyil, dostum. 

Kiminçündür axtardığın?.. 

Çox gəzirsən veyil-veyil. 

Bu günün işi deyil 

ilahi ədalət. 

Bərabərliyin bir tərəfi 

Sıfır olanda basar səni heyrət... 

Sənə aid olmur 

hər səndən olan, 

Sənin olmur inan,  

səninki olan. 

Öz odunla yandırdığın 

ocağında kül olmaq var. 

Yıxıldığın quyuları 

qazan əldən gül almaq var. 

Bir gün baxmağı sən öyrətdiyin 

göz önündə tor olarsan. 

Beş barmaqla bal verdiyin 

Ağızlardan "çor" alarsan... 

Ehhh... 

Adi saydığın günlərin 

xoşbəxt anların xatirəsinə çevrildiyində 

tükənir adam. 

Kürəyinə saplanan bıçağın 

Dəstəyi tanış gələndə 

ürpənir adam.  

Get… 

Dərsini öyrən, dostum. 

Hələ çox bərabərsizliklər çıxacaq qarşına, 

get… 
 

ŞİRİN ANLAR GÖZLƏYİRİK. 
  

Oturub 

düşünmək istədim, 

Durmadı 

papaq önümdə. 

Nə yaşamda qalıb bir dad, 

Nə qalıb məna ölümdə... 

Şirin anlar gözləyirik, 

Acı günlər yaşayaraq. 

Bu başda nə gizləyirik 

çiynimizdə daşıyaraq? 

Söyləməyə gəlmir dilim, 

Gerçəyi udub gedirəm. 

Çeynəməyə yoxdu dişim, 

Cecəyi udub gedirəm... 

CIZMA-QARALAR. 

 

Torpağın çatlarıından 

süzülür yağış suyu. 

Kim bilir, bir böcəyin, 

qış yemi toplanıbdı, 

qalıb bəlkə qış suyu? 

 

Tutub çıxır ucundan  

yağışın, yerin ahı. 

Dolu düşəndə görən, 

nəymiş yerin günahı? 

 

Utanıb qızarır üzü 

təzə paltar geyəndə 

çılpaq budaqların da. 

Sonra dişi ağarır 

çiçək dodaqlarından. 

 

Söz gəzir el içində. 

Ağızlar od püskürür, 

deyir savaş düşəcək. 

Demir ki, neçə evin 

başına daş düşəcək. 

 

Bükük olsa da beli, 

kasıb başı dik qalıb. 

Üzün fikirli qırxıb, 

çənəsində tük qalıb. 
 

SOYUQ ELƏ HAMI ÜÇÜN 

SOYUQDUR 
 

Soyuq hamı üçün elə soyuqdu, 

Hamının ayağı üşümür amma. 

İsti hamı üçün elə istidir, 

Hamının nəfəsi tövşümür amma. 

 

Yenə küçələrdə əsir küləklər, 

Yenə həyətləri toz alıb gedir. 

Kiminin yolunu kəsir küləklər, 

Kiminin ümidi qoz olub, gedir. 

 

Qar bütün damlara eyni qonacaq, 

Yağışlar döyəcək hər pəncərəni. 

Biri həzz alacaq, biri donacaq, 

Acısı çəkənin, kefi sürənin. 

 

Görən neyləyəcək gələn bu qışda? 

Bir köhnə daxmanın sönür çırağı. 

 

Romantik duyğulu gürşad yağışda 

Batıb islanacaq kasıb ayağı. 

 

Payız gecəsinin qaranlığında, 

Göy guruldayanda, çaxanda şimşək, 

Çoxu uyuyanda öz yatağında, 

Bir yetim canına qorxu düşəcək. 

 

DƏNG GƏLMİRƏM... 

 

Dəng gəlmirəm nədənsə 

bu səhnəyə, bu xora. 

Yüz yaltaq qara desə, 

elə ağ deyəcəyəm. 

Elə bir tərsəm ki, mən 

öləndə də əksinə, 

Hamı qara geyəcək, 

tək mən ağ geyəcəyəm… 

 

İSTƏDİYİN OLMUR 

 

Sən istəyən kimi olmur heç nə heç zaman. 

Daş üstündə qalar rahatlıq gəzənin bir ayağı. 

Çəkilmiş torlar var ilişməyə tikanlı, 

qazılmış quyular var düşməyə dərin. 

İstədiyin oyunlar oynanılmır buralarda. 

Qurulmuş öz oyunu vardır hər yerin. 

"Dağlar qarsız, bağlar barsız" qalan 

vaxtlardır indi. 

Hazırlaşdığın sual düşmür daha imtahana. 

Çömçə bulayansız olmazmış,  

qapı ulayansız. 

Kimə gərəkdir toz altında qalan qanun 

kitabları, 

ələkçiyə qıl verənlərdən başqa? 

Qızılın da zayını çıxartdılar, bu qədər 

susmaqla. 

Qızıl qayda deyilən bir şey yoxmuş həyatda. 

 

UÇUB MƏNİM TƏYYARƏM 

 

Uçub mənim təyyarəm 

Qatarım keçib çoxdan. 

Məni gözləmir daha 

Gəmim, küləkli liman. 

 

Quşlarla ayaqlaşmır, 

Tək qanad arzularım. 

Yaxıb yandırır məni 

Od, barıt arzularım. 

ZAUR ƏRMUĞAN 

                   ÇÖRƏK 
                        Hekayə 

     Artıq qəti qərara gəlmişdi. Daha başqa bir 

şey barəsində düşünməyə əsas yox idi. Hər 

şeyə "əlvida!" - deyərək bu həyatla əbədi 

vidalaşmalı... Qabaqcadan hamısını ölçüb-

biçmişdi. Bir məsələ isə onu hey narahat 

edirdi: "Necə eləmək ki, tez də ölmək!" 

Düşünürdü: "Çətin və ağrılı olsa da, asan 

ölmək!" Bu haqda çox götür-qoy eləmişdi. 

Lap zəhər içməyi də planlaşdırmışdı. Amma 

buna ürək eləmirdi. Damarını kəsməyə dözə 

bilməyəcəkdi. Qanı bədənindən axıb qurtarana 

qədər ağrılara tab gətirmək çox ağır olardı. 

Ölüm onsuz da ölümdür: o, əzablar içərisində 

qovrula-qovrula ölmək istəmirdi. Özünü 

asmaq fikri dı yox idi. Bir neçə il bundan 

qabaq buna cəhd göstərmişdi. Bir dəfə kəndir 

qırılmış, bir dəfə isə təsadüfən yaxın qonşusu 

bundan duyuq düşüb   hay-küy salmışdı. 

Beləcə salamat qalmışdı. Suda üzməyi yaxşı 

bacarırdı, yoxsa atardı özünü çaya. Qorxurdu 

ki, ölümlə əlbəyaxa olanda canını xilas etməyə 

çalışar. Axı can şirin şeydi. Bilirdi ki, canına 

qıyan adam nəyin bahasına olur-olsun, son 

anda özünü ölümdən qurtarmaq üçün dəridən-

qabıqdan çıxır, sağ qalmaq istəyir. Çox 

qorxurdu; birdən tale üzünə gülər, suda 

boğulan saman çöpündən yapışan kimi o da 

qaçar ölümün caynağından. Bunu isə heç 

istəmirdi. Qərara gəlmişdi ki, yaşadığı 

doqquzuncu mərtəbədən özünü yerə  

atmalıdır, vəssalam!  İkiotaqlı mənzilin eyvanı 

isə açıq havaya açılırdı... 

     Mədəti sarsıdan ilk dəhşətli hadisə kiçik 

yaşlı qızının qəfil ölümü olmuşdu. Çox 

üzülmüşdü bundan. Bir tərəfdən isə işsizlik 

ona çox əziyyət verirdi. Qohum-əqrəbadan, 

tanış-bilişdən borc pul almaqdan özü də təngə 

gəlmişdi. Min bir əzabla axtarıb tapdığı iş 

yerlərindən də faydalana bilmirdi. Tez-tez baş 

verən ixtisarlar onu bezikdirirdi. Küçələrdə 

varlı adamların maşınını yuyur, bazarlarda yük 

daşıyır, çox vaxt bu zəhmətin müqabilində elə 

bir xeyir görə bilmirdi. Pul qazanmaq üçün 

nəyə əl atırdısa, ümidi boşa çıxırdı. İçkiyə 

qurşandı. Hər gün evə sərxoş gələr, 

qanıqaralıq yaradardı. Pulsuz adamın 

sərxoşluqla gün keçirməsi dəhşətli faciədir. 

Güc-bəla ilə tapdığı iki-üç manatı da içkiyə 

verir, evi dolandıra bilmirdi. Qumara girişdi. 

Döyüldü də, söyüldü də. Arvadının nişan 

üzüyünə kimi qumarda uduzdu. Bu son hədd 

idi. Bir gün isə qadını onu atıb getdi. Bu, 

Mədətə dözülməz dərd oldu. Bir də eşitdi ki, 

arvadı başqası ilə həyat qurub yaşayır. Mədət 

özünü əlacsız görməkdən daha usanmışdı. Hər 

gecə yuxusunda qızını görürdü. Gah uşağın 

saçlarını darayır, gah onu qucağında gəzdirir, 

gah da yelləncəkdə yellədirdi. Yuxusunda 

xanımıyla bir yerdə keçən xoşbəxt günlərini 

görürdü. Yuxusunda şad idi. Yuxudan 

ayılanda isə saatlarla yatağında qalıb  darıxır, 

gözləri yaşla dolurdu. Həmin gün əhvalı təlx 

olardı Mədətin... 

... Tezdən idi. Eyvana çıxdı. Gözucu aşağıya 

boylandı. Ətrafda heç kəs gözə dəymirdi. 

Eyvanın dəmir məhəccərindən yapışıb 

ayaqları üzərində özünü dikəltməyə çalışırdı. 

Ayaqları əsirdi, dəmir məhəccərə bərkidilmiş 

dirəkdən tutmuşdu. Bir əlini məhəccərdən 

azca araladı, sonra yenə dəmir dayaqdan 

möhkəmcə yapışdı... 

Qəfil səs eşitdi. Uşaq səsiydi. Yoxsa bu onun 

dünyadan getmiş balaca qızının səsiydi, bəlkə 

qızı onu o dünyadan çağırırdı? O, özünün də 

anlaya bilmədiyi fikirləri ani olaraq 

xəyalından keçirdi. Yox! Bu qızının səsi 

deyildi. Qonşu eyvandan eşidilən balaca 

qızcığazın səsiydi: 

- Qalx! Dur ayağa, səhər açılıb! Acmışam, 

çörək istəyirəm.   

Qız sözlərinə ara verməyərək ağlayırdı. Mədət 

yenə qızını xatırladı. Ac olanda ona yavan 

çörək verərdi, ağlayanda ovundurardı, 

gözünün yaşını silərdi. 

Qonşu eyvana yenə qızcığazın iniltili səsi 

yayıldı: 

- Niyə oyanmırsan? Gəl mənə çörək ver! – 

qışqıraraq ağlayırdı. 

    Mədət uşaq kimi doldu. Bircə gözlərindən 

yaş, nəfəsindən hönkürtü qopmadı. O, için-

için içində yanıb qovruldu. Nə edəcəyini 

düşündü. Uşağı sakitləşdirmək, ona əl 

uzatmaq istədi. Dünən süfrədəki yeyilməmiş 

quru çörək şəkil kimi gözlərinə göründü. Cəld 

yerindən sıçradı, məhəccərdən eyvana atılaraq 

otağa keçdi. Masa üstündə bağlamaya 

bükülmüş quru çörəyi əlinə aldı. Qonşu 

mənzilə qapıdan keçə bilməyəcəkdi. Qonşu 

evin yiyəsi xəstə qarını narahat etmək 

istəmirdi. Atasız, anasız böyüyən qızcığaza isə 

özünü çatdırmaq üçün yol axtarırdı. Tapdı. 

Eyvandan eyvana keçmək lazım idi. Otağın və 

mətbəxin açıq qapıları eyvana baxdığından  

balaca Lamiyənin səsi qonşu eyvana qədər 

gedib çıxırdı. Asta addımlarla otağa keçdi. 

Birdən qarşısındakı uşağın zərif və xırda 

əllərini divanda yuxuya getmiş Səlmi arvadın 

yaxasından yapışan gördü. Lamiyənin gözləri 

ağlamaqdan qızarmış, yanaqları pörtmüşdü. 

Qarıdan isə səs çıxmırdı. Uşaq sükut içində 

donub qalmışdı. Ala gözlərini heyranlıqla 

onlara qəfil düşən bu qonağa zillədi. Tanıyırdı 

Mədəti. Əllərinə baxdı. Xəfif gülümsədi. 

Mədət yerində donub qalmışdı. Udqundu. Tez 

yaxına gəlib qızcığazın sarışın saçlarını 

tumarladı, gözlərinin yaşını sildi, əlindəki 

quru çörəyi ona uzatdı. Qarıya sarı boylandı. 

Diqqətlə sifətinə baxdı. 

Onun üzündə həyat nişanəsi yox idi. Nəfəsi 

gəlmirdi. Çoxdan keçindiyini, yəqin ki, 

yuxuda ikən axşam öldüyünü duydu.  

- Nənə, dur ayağa, səhərdir! Nənə?   

Uşaq nənəsinə yalvara-yalvara quru çörəyi 

dişləri ilə əzib udurdu. 

Mədət yana çevrildi. Örtüyü əlinə alıb ehmalla 

gözləri yumulmuş Səlmi arvadın üzərinə sərdi. 

Sonra əyilib uşağı qucağına aldı.  Oradan 

çıxaraq öz mənzilinin qapısına yaxınlaşdı. 

İçəri işıqlı idi. Elə bil bayaqkı otaq deyildi. 

İçərini sarmış qorxunc qaranlıqlar isə harayasa 

sovrulub getmişdi. Divarlardan hənir 

duyulurdu... 

Balaca qızcığaz onun üzündən, alnından, 

saçlarından öpən Mədətin qucağından yerə 

düşmək istəmirdi... 

 
 

            TƏLƏBƏ  TALEYİ 

                         Hekayə 

                                                                

Hüseynin atası ağır xəstə idi. Anası, bir də iki 

bacısı kənddə yaşayırdılar. O, tələbə 

olduğundan şəhərdə - mərkəzdən uzaq bir 

qəsəbədə əmisigilin evində qalırdı. Utancaq, 

qaradinməz, həm də savadlı oğlan idi. Tay-

tuşlarından fərqlənərdi həmişə. Universitetin 

filologiya fakültəsinin əlaçı tələbəsi olan bu 

çəlimsiz oğlan hərdən şeirlər də yazardı. 

Tələbə yoldaşları bu şeirlərin ilk oxucuları idi. 

Uşaqlar onun xətrini çox istəyərdi. Tikansız 

balıq kimiydi, heç kəslə işi olmazdı, başını 

aşağı salıb dərsini oxuyar, sakit-sakit danışar, 

kitabxanalarda gözlərini yorardı, dərsdən 

başqa ayrı fikri olmazdı. Əmisi evində 

qalmasına baxmayaraq, sıxıntıları çox olardı. 

Mərcanın bir sözünü iki eləməyə cürəti 

çatmayan Oruc qardaşoğ- 

luya canıyananlıq etməz, onun burada 

qalmasını heç arzulamazdı. Orucun arvadağız 

olması Hüseynin işini daha da çətinləşdirirdi. 

Evdə söz-söhbət qalxanda çox vaxt hər şey 

dilsiz-ağızsız Hüseynin boynunda qalardı.  

Hüseynin xəstə atası Eldəniz Oruca vaxtında o 

qədər köməklik etmişdi ki... Axı ataları öləndə 

Orucun vur-tut dördcə yaşı vardı. Hələ 

Orucdan böyük, balaca bacı-qardaşları da 

vardı, bunların hamısına yiyə durub əzab-

əziyyətlər çəkmək isə ailənin ilk övladı 

Eldənizin, bir də anaları Nişanın boynunday- 

dı. Eldəniz on altı-on yeddi yaşlarından ailə, 

uşaq dərdi çəkmiş, əziyyətlər görmüşdü. Hətta 

savadı olsa da, özü ali məktəb oxumaq 

istəməmişdi, demişdi ki, qoy bacı-qardaşım 

oxusun, özlərinə bir gün ağlasınlar, əllərində 

diplom olsun, bilərəm ki, bir tikə çörəkləri var, 

mən mədəndə fəhlə işləsəm də olar, onsuz da 

günüm qışda qarın, yağışın, altında, palçıqda, 

yayın istisində tərin, suyun içində keçir, üst-

başım qara mazut, əllərim də qabar-qabar, 

amma buna da şükür, yenə güzaranımız 

birtəhər keçir, dolanırıq...  

İllər keçmişdi... Hüseynin atası iflic 

xəstəliyinə tutulduqdan sonra kirayə haqqını 

ödəyə bilmədiklərinə görə o, əmisi evində 

qalmalı oldu. Hüseyn əmisigildə sadəcə 

qalmır, hər gün bazarlıq edir, xörək 

hazırlamağa kömək edir, müxtəlif  işlərə əl 

yetirir, bununla belə dərslərinə də vaxt çatdır- 

ırdı. Çox yorğun olurdu, bir yandan məktəb,  

bir yandan da ev işləri onu bezikdirirdi, 

üstələk də əmisi arvadı Mərcanın deyingənliyi, 

kin-kidurətli hərəkətləri, narazı- 

lığı, yanpörtü baxışları, əmisi uşaqlarının 

hoqqabazlıqları,  pulsuzluq, darıxdırıcılıq ən 

son həddə çatmışdı. Əmioğlusu, yaşca 

özündən kiçik xəbərçi Alikin saymazyana 

münasibəti Hüseyni özündən çıxarır, o, isə 

hirsini içərisində boğurdu. Mərcan oğlu Alikə 

qonşu otaqda "kurs" keçərdi: 

- Həddi nədir ki, sənə bir söz deyə, canını 

alaram onun. Atası xəstədir, qalıb əllərdə, 

yaxşı yer tapıb.  Malbacı!  

Hüseyn bu sözləri çox eşitmişdi, hər dəfə də 

dözürdü. Oruc işdən evə gələn kimi Mərcan 

qulağını doldururdu:  

-Rədd olub getsin! Yeyir-içir burda, cibində 

qara qəpiyi də yox! İşə, gücə də yaramır. 

Yuduğu qablar başına dəysin. Alik - yazıq 

uşaq əriyib çöpə dönüb. Uşağa ağzına gələni 

deyir Hüseyn. Eldənizin nə vecinə! Zülüm 

çəkən bizik! - Mərcan çox şeylərdə Hüseyni 

günahkar görürdü. Mərcana görə, Hüseyn 

sakitliyinə, savadlı olmağına görə də günah 

sahibi idi, hətta kəndçi balası olduğu üçün də 

gözümçıxdıya salınırdı. 

Hüseyn çox şeylərə dözürdü. Əlləri dona-dona 

soyuq su ilə qab-qacaq yumağa, buz kimi 

otaqda gecələməyə də, Mərcanın qışqırıqlarına 

dözməyə, Orucun arvadağızlığına, Alikin 

ədəbazlığına, balaca Nərminin oyunbazlığına - 

hər şeyə, hər şeyə dözürdü.  Elə bil bütün 

çətinliklərə tab gətirmək üçün burada 

qalmalıydı. Bircə onu bilirdi ki, buna məcbur 

idi, sadəcə məcbur! Haraya gedəydi? Özü də 

bilmirdi. Bu söz-söhbətləri evdə açıb - 

ağartmaq istəmirdi, bir-iki dəfə bu barədə 

anasına demişdi, bir nəticə hasil olmamışdı, 

xəstə atasını isə narahat etmək olmazdı. Əlacı 

yenə bu acılara dözmək idi. İndi əmisi də, bu 

ev, bu evin adamları da ona yad görünürdü. 

Gah işığı söndürüb pəncərə ağzında ağlayar, 

gah da əzablardan xilas olmağın yolunu 

axtarıb tapmayanda ümidsizliyə qapılardı. 

Mərcan evdə dava-dalaş salmışdı ki, guya 

Hüseyn onun evinə dua gətirib, ancaq bu dua 

deyildi. Qıraqları sapla tikilmiş palto düyməsi 

boyda bu əşya hələ uşaqlıqdan onun yaxasında 

idi, anası ziyarətgahdan gətirmişdi. Mərcan 

onu evdən oğurluq etməkdə suçlayırdı. Onda 

çox məşvərətdən və Hüseynin haqlı etirazın- 

dan sonra, nəhayət  Oruc bununla razılaşmışdı. 

  

Sən demə, qalıq pulları Alik oğurlayırmış, bu  

Alikin ciblərindən çıxanda bilindi. Hüseyn 

Mərcanın verdiyi pulla dükandan bazarlıq edib 

tapşırılan şeyləri alıb gətirər, qalıq pulu da 

qəpiyinəcən masanın üstünə qoyar, bundan 

Mərcanın da xəbəri olardı. Pullar Alikdən 

çıxanda Mərcan pul kimi qızarmışdı, amma 

sübut olunmayana qədər Hüseyni tənbeh edir, 

ona nalayiq sözlər deyirdi. Oruc əsəbləşmişdi. 

Orucun özündən müştəbeh, xəsis, deyingən  

Mərcanı heç bir şeylə razı sala bilməyəcəyini  

Hüseyn yaxşı anlayırdı. Özündən, taleyindən 

inciyirdi, dərdini deməyə adam tapa bilmirdi. 

Hərdən sıxıntılardan, beyin yoran hay-küydən 

canını qurtarmaq üçün kitab-dəftərini götürüb 

evdən çıxır, bir baş kitabxanaya yollanırdı. 

Sabahkı seminar dərsləri öyrənib geri qayıdar, 

binanın döngəsində saatlarla dayanıb evə 

keçmək istəməzdi. Hərdən yaxınlıqdakı 

parkda, adamların nisbətən az olduğu yerlərdə 

fikirli-fikirli gəzişər, yanından gülə-gülə ötüb 

keçən adamlara həsədlə baxardı. Bircə şeyi 

düşünürdü: "Mən nə edim?" Sual çətin, cavab 

isə yox. Puli yox, aldığı təqaüdlə də bir şey 

etmək mümkünsüz, evdə isə vəziyyət çətin - 

ailə əlil pulu ilə əziyyətlə dolanırdı, müalicə 

üçün qətiyyən imkan yox idi. Tələbələrdən 

ona bir-iki dəfə yaddım edən olsa da, bunu heç 

arzulamamışdı, uşaqlar özü yığışıb əl 

tutmuşdular. Utanmışdı, özü də xəyalına gətirə 

bilməmişdi ki, bu, necə oldu. Sonra Hüseyn 

hər şeyi açıb danışmışdı. Uşaqlar birlikdə 

universitetin həmkarlar ittifaqından Hüseynə 

yardım istəmişdilər, onu bir az da olsa 

sevindirə bilmişdilər. Tələbə yataqxanasında 

yer olmadığından (orada köçkünlər qalırdı) 

yenə ünvanı əmisi evi olmuşdu... Hüseynin 

evə gəlmək istəmədiyindən kitabxanada yatıb 

qaldığı vaxtları da olurdu. 

... Hüseyn yay tətilindən sonra, növbəti dərs 

ilində daha əmisi evində qalmadı. Lazımı 

yerlərə ərizə ilə müraciət edib əyani təhsilini 

qiyabi şöbə ilə əvəz etdirməyi qərarlaşdırmış- 

dı. Düşünürdü ki, bu daha yaxşıdır, bir il gec 

qurtarsa da, işləyər, pul qazanar, həm də 

təhsilini davam etdirər. Xəstə atası da əziyyət 

çəkməz, onun sağlamlığını qoruyar, müalicə- 

sini davam etdirər, anasına kömək edər, 

bacılarının dərsləri ilə maraqlanar, ailəyə 

xeyiri, faydası dəyər. O, qayğıkeşliyində, 

xeyirxahlığında elə atası Eldənizə çəkmişdi... 

 CAVANŞİR  QƏNBƏR  
                 

                 QORXMA… 
 

Can verən deyiləm azar-bezara,  

Odda ərimişəm, dəmirəm, qorxma! 

Onsuz da mən çoxdan qara torpağam, 

Qan ilə yoğrulmuş xəmirəm, qorxma! 

 

Düşsəm də həyatda mən haldan-hala, 

Dilim qəndə dönüb, dodağım bala, 

Bənzədə bilmədim çoxun qartala, 

Tülküyə şir, aslan demirəm, qorxma! 

 

Cavanşir Qənbərəm, olmadım nadan, 

Soyum halal olub, kökdən, binadan. 

Üzü ağ gedəcəm qoca dünyadan, 

Mən xalqın malını yemirəm, qorxma! 
 

              QARDAŞIM 

 

Üç dəfə Milli Qəhrəmanlığa təqdim 

olunmuş döyüşçü dostum Əmrah 

Cabbarlıya. 
 

Çox xətrinə dəyənlər öz payını aldılar,  

Kölgənə daş atanlar bir az hay-küy saldılar, 

İzinə iz qoyanlar dərələrdə qaldılar,  

Varlığına kəc baxdı, azan, itən qardaşım,  

Sən yenə zirvədəsən, mənim Vətən 

qardaşım! 
 

Sən vətənin vurğunu, sən bu elin yarısan,  

Dillərin əzbərisən, Vətənin vüqarısan, 

 

 

 

Çəmənlərin gülüsən, zirvələrin qarısan,  

Söykəndiyin dağlara gələrsən tən qardaşım,  

Mənim igid qardaşım, mənim Vətən 

qardaşım! 
 

Pələng kimi döyüşdün bu müqəddəs 

savaşda, 

Min qəlpənin izi var sığındığın hər daşda. 

Bu xalqın əsgərisən sən bu gün də, bu yaşda, 

Ev-eşikdə qayğılı, səngərdə şən qardaşım, 

Mənim əziz qardaşım, mənim Vətən 

qardaşım! 
 

Cavanşirəm, bilmirəm, bəlkə də az görürəm,  

Sənə baxıb qururdan Kürü dayaz görürəm, 

Gözlərinin ağında neçə Araz görürəm,  

Qəlbində yurd sevgisi, saçında dən, 

qardaşım, 

Mənim gözəl qardaşım, mənim Vətən  

qardaşım! 
 

            OLAMMAZ 
 

Ağ günlərin qarasını görmüşük, 

Daha günün boz, sarısı olammaz! 

Bu millətin "Kərəm" dövrü qurtardı... 

Keşiş qızı "Türk qarısı" olammaz! 

 

"Haya" düşməz bu diyarın havası, 

Köçüb gedər hardan qaçıb babası. 

Qurduqları eşşəkarı yuvası - 

"Hay"- huylardan bal arısı olammaz! 

Dünya gülər, məğlub olub qəm etsək, 

Tozu qalmaz əlimizi nəm etsək. 

Cümlə-cahan ermənini cəm etsək, 

Mil-Muğanın heç yarısı olammaz! 

 

Ulu babam doğru dedi, hər şeyi, 

Ayıq olun, Türkdü, Türkün köməyi. 

Bu hayların  yüz qulaqsız köpəyi, 

Ulu Türkün kor Alısı olammaz! 

 

              DƏYSİN 
 

Bir azca yaxına gəl, əsgər balam, 

Şuşanın havası üzümə dəysin! 

Qaldır ayağının altından öpüm, 

Qarabağ torpağı gözümə dəysin! 

Halalca haqqındı bu toy, bu büsat, 

Saralan yurdlara qaytardın həyat. 

Üşümə can bala, əlini uzat, 

Sinəmdə oduma-közümə dəysin! 

 

Yuxuma girirdi, cığırlar, yollar, 

Yamacda bulaqlar, zirvələrdə qar. 

Allaha yalvarıb, deyirdim, nolar... 

Balamın qoy izi, izimə dəysin! 

 

Cavanşir Qənbərin odlar ölkəsi, 

Sevdim, bu torpağı sevən hər kəsi. 

Qalib əsgərimin isti nəfəsi, 

Yazdım ki, şeirimə, sözümə dəysin! 

 

AZƏRBAYCAN 

 

Qoy canımı fəda edim, bu müqəddəs 

torpağına, 

Canımda can, dizimdə qan...  

Sevinirəm, boylandıqca ay-ulduzlu 

bayrağına. 

İgidlərin düşmənləri çökdürdülər ayağına, 

Şərəfini, hünərini, mərdliyini gördü cahan, 

Sənə mənim canım qurban, Azərbaycan, 

Azərbaycan! 

 

Sən müqəddəs gor yerisən, Poladların, 

Mübarizin. 

Bir Məkkədi, Mədinədi, qan tökülən dağın-

düzün. 

Əhd etmişdim zəfər günü sürünürdüm dizin-

dizin, 

Könlümdə sən... 

Dilimdə sən... 

Sabahımız üçrəngli dan,  

Sənə mənim canım qurban, Azərbaycan, 

Azərbaycan! 

 

Bir yumruq tək bütövləşdin, seçildikcə 

dostun, yadın, 

Dünyanın hərb tarixinə qızıl xətlə düşdü 

adın. 

Paralandın yıxılmadın...  

Parçalandın yıxılmadın... 

Pay-püş etdi, yaraladı yağı səni zaman-

zaman, 

 

 

Sənə mənim canım qurban, Azərbaycan, 

Azərbaycan! 

 

Daha ünvan deməyəcəm, duran durur, axan 

axır, 

Aramızda Araz durub qılınc kimi - o tay 

baxır. 

Bir gün zaman gələcəkdi, güclənəcəm əvvəl-

axır, 

Qisas nədi biləcəkdi, ayıranlar canı-candan, 

Sənə mənim canım qurban, Azərbaycan, 

Azərbaycan! 

AZƏRBAYCAN ƏSGƏRİ 

 

İllərdi axşam - səhər bu günü gözləmişəm, 

Olubdu, göz yaşımı ovcumda gizləmişəm, 

Sənə balam demişəm, səni əzizləmişəm, 

Doğma evim bilmişəm, qazdığın səngərləri,  

Qeyrətinə qurbanam, Azərbaycan əsgəri! 

 

Otuz ildi bu torpaq yiyəsiz qan ağlayır,  

Xan kəndində xan qızı, Şuşada Xan ağlayır,  

Bu günün sevincindən Azərbaycan ağlayır, 

Sən vurduqca zərbəni, sən çaldıqca zəfəri,  

Qüdrətinə qurbanam, Azərbaycan əsgəri! 

 

Köməyinə Türk oğlu sayın Ərdoğan gəlir, 

Dilində Turan gəlir, əlində Quran gəlir, 

O  tarixi gün gəlib, o möhtəşəm an gəlir,  

Tök başına bombanı, boğ yerində bu şəri! 

Qüvvətinə qurbanam, Azərbaycan əsgəri! 

 

Heç vecinə gəlməsin, kim nə deyir, desin də, 

Sənə xətər toxunmaz Murovun təpəsində. 

Yağıların gözü var  ulu Türk ölkəsində,  

Ovmalısan bu gözü, kəsməlisən bu əli!  

Cürətinə qurbanam, Azərbaycan əsgəri! 

Xeyir olsun axşamın, zəfər olsun səhərin,  

Qoy, barı üzü gülsün bu Cavanşir Qənbərin. 

Başımızı ucaltdı cəsarətin, zəfərin, 

Sən gözümün nurusan, sən dizimin təpəri! 

Hörmətinə qurbanam, Azərbaycan əsgəri! 

     AYSEL FIKRƏT  
 

       MƏLƏYİN ÖPÜŞÜ 

                Hekayə 
 

Taksi çoxdan gözləyirdi. Gözümə iri eynək 

taxmışdım. Sabahdan bəri dərdimi təkrar 

edib durduğumdan, adi sözlər dilimdən 

radiodan çıxırmış kimi yad gəlirdi. Özüm 

belə, özümə yad kimiydim. 

Taksi şəhərdən çıxıb üzü kəndə doğru 

şütüməyə başladı. Tez-tez radioda müharibə 

xəbərlərindən danışırdılar. Susmuşdum. Ona 

uzun müddət bu faciənin kökündən 

danışdım. İnadkarlıqla dediyimi danır. Sanki 

çoxdan yoxa çıxan özünü məndən gizləyirdi. 

Onun nakəs və alçaq adam olduğuna əmin 

olmaq üçün gözlərinə baxmaq üçün gəlmiş- 

dim bura. Dəniz ləpəsini bizə tərəf ağır-ağır 

çəkib, sonra kor peşman geri qayıdırdı. Bizi 

bir-birinə bağlayan bir iki anlamını itirmiş 

söz yığını idi. O sözlər ürəyimi elə ağırlaş- 

dırmışdı ki. Əvvəldən danışmağa başladım. 

Axı belə olmaz. Bu dünyada Haqq deyilən 

bir yer var. Dostum yenə Haqqın olmadığına 

dair özünün də sona qədər inanmadığı bir 

versiya atdı. Yenə davam etdim, - niyələrim 

üsyanımı artırdıqca gözümü ləpələrə 

dikmişdim. Tək istədiyim nə var idisə, o da 

həqiqət idi. Hava yalan qoxurdu. Bax, indi 

müharibə gedir. Həqiqətən əllə toxuna 

bilirik müharibəyə. Həqiqət budur,  – deyib 

üzünə baxdım. Gözlərində bir cüt ilan 

oturmuşdu sanki. Qığılcım kimi parlayan iti 

qorxaq gözləri xəstə baxışıyla mənə 

zillənmişdi. Sanki bu dəqiqə ona zülm 

edirəmmiş kimi. Özünü yerə çırpdı. Axı sən 

məndən nə istəyirsən, – dedi, mən alçağam 

da, bu bəs deyil? Sən canavarsan, – dedim. 

Canavar, - bağırıb ağladım. Qumları 

sahildən qoparıb dənizə atıb, var gücümlə 

bağırırdım. Başımda şiddətli ağrı var idi. 

Sonra qumun üstünə uzanıb susdum. 

Ləpələrə baxıb getmək üçün yolu düşünür- 

düm. Mən yanımdakı dostumun nə zaman 

qapqara qaralıb büküldüyünü görməmişdim. 

O yavaş-yavaş gözümdə canavara dönürdü. 

Əllərində iri caynaqlar. Gözlərinin altında 

qalın tüklər əmələ gəlirdi. Yanımda bədhey- 

bət dostum, yola düşüb gedirdim. Ürəyimdə 

ümid var olmuşdu. Onun kölgəsi yavaş-

yavaş kiçilməyə başladı. Mən isə uzanıb 

buludlara çatırdım. Ayaqlarımı hiss etmir- 

dim. Dartınıb buluddan miskin dostuma 

baxdım. O balaca nöqtə qarışqa kimi 

sürünürdü. 

Sanki buludların üstündən kimsə saçlarımı 

tutub, məni özünə çəkdi, yanağımdan bərk-

bərk tutub, alnımdan öpdü. Başımın ağrısı o 

an itdi. Mən son ayın dərdindən qalanan 

sözləri püskürürdüm. Sözlər göydə quşlara 

dönüb dünya üzünə səpələnirdilər. Xallı 

göyərçinlər qəmli idi. Ürəyim ağrıdı. Bir 

azdan yenə əvvəlki halıma dönüb getməyə 

davam etdim. Arxaya çönəndə dostum lap 

gücsüz olmuşdu. Pirə çatdıq. O da qara 

həşəratları üstündən çırpdı. Müqəddəs daşın 

ətrafına sırayla 7 dairə vurduq. İkimiz də 

bir-birimizi unutmağı dilədik: 

– Allah, bu canavarı mənə unutdur, ömrümü 

yedi bitirdi. Allah, bu mələyi mənə unutdur, 

ömrümü yedi bitirdi.  

İkimizin də səsi günbəzin ta yuxarısına 

dəyib, özümüzə qayıdırdı. Sonra müalicə 

üçün olan kişik daşı mənim qollarıma çəkdi. 

Onun gözlərində anidən mərhəmət oyandı. 

Qanadın çıxsın, uç, get, – dedi, – sən mənə 

lazım deyilsən. Bu söz ürəyimi ox kimi 

didib-didib içində olan mərhəmətimi yox 

etdi. Sonra onun üzündəki doğma ifadə yenə 

canavar gözüylə əvəz olundu. Qabağa düşüb 

sürünə-sürünə pirdən çıxdı. Onun ardınca bir 

az baxıb geri döndüm.  

Taksiyə tərəf ixtiyarsız getdim. Radiodan 

gələn səslə: şəhərə, – deyib, əyləşdim. 

Maşın şəhərə tərəf şütüyürdü. İnsan ağladıq- 

ca niyə göz yaşına çıxmır? Bəs canavarlar 

kimləri sevirlər? Başımı maşının şüşəsinə 

qoyub müharibə xəbərlərini dinləyə-dinləyə 

mürgülədim. İçimdə min ümid qırıldı. 

Beynimdə atəşkəsdi. İki əsir tutulub 

ürəyimdə. Biri sevgi adıyla gizlənib. 

Səhər yeni hekayələri redaksiyaya aparmalı- 

yam. Üçüncü gün Universitetdə dərsim var. 

Gərək eyvanın qapısını dəyişim, gecələri 

soyuq olur. Görəsən o gecələr ulayırmı? 

Mən onun canavar olduğunu niyə əvvəl başa 

düşməmişəm?! Göyün üzündə isə xallı 

qəmli göyərçinlər uçuşurdu. Hamı onlardan 

danışırdı... 
 

      ÖZGƏ EVİ 

          Hekayə 
 

Qadın həyətə girib qapını öz açarı ilə açdı. 

Səssiz, ayağının ucunda içəri keçdi. Yenə 

soyuq evin solmuş divarları kimsəsiz görü- 

nürdü. Çox keçmədi ki, səhərdən bəri yuyub 

təmizlədiyi evdən çiçək qoxusu gəlməyə 

başladı. Həyətdəki dibçəkləri evə gətirib, 

torpağını dəyişdi. Onları əzizlədi. Gözlərin- 

də təbəssüm güllərə, çiçəklərə, həyətdə 

gəzən pişiklərə, səsi dünyanı bürüyən 

quşlara baxıb gülümsəyib, işinə davam etdi. 

Boğuq səslə kimsə “qızım” deyə səsləndi. 

İçəridə xəstə, yaşlı bir qadın uzanmışdı. 

Əlləri əsə-əsə onu səsləyirdi. İçəri keçib, 

qoca qarını dikəltdi. Ona bişirdiyi sıyığı əli 

ilə yedizdirdi. Evdə üç nəfər idilər. Yəni 

sapsarı köhnə divarın üstündə asılmış 

şəkildən belə görünür. Həyat yoldaşı işdə 

idi. Qadın qayınanasını əlil arabasında 

otuzdurub, pəncərənin qabağına gətirdi. Onu 

Günəş görünən tərəfə yönəldib qucaqladı. 

Ana onun qollarına sığınıb ağlamsındı. Çox 

keçmədi ki, çay süfrəsini bəzədi. Ana 

gözlərini ona dikib, əllərini tutub, alnına 

yaxınlaşdırdı, “sən olmasan, mən nə 

edərdim?” dedi. - İşin çox idi? 

– Hə, ana, çox idi. 

– Xəstələri gətirmişdilər? 

– Bəli, ana, – deyə başını tərpətdi. 

Ana gülümsündü. Qadın isə əksinə, kədərli 

görünürdü. Tələsik otaqdan çıxıb, işlərini 

görməyə getdi. Artıq yavaş-yavaş axşam 

düşürdü. Bütün evi təmizləyib, çərçivədə əri 

ilə olan şəklinin tozunu sildi. Ana: “şəklin 

yerini dəyişmə, siz evdə olmayanda 

baxıram”, – sonra da əlavə etdi: 

– Sən xəstəxanadakı işdən çıxsan, bəlkə də 

hər şey yaxşı olar. Belə işmi olar, balam?! 

Mən nəvə istəyirəm. Sən gərək evində 

olasan. Qadın ananın nəsihətli sözlərinin 

altında ev işlərinə davam edirdi. O, yemək 

hazırlayıb, ananı yedizdirdi. Həyəti süpürdü, 

otaqları sildi, gülləri əzizlədi. 

Artıq axşam düşmüşdü, əynini geyindi. 

Ananı yatağına çoxdan uzatmışdı. Ana 

gözlərini yummuşdu. Qadın onun üstünü 

örtdü. Hazırlaşıb həyətə düşəndə qapıda 

yoldaşı ilə rastlaşdı. Kişi onu görən kimi 

özünü itirdi: 

– Necədir bu gün? 

– Yaxşıdır. Amma elə hey sayıqlayır ki, 

işdən çıxım, gecələr evdə olum. “Bu nə 

işdir” deyir. Yalan danışmağım məni də 

üzür. 

Kişi qadına baxıb kədər içində “Bəs siz nə 

dediz?” - soruşdu. 

– Susdum. Söz tapa bilmədim. 

– Hə, yaxşı ki, unutmadım – deyib kişi əlini 

cibinə atdı. Bir qədər pul çıxarıb qadına 

uzatdı. Qadın pulları alıb yola düzəldi. 

– Axı heç pulu saymadız. Bu dəfə az oldu, 

maaşı gecikdiriblər, – kişi mızıldandı: 

– Sizə təşəkkür edirəm. Bir müddət də bu 

rolu oynamağa məcbursuz. İndi onun beyni 

uşaq beyni kimidir. Mən ona əslində evli 

olmadığımı daha fikir etməsin deyə bu 

evliliyi uydurduğumu, ondan əvvəl anamın 

xəstəliyinə görə sevgilimin məni atıb 

getdiyini deyə bilmərəm. Sizi də çox 

incidirəm. Sizə verdiyim qəpik-quruşlara 

hələ evə lazım olanları da alırsız. Axı mən 

bunları görürəm. Siz... 

Qadın gözlərini uzaqlara dikib yerində 

vurnuxurdu, sanki ona qulaq asmırdı. 

Sağollaşmadan yola düzəldi. Küçə qapısını 

örtüb, uzun-uzadı suvağı getmiş hasara, 

paslı dəmir qapıya baxdı. Yol ilə ağır-ağır 

getməyə başladı. Avtobusda pəncərəyə 

sığınıb yollara baxırdı. Yol uzun idi. Uzun 

yolun qəribə rahatlığı var. İnsan hər şey 

haqqında düşünə bilir. Onun da uşaqlıq çağı 

gəlib ilişmişdi beynində. Üstü güllü uzun 

donu ilə rəqs edir, elə hey fırlanırdı. Qadın 

gülümsünürdü... 

Çox keçmir ki, avtobusdan düşüb evə tərəf 

addımlayır. Qapıda onu qulluqçular 

qarşılayır. Qızı onu görüb gülümsəyir. Ana 

qızına baxıb, onu öpmək istəyəndə qız onu 

kənara itələyib, əynindəki geyimlərdən 

iyrənirmiş kimi, “Ana, yenə bu demode 

geyimlərdə hardan gəlirsən?”, – deyib uğu- 

nub gedir. İki oğlan dəhlizdə görünür. 

Anaya məhəl qoymadan hərə öz otağına 

gedir. Ana üst geyimini soyunub mətbəxə 

keçir. Mətbəxdə xadimələr yemək bişirirlər. 

“Salam, xanım” deyib, onun qabağına 

qaçırlar. 

Öz otağının qapısını açır. Qaranlıqda otur- 

muş əri telefonla danışır. Arvadının gəlişini 

görməyən ər, onu görən kimi özünü itirib 

telefonu söndürür. Ona yaxınlaşıb üzündən 

öpmək istəyəndə qadın üzünü yana tutur. 

“Yenə nə olub? Keçilər gəliblər?” – deyə 

kişi kinayə ilə qadınına baxır: 

– Mən heç səndən soruşmuram, harda 

sülənirsən səhərdən. Sən isə əlimdə telefon 

görən kimi üz-gözünü turşudursan. Xanım, 

deyəsən, xoşunuza gəlmədi? Həəə... Bilirsən 

niyə soruşmuram? Çünki maraqlanmıram. 

Belə cəhənnəmə hardan gəlirsən. Mənə niyə 

elə baxırsan” – deyib əri get-gedə daha da 

hiddətləndi. – Mənə qalanda isə əcəb 

edirəm. Xoşun gəlmir, rədd ol evimdən. 

Onsuz da evdə yalnız kölgə kimi fırlanırsan, 

kölgə yaxşıdır, kabus kimi. 

Qadın əvvəlcə yerində donub ərinin 

dediklərinə diqqətlə qulaq asdı. Sonra 

sakitcə kişini çölə itələyib, qapını içəridən 

qıfılladı. Qapıdan o tayda kişinin kinayəli 

səsi get-gedə uzaqlaşır, otaq boyu yayılırdı. 

Yerinə girib yorğanı üzünə çəkir... gözlərini 

yumur... “Soyuqdu” – deyə mızıldanır. – 

Səhər açılsaydı... 

Hər səhər yeni bir Günəşdir. Günəş ümiddir. 

Gözlərini yumanda... Yenə qısa donlu 

qıvrımsaç qızcığaz ona gülümsünürdü. 

Uzaqda uçuq-sökük bir ev görünürdü... 

Özgə evi... 

 
   

BƏHRUZ  MƏMMƏDOV 
     

      DƏDƏ  DƏ  KÖÇDÜ… 

       (ustad Musa Yaquba) 
 

Gəlib Neft Daşlarına bir qaratoyuq, 

Qonub pəncərəmə bu gecə yarı. 

Deyəsən küskündü, baxışı soyuq, 

Elə bil pozmuşam əhdi, ilqarı… 
 

…Bu gün bir başqa cür əsdi küləklər, 

Çiçəyin, yarpağın tabı qalmadı. 

Sağında, solunda duran mələklər, 

Sifahi daşına nəyi yazmadı? 

 

Bildilər, bir içim bulaq suyunu 

Üfürüb içmisən insanlıq üçün. 

Olsa da dünyanın min bir oyunu, 

Mizan-tərəzində halaldı ölçün. 
 

…İsgəndər quşları bu gün hay saldı, 

Bir parça daş qopdu qızıl qayadan. 

Vələs ağacları kimsəsiz qaldı, 

Salxım söyüdləri yoxdu oyadan. 

 

Şahdağı qocaldı bu gün elə bil, 

Sənəm yaylağına vaxtsız qar düşdü. 

Çiçəyi üstündə qurudu əzgil, 

Alça ağacında soldu, bürüşdü. 
 

Dəyirman arxının suyu qurudu, 

Dəni donnuğunda susdu çax-çuxu. 

Dedilər Göyçayın suyu durudu, 

Yəqin bulaqların ağladı çoxu. 

…Ey ulu Xaqani, ey şair babam, 

Saldığın körpüdən biri də keçdi. 

Kədərə bürünüb dogma el-obam, 

Əlində heçnəsi Dədə də köçdü… 

 

Boş qalmaz Hadinin şeir bazarı, 

Sabaha sözüylə Musa da getdi. 

Kəndinin payına düşdü məzarı, 

Oranı müqəddəs xiyaban etdi… 
  

JURNALİSTLƏR HİMNİ 
 

Gəmiqaya, Qobustandan başladı, 

Söz mülkümün yazılı əlifbası. 

Haqq sözünü haqsız olan daşladı, 

“Ənəlhəqq!”dir Nəsiminin nidası. 
 

Haqq yolunun yolçusudur qələmim, 

Zərdabidən qüvvət alır hünərim. 

 

Əkinçilər söz bağçası saldılar, 

Bir bağçada neçə fidan gül açdı. 

Tarix yazıb tarixlərdə qaldılar. 

Qaranlığa hərə biraz nur saçdı. 
 

Haqq yolunun yolçusudur qələmim, 

Zərdabidən qüvvət alır hünərim. 
 

Enməz olan bayrağım başım üstə, 

Azad elim, azad sözüm, azad dil. 

Müqəddəsdir qələmim gözüm üstə, 

Babamızdan əmanətdir, bunu bil! 

 

Haqq yolunun yolçusudur qələmim. 

Zərdabidən qüvvət alır hünərim. 
 

 *** 

-Bilirsən,  

nə qədər əsgərlik xatirələrim var? 

Kef çəkmişəm, kef… 

Danışır ard-arda yorur adamı. 

Sonra sual verir:  

-Bəs sən əsgərlikdə olmusan? 

-Nələr gördüyümü danışım sənə? 

Qulaq assan gözlərin bərələr, 

 qorxarsan. 

Başlarından bildik ki, 5 nəfərdilər, 

Mərmi partlayanda 

qarışmışdılar bir-birinə. 

Yük torbalarına yığdıq, 

Hərəsinə bir baş, biraz əl-ayaq. 

Onlar çoxdan qarışmışdılar 

torpağa. 

Amma neyləməli? 

Gözü yolda qalanlar var, 

Hələ də övlad qəbrini qucaqlayıb  

hönkürməyə həsrət... 

...Kimin ayağı kimin başında 

Kimin başı kimin əlindəydi onda - 

Gecələri “Şinanay”la yatmayan  

küləklər şəhərində. 

Külək hər gün yeni bir hava çalırdı 

siyasət meydanında. 
 

Ey, cavan oğlan! 

Hərbi hissədən qaçıb  

kinoteatrın qarşısında 

qazlı su dükanından armudlu limonad içib 

qoltuğundakı qızı ən arxa oturacaqda 

öpüş atəşinə tutmaq deyil,  

danışdıqlarım. 

Hər güllə öpüşü bir ürək susdurur - 

nakam bir ürək. 

Eh, danışmağa nə gərək? 

Sən heç savaş filimlərinə 

baxa bilmirsən…  

Elə mən də... 

 

DÖRDLÜKLƏR 
 

Yarımçıq papaqçılar 

torba tikdi başlara. 

Qurunu ocaqçılar 

qatışdırdı yaşlara. 
 

Kələknən gələnlərin 

küləyi dağ aparır. 

Doğru danışanların 

dilini lal qoparır. 
 

Cəfa çəkməyən görür 

səfasını hər zadın. 

Şeytana papış hörür,  

nə kişidi, nə qadın. 
 

BİR  PAYIZ  OVQATI 
 

Sonbahar soldurdu bağçanı, bağı, 

İndi elə mən də payız kimiyəm. 

Budaqdan ayrıldı vələs yarpağı, 

Sazın qəmə təşnə sarı simiyəm. 

Hardasa yağışa düşüb yaddaşım, 

Daha islanmaqdan yoxdu qorxusu. 

Dumanda azıbdı kədər sirdaşım, 

Çən kimi tökülür gözdən yuxusu. 
 

Başımda ulayır bir dəli külək, 

Sinəmin üstündən keçir dağ çayı. 

Alıb ağuşuna aparır tək-tək, 

İlıq xəyalları bu payız ayı… 

…İndi elə mən də payız kimiyəm… 

 

XƏZAN  YARPAĞI 
 

Ayağım altında xəzan yarpağı, 

Titrəyən ruhuma sarılıb bütün. 

Xəzan altındakı qara torpağı, 

Ələyir başıma, ələyir hər gün. 
 

Niyə doğmalaşır bu torpaq mənə, 

Sonbahar ömrünü mənə görk edir? 

Min yarpaq bir günə ağacdan enə, 

Bir yarpaq qayıtmır, biryolluq gedir. 
 

Qismətimə düşər bir yarpaq ömrü, 

Körpə bir tumurcuq…   

sonunda xəzan. 

Yaşayıb budaqda, torpaqda çürü, 

Yarpaqla bir yazıb bəxtimi yazan. 

 

Günəşin rəngini əyninə geyib, 

Kəfən tikdirmisən yarpaq, özünə. 

Sözü bütöv külək sözünü deyib, 

O, insan deyil ki… 

 düzdür sözünə. 
 

Qopardı budaqdan, ayırdı səni, 

Alıb ağuşuna apardı külək. 

Elə sənin kimi bir gün də məni, 

Bu fani dünyadan alacaq fələk. 

 

Demək görüş yeri torpaqdır bizə, 

Bu görüş əbədi vüsala qucaq. 

Onda başımızı qoyarıq dizə, 

Onda dizimiz də torpaq olacaq. 
 

Onda arzumuz da, zamanımız da, 

Onda ümidimiz, gümanımız da, 

Lap elə yaxşımız, yamanımız da, 

Yamandan yorulmuş torpaq olacaq… 
 

 

      AZƏR ƏHMƏDOV 
 

BUYURUN KEÇIN 
 

salam 

buyurun  

öncə uşaqlar qalxsın 

salam 

çantalar ağırmı 

yaxşı yol 

buyurun yoxlayaq 

almalar qaldı 

indi şükür 

azca sərindir 

salam ana 

qoyun kömək edim 

qalxın buyurun 

möhkəm yapışın 

siz arxaya keçin 

keçin darıxmayın 

buyurun 

nə qəşəng uşaqdır  

buyurun siz də 

əlindən tutun 

keçin 

siz o çantanı 

bəli qaldırın 

vaxtınız çoxdur 

buyurun 

hər şey yaxşıdır 

zəng edəcəm 

zənbilin ağzı 

keçin açıdqır 

gavalılar 

mütləq 

orda da olar 

siz əvvəl çıxın 

hava doğrudan gözəldir 

azca ilıq 

siz də buyurun 

ah gilavar  

(gii-laa-vaaar) 

pəncərədən 

salam buyurun 

keçin siz də qalxın 

bəli açılır 

uşaq nəsə istəyirmi 

əncirlər 

ağzım sulandı lap 

yox yox saĝ olun 

yaxşı yol buyurun 

dünən gecikmişdik 

buyurun qalxın 

siz də həmçinin 

səhər çox istiydi 

sizə zəng etdimi 

buyurun qalxın 

nə demək buyurun 

bəli hamısını 

salam yaxşı yol 

təşəkkür təşəkkür 

yox unutdum ah 

siz əvvəl çıxın buyurun 

darıxmayın keçin 

cəmisi beş saata 

o qırmızı çantanı 

əlbəttə əlbəttə 

salam buyurun 

rusca deyin eybi yox 

daırxmazsız onunla 

indi saat on 

keçin yaxşı yol 

hər şey gözəldi qalxın 

ikinci qat bəli 

möhkəm yapışın 

saĝ olun 

ah nə gözəl dovşandır 

bəli bəli buyurun 

çiçəklər 

bəli dedim artıq 

yaxşı yol yaxşı yol 

yanaqlarına bax hələ 

hər saatdan bir 

buyurun bəli 

ətirlidir nə gözəl 

əvvəl onu qaldırın 

salam təşəkkür sağ olun 

təşəkkür təşəkkür sizə də 

ənciri yedim dadlıydı 

qapı açıdqır sağ olun 

ah bu gilavar 

ora sərindir yaxşı yol 

sizə də təşəkkür yaxşı yol 

sizə də təşəkkür yaxşı yol 

buyurun buyurun yaxşı yol 
 

SƏHƏR 

 

Əlindən bezib  

öldürməyə də qalxmışdım səni 

dünən axşam 
 

indisə yataqdaykən 

boynumda 

çiynimdə 

qollarımda  

gəzişirsən 
 

üzüm yastığa dikili 

gözlərim qapalı olsa da 

bilirəm 

gözəl bir səhər açılıb 
 

bol-bol gün işığı 

rahatlıq və  

könül xoşluğu -  

bunları sən duyurursan mənə 

öz milçək vızıltınla 
  
Horovlu 

Yollar ağdır  

üzümlər qara 

təpələr qıvrılır 

əncirlər göyərir 

gələcək qırmızıdır 

ömür uzun 
 

qapılar bənövşəyi 

zoğallar qızarır 

əriklər sapsarı 

əncirlər qapqara 

gələcək ağdır 

bitəcək həsrət 
 

üzümlər sarıdır 

ümidlər diri 

narlar yaşarır 

əncirlər daşır 

təpələr qurudur 

məmələr yumru 
 

çaylaqlar qaynaşır 

kəhrizlər daşır 

qızlar yüyürür 

üzlər yuyunur 

zoğallar lalıxır 

əriklər sarıdır 

 

kələsər yamyaşıl 

gələcək ağarır 

sular axışır 

naxırlar yatışır 

qozlar kölgəli 

dizlər çirməli 

 

üzümlər qırmızı 

gözüm yollarda 

alçalar qırmızı 

ömür qısadır 

narlar qızarıb 

keçmiş bozarır 

 

kələsər uzanır 

çöllər bozdur 

qozlar tökülüb 

sözlər üşüdür 

adamlar daşınır 

qapılar bənövşəyi 

 

üzümlər sovulub 

ümidlər sovrulub 

qırmalar yağır 

qırılır keçmiş 

tətiklər basılır 

kəkliklər qısılır 

 

yollar kəsilib  

qollar yanlarda 

kəfşənlər boşdur 

dovşanlar ögey 

öəklər unudub 

əriklər qurudu 

 

ömür qısadır 

öəklər unudub 

narlar soluxub 

ömür qısadır 

yollar kəsilib 

ömür qısadır 

 

   RÖVŞƏN  ŞƏRİF 
 

    KİTABA  TƏŞNƏLİ  ÖMÜR 
                          Hekayə 

 

Evlənəndə qaynatası onlara iki otaqlı ev 

almışdı, otağın birini kitabxanaya 

çevirmişdilər. Səbəbi Təranənin kitaba olan 

sevgisi idi. Qazandığı pulların çoxunu kitaba 

verirdi Təranə. Otağın divarları boyunca 

kitab rəflərindən baºqa heç nə yox idi. 

Otağın yarısını tutmuş və üst-üstə 

qalaqlanmış kitablardan tərpənmək mümkün 

deyildi. Yaxşı ki, həyat yoldaşı deyinmirdi. 

Ona görə ki, Təranənin kitaba olan sevgisini 

əvvəlcədən bilirdi. 

...Çox vaxt evə ərzaq almaq əvəzinə əlindəki 

pulu kitablara xərcləyib gəlirdi. Səbəbini 

belə izah edirdi: 

“Tələbə vaxtı qabağıma çıxan hər kitabı 

oxumaq istəyirdim, amma almağa pulum 

olmurdu. Vaxtımın çoxunu kitabxanaların 

oxu zallarında keçirirdim. Məktəbdən gələn 

yolumuzun üstündəki “kitab evi”ndə 

haqqında eşitdiyim bir kitab vardı. Yaxşı 

kitabın sorağı hamıya çatdığı üçün adını 

söyləmirəm. Baha olduğuna görə bu kitabı 

ala bilmirdim. Evdən mənə verdikləri yemək 

pullarını toplayırdım ki, o kitabı alım. Bir 

gün dərsdən evə gələndə gördüm ki, 

mağazanın satıcıları  islanmış kitabları 

qurudurlar. Başa düşdüm ki, mağazanın 

tavanı damdığı üçün axşam yağan güclü 

yağış oradakı kitabların çoxunu isladıb. 

Kitabları qurutmaq üçün bayıra - günün 

altına sərmişdilər. Mənim arzuladığım  kitab 

 da onların içindəydi. Yaxınlaşıb: 

-Bu islanmış kitabı neçəyə verərsiniz? - deyə 

 həmin kitabı göstərdim. Onlar da o kitabı 

mənə bağışladılar. Elə bildim qiymətli 

xəzinə sahibi oldum. Sevindiyimdən qaça-

qaça evə nə vaxt çatdığımdan xəbərim 

olmadı. İçəri girən kimi evdəkilərin hamısı 

əvvəl əlimdə tutduğum suyu süzülən kitaba, 

sonra təəccüblə üzümə baxdılar: 

-Ay qız, bu islanmış kitabı neçəyə almısan? 

- soruşdular. Mən də kitabı başımın üstünə 

qaldıraraq: 

-Bağışlayıblar, - deyərək qürurlandım.  

Sanki bu sözün mənasını indi başa 

düşmüşdüm. O an “bağışlamaq” sözünün nə 

qədər gözəl olduğunu yenidən anladım. İndi 

kiməsə kitab bağışlayanda, dünyanın ən 

xoşbəxt adamı oluram. O vaxtdan  kitab 

kitabxanamda bütün kitablardan yuxarıda 

dayanır. Düzdür, islanmış vərəqləri saralıb, 

formasını da bir az itirib, amma mənim üçün 

əzizdir. Çünki hər dəfə ona baxanda 

tələbəlik illərimi xatırlayıram”. 

Xatirələrin şirinliyindən ayrıla bilməyən 

Təranə yenidən o günlərə qayıtdı: 

“Ailə həyatımın ilk günləri də heç vaxt 

yadımdan çıxmır. Yaxşı yadımdadır, gəlin 

köçdüyüm günün səhəri özümlə gətirdiyim 

cehizlərimi açıb yerbəyer edirdim. Həyat 

yoldaşımın qohumları da bizdə idilər. 

Kitabları çıxarıb rəflərə düzəndə bir-

birlərinə baxıb gülüşdülər. Təəccüblə 

baxdığımı görüb, onlardan biri dilləndi: 

-Bu kağız qutuların ağırlığından qollarımız 

hələ də ağrıyır. Elə bilirdik içindəkilər büllur 

qablardır. Ehtiyatla daşıyırdıq ki, sınmasın- 

lar. İçindəkilərin kitablar olduğunu bilsəy- 

dik, dik, özümüzə əziyyət verib ehtiyatla  

daşımazdıq. 

Gülümsədim, amma heç nə demədim. Har- 

dan biləydilər ki, onlar mənim üçün bütün 

büllur qablardan qiymətli idi. Kitablara 

sevgimin haradan yarandığını fikirləşəndə, 

həmişə gözümün qabağına nənəm gəlir. O, 

ədədəbiyyat müəlliməsiydi. Çoxlu kitabları 

vardı, ən çox da nağıl kitabları. Deyərdi, 

nağılların hamısının axırı yaxşı qurtarır, 

adamın ürəyindən “tikan” çıxır. Yoxsa, bəzi 

kitablar kimi adamın ürəyini üzmür. 

...Lap uşaq yaşlarımdan ilk dəfə kitabları 

nənəm sevdirmişdi mənə. Əvvəllər 

istəyirdim oxuduğum kitablardan başqaları 

da xəbər tutsun. Qoy görsünlər bu kitablarda 

nə qədər müsbət və faydalı şeylər var. Bu 

məqsədlə internetdə özümə səhifə də 

açmışdım. Orada oxuduğum kitablar 

haqqında fikirlərimi yazırdım. 

Əmin idim ki, daha nələrsə edə bilərəm. Ona 

görə də kitab mağazası açmaq qərarına 

gəldim. Çoxları elə bilirdi pul qazanmaq 

üçün çalışıram. Bilmirdilər ki, bu, insanlarda 

kitaba sevgi yaratmaq, kitabları daha çox 

yaya bilmək istəyimdən irəli gəlib. İstəyir- 

dim kitabları ucuz qiymətə satım - o qədər 

ucuz ki, hamı ala bilsin. Sonra gördüm yox, 

mənim qurduğum xəyallar bambaşqa imiş... 

Başa düşdüm ki, bu mümkün deyil. Əvvəla 

kitabların özlərinin konkret qiymətləri var. 

Mağazanın saxlanması xərclərini və özümün 

dolanışığına lazım olan vəsaiti onun üstünə 

gələndə xeyli pul edirdi. İkincisi, mən ayrıca 

bir adada yaşamırdım axı. Bir də o biri kitab 

mağazalarının sahibləri razı olardılarmı ki, 

istədiyim qiymətə öz malımı satım? Ümidim 

təkcə tez-tez aksiyalar təşkil etməyə qalırdı. 

Bəzən tək qalanda düşünürəm ki, görəsən 

şəhərimizdə kitaba məhəbbət bəsləyənlər 

çoxdurmu? Mənə kitabı nənəm sevdirmişdi, 

qızıma da mən sevdirəcəyəm. Bəs sonra? 

Dərindən fikirləşəndə təsəlli tapıram, 

inanıram ki, kitablara məhəbbəti olan 

insanlar hər dövrdə olublar və hər zaman da 

olacaqlar”. 

Təranə elə rahatlıq tapmışdı ki, güllü-çiçəkli 

bir çəmənlik olsaydı üstündə uzanıb mavi  

göylərə yorulmadan tamaşa edərdi... 

 

 HƏSRƏT  YÜKÜ 
                      Hekayə 

 

İçi həsrətlə dolu xurcun görmüsünüzmü? 

Mən görmüşəm. Elə ağır olur... İçindəkilərin 

də nə dadı olur, nə də duzu. Çünki içərisində 

həsrətdən başqa heç nə olmur. İlahi, nə 

qədər çözülüb açılmayan düşüncələr olur o 

xurcunun içində - həsrət düşüncələri... 

Özü də o qədər ağır olur ki, daşımağa kəl 

gücü lazımdır. Görün onda bir elin həsrət 

dolu xurcunu nə ağırlığında olar? 

Sən demə, insan oğlu yoldakı palçığın, kol-

kosun, ilişib-yıxıldığı daş-kəsəyin, 

cığırlardakı çala-çüxurun, arxların, hər gün 

altını təmizləməkdən bezdyi inəklərin, 

örüşdən qayıdanda analarının üstünə mələşə-

mələşə qayıdan quzuların, itin, pişiyin, nə 

bilim daha nələrin həsrətini çəkərmiş. 

Tofiq kişi bax bunların həsrətini çəkirdi. 

Gecələr yuxusuna girirdi kəndləri və onun 

palçıqlı yolları. Özü də bilmirdi cığırlardakı 

çala-çüxurlar niyə belə tez-tez yadına düşür? 

Bir də kəndin qırağındakı biçənək yeri 

yuxusuna girirdi. Yayda dəryazı götürüb ot 

biçməyə getməsi gözünün qabağından 

getmirdi. Təzəcə çalıb yığdığı otun üstündə 

o qədər uzanıb yatmışdı ki. Hər il yaz 

gələndə təzə biçilmiş otun ətrindən ötrü 

burnunun ucu göynəyirdi... 

“Təzə biçilmiş otun ətrinə fikir 

vermisinizmi?” - deyirdi, - onun ətri bir ayrı 

olur, qurumuş otun ətri bir ayrı. Gəzintiyə 

çıxanda harada otluq görsəydi, tez içinə 

girib otururdu ki, heç olmasa torpağa bir az 

yaxın olsun. Qınayan olmasa uzanıb yatardı. 

Elə bil asfaltın altındakı torpağın iniltisini 

eşidirdi Tofiq kişi. Bu inilti onun ürəyini 

ağrıdırdı. Lazım olmayan yerlərdə torpağın 

üstünə asfalt çəkildiyini görəndə qəzəblənir- 

di. Çox həssas adamdı, keçirdiyi uşaqlıq 

illəri, atasızlığı, el-oba həsrətli həyat həssas 

eləmişdi onu. Adama elə gəlirdi ki, Tofiq 

kişi çiynində həsrətlə dolu ağır bir xurcun 

gəzdirir. Xeyirə də, şərə də çiynində bu 

xurcunla gedir. 

O, Ağdam rayonunda doğulub boya-başa 

çatmışdı. Ermənilər kəndlərini işğal edəndə 

kəndi axırıncı tərk edənlərdən biriydi. 

Əslində o, hələ də kəndlərindəydi. Özü 

demişkən, gecə-gündüz o yerlərdə gəzişirdi - 

gecələr yuxularında, gündüz xatirələrində...  

Bütün günü söz-söhbəti kənd haqqında idi, 

xatirələri bitib tükənmək bilmirdi, düz iyirmi 

altı il şəhərdə yaşasa da. Iyirmi altı il bir 

igidin ömründən də uzundur, Qarabağda 

şəhid olanlarımızın çoxunun o qədər yaşı 

yox idi. Amma şərəfli ömür yaşadılar... 

Tofiq kişi şəhərdəki həyatı haqqında bir 

kəlmə də danışmazdı. Elə bil ömrünün 

iyirmi altı ilini heç şəhərdə yaşamamışdı. 

Şəhər həyatı ilə bağlı heç bir xatirəsi yox idi. 

Kənddləri ilə bağlı xatirələrinin sayını itir- 

mişdi, bu xatirələr insan ömrünə sığmazdı.  

Özü də uşaqlığından kəndlərindən çıxdıqları  

günə qədər olub-keçənləri elə maraqlı və 

yerli-yataqlı, canlı danışırdı ki, elə bilirdin 

sən də onların kəndinin hər cığırını, hər 

arxını, hər bəndini-bərəsini tanıyırsan. 

Xeyli yaşı vardı Tofiq kişinin. Anadan 

olanda ölkəni faşistlərdən azad etmək üçün 

aparılan müharibə yenicə qurtarmışdı. 

Atasını müharibəyə aparmışdılar. Düzdür, 

müharibənin sonuna yaxın atası yaralanaraq 

geri qayıtmışdı. Aldığı yaralardan tez 

dünyasını dəyişmişdi. Müharibədən sonra 

ölkədə aclıq hökm sürürdü, bu onların evinə 

də gəlib çıxmışdı. Ona görə də uşaqlığı çətin 

və ağır keçmişdi... 

Danışırdı ki, iki baş camışımız vardı, hər 

səhər alaqaranlıqda anam məni yuxudan 

durğuzardı ki, onları otarmağa aparım. Çox 

balaca olduğundan camışlardan birinin 

quyruğundan yapışıb gözləri yuxulu 

gedirmiş. “Hər dəfə ayağım çalaya düşəndə 

ayılırdım”, - deyirdi. O, danışdıqca 

anlayırdım ki, indi nəyə görə cığırlardakı 

çala-çüxurlar tez-tez yadına düşürmüş. 

Hiss olunurdu ki, Tofiq kişi təpədən dırnağa 

kimi kənd adamıdı. Şəhər mühiti onu zərrə 

qədər dəyişə bilməmişdi. Şəhərdə yaşadığı 

illər onun dünyabaxışına, oturuşuna-duruşu- 

na heç bir təsir göstərməmişdi, bütün xasiy- 

yətləri üstündəydi. Ona görə də tanıyanlar 

onun xətrini çox istəyirdilər. 

Tofiq kişi çox tay-tuşlarını son mənzilə yola 

salmışdı. Deyir ki, kəndimizin azad edilmə- 

sini görməmiş, ot basmış cığırlarını gəzmə- 

miş ölümə can vermərəm. Birdən tez ölsəm 

qəbrimdən od-alov püskürər. Onu yaşadan 

da, ölməyə qoymayan da doğma kəndlərinə 

dönmək ümidiydi. 

Doğma kənd ifadəsini işlədəndə Tofiq 

kişinin doğmaların necə yadlaşdıqları 

barədəki söhbətləri yada düşür. Bu söhbətlər 

adamları çox uzaqlara aparırdı. Elə bil nağıl 

danışırdı, gördüyünü, bildiyini aramla, 

təmkinlə, heç bir detalını dəyişmədən elə 

canlı söyləyirdi ki, elə bil səni də özü ilə 

səyahətə aparırdı. 

Söhbətlərinin biri heç vaxt yadımdan çıxmır:  

“Uşaq vaxtı əmimgil ilə bir həyətdə olurduq. 

 Böyük həyətimizin bir tərəfində biz, o biri 

tərəfində əmim ev tikmişdi. Arada çəpər yox 

idi. Əmimin uşaqları da balaca idi, axşama 

kimi bir yerdə oynayardıq. Sonra necə 

oldusa həyətin tən ortasından “setka” çəkdi- 

lər. Bunu kim elədi, xatırlamıram. Yadımda 

qalan odur ki, biz əmim uşaqları ilə 

oynamaq istəyəndə “setka”nı yıxıb əzərək o 

tərəfə keçirdik, əmim uşaqları da bizim 

kimi. Hər dəfə də böyüklər deyinə-deyinə 

“setka”nı bərpa edirdilər. Axırda “setka”nın 

yerində hündür hasar hördülər. Daha istədi- 

yimiz vaxt əmimgil tərəfə keçib oynaya 

bilmirdik. Hər dəfə oynamaq istəyəndə 

həyətimizdən yola çıxıb əmimgilin həyətinə 

keçirdik. Çox keçmədi hər dəfə yola çıxıb 

onların həyətinə keçmək bezdirdi bizi, 

başladıq öz həyətimizdə oynamağa.  

İndi o əmim uşaqlarının hərəsi bir tərəfdədir, 

aylarla, bəzən illərlə görüşmürük”... 

Tofiq kişi bu xatirəsini çox həyəcanla 

danışırdı. Necə iradəli insan olursa-olsun, 

onun həyəcanı müsahibinə də keçirdi. 

Çox danışmağı xoşlamırdı. Amma ürəyini 

boşaltmağa başladımı, onu dayandırmaq 

olmurdu: “Kəndimizin aşağı tərəfindəki 

bulağın başı həmişə qızlarla və oğlanlarla 

dolu olardı. Səs-küyləri, zarafatları uzaqdan 

eşidilərdi. Sonralar kəndin ortasında artezian 

qazdılar, suyunu bütün həyətlərə çəkdilər. 

Axır vaxtlar hamının həyətində su kranı 

vardı. Qızlar su gətirmək üçün bulağa 

getmirdilər. O gündən kənddəki toylar da 

xeyli azalmağa başladı”. 

Tofiq kişi bunu danışanda kövrəlmişdi, 

bilmirdi kimi günahkar bilsin, zəmanənimi,  

insanlarımı? 

O, şəhərdə oğlu ilə bir evdə olurdu. Kənd 

adamının şəhər evində qalmağa səbri çatar- 

dımı? Bütün günü çöldə-bayırda olurdu. 

Tərs kimi oğlunun evi yuxarı mərtəbədəydi. 

Onun isə ayağı torpağa dəyməsə özünü pis 

hiss edirdi. Çünki torpaqdan güc alırdı. Evə 

ancaq yeməyə və yatmağa gedirdi. Evdə 

olanda qapı döyülən kimi açırdı, heç vaxt 

gözlükdən baxmazdı. Evdəkilər etiraz 

edəndə deyirdi ki, adam qonağı qapı dalında 

gözlətməz. Qonağın yaxşısı pisi olmur, 

qonaq Allah qonağıdır. 

Bir sözlə kişi kənddəki vərdişlərini tərgidə 

bilmirdi, heç tərgitmək də istəmirdi. Çünki 

kəndlərinə dönəcəyi günü səbirsizliklə  

gözləyirdi... 

 

 

ÇİÇƏK TAĞIYEVA 
 

           O İLLƏR ... 
 

Könül varağına gəl toxunmayaq, 

Qəm qoxan sətirlər örtülü qalsın. 

Şirin xəyallarla dönək gəncliyə, 

O illər bizləri qoynuna alsın. 

 

Tələsək yenə də görüş yerinə, 

Bir az mən gecikim, bir az sən tələs. 

Əlim sığal çəksin siyah telinə, 

Vaxtı ram eləsin o məsum həvəs. 

 

Yumsun gözlərini utancaq hisslər, 

Dayanaq üz-üzə, baxaq göz-gözə. 

Sevgilər gözlərdə yaşasın deyə, 

Bəlkə yer verməyək arada sözə. 

 

Xəyalən qayıtsaq ötən çağlara, 

Bizi tanıyarmı, o görüş yeri? 

Əl açıb göylərə dilək diləsək, 

İlahi, o illər dönərmi geri? 

 

QAYIDACAQSAN 

 

Sən ki söz vermişdin bir payız çağı,  

Dumana bürünüb qayıdacaqsan. 

Dilində don vurmuş ürək sirrini, 

Xəzələ bükərək danışacaqsan. 

Yollara boylanan nəmli gözlərlə, 

Xəyalən könlümə baş qoyacaqsan. 

Dilinin ucuna adım gələndə, 

Özün də bilmədən alışacaqsan. 

Bir gün öz əlinlə açıb qapımı, 

Hicranın bağrına daş qoyacaqsan. 

Bütün həsrətləri unudub o gün, 

Dünyaya təzədən qayıdacaqsan. 

 

ŞIRIN-ŞIRIN  AYRILAQ… 

 

Əllərimi sıx ovcunun içində, 

Gözlərimi güzgü elə könlünə. 

Baxışların bir ilahi biçimdə, 

Gəl beləcə, şirin-şirin ayrılaq. 

 

Nə sən danış, nə də ki mən dillənim, 

Lal sükutda dərdlərimlə yellənim, 

Göz yaşıntək yanağından sellənim, 

Gəl beləcə, şirin-şirin ayrılaq. 

 

Ömür fani, günlər keçər, yaş ötər, 

Daş üstündə çiçək bitər, ot bitər, 

Ayrılıqlar ölümdən də pis, betər, 

Gəl beləcə, şirin-şirin ayrılaq. 

 

Xatirələr arxamızca baxsınlar, 

Doluxsunub xoş xəyala dalsınlar, 

Ötən günlər necə vardı, qalsınlar, 

Gəl beləcə, şirin-şirin ayrılaq, 

Gəl beləcə, sevə-sevə ayrılaq. 

 

                     *** 

Ömrün payızına sığınan könlüm, 

Halımı soruşub ağladınmı heç? 

Nərgiz, bənövşəli dağlardan keçib, 

Adıma bir dəstə bağladınmı heç? 

Qərib ürəyimdə ümid doğanda, 

Könlün məni gəzib sormadımı heç? 

Həsrət küləkləri saçın yolanda, 

Qəlbinin alovu sönmədimi heç? 

Durna qatarları köc eyləyəndə, 

Payızın gözləri dolmadımı heç? 

Geriyə dönsəydi ömrun yolları, 

Deyərdim çiçəkli çəmənləri seç... 

 

ATA OCAĞI 

 

Ata ocağında bir sehirə bax, 

Təsəllim də orda, gümanlarım da. 

Bilirəm o günlər qayıtmayacaq, 

İtmişəm xəyallar dumanlarında. 

 

 

Atalı-analı günlərim hanı? 

Yoxdur gözləyənim uzaq yolları. 

Kim sevər mənim tək dərdi - pünhanı? 

De, kimin uzanlar mənə qolları? 

 

Dəyişib gördüyüm o yol, o cığır, 

Qəlbimi qəm döyür o gündən bəri. 

Keçmişdən boylanır, uzaqdan baxır, 

Əlçatmaz uşaqlıq xatirələri... 

 

GÖZLƏRIN 

 

Yanıb ayrılığın oduna hərdən, 

Qüssədən, kədərdən dolan gözlərin. 

Vurğun təbəssümü dolanır gendən, 

Aləmi başımdan alan gözlərin. 

 

Gəncliyim ötüşdü yaz yağışıtək, 

Sanma ki, o günlər geri dönəcək! 

Yollara dikilib hey yol çəkəcək, 

Sevgimin ünvanı olan gözlərin. 

 

İstəsəm də sevgi aləmin olmam, 

Sevən ürəyinin məlhəmi olmam. 

Günəştək nur saçsan mərhəmi olmam, 

Mənsiz dərd əlindən dolan gözlərin. 

 

Salma dastan kimi eşgini dilə, 

Ötən günlərindən sevgini dilə. 

Əzrayıl donunda can alsan belə, 

Qurbanı olardım pünhan gözlərin. 

 

Yenə könülləri oxşadı bu yaz, 

Düşmədi eşqindən mənə bir niyaz. 

Nə olar könlündə eşqə qəbir qaz, 

Yığılsın yollardan üryan ğözlərin.... 

 

ANASIZ  ANALI  GÜNLƏRIM 

 

Ömürdən bir il də keçdi beləcə, 

Qəmli xatirəmə köçdü beləcə. 

Bu qürbət dünyada ana yaşımda, 

Səni xatırladım, anam bu gecə. 

 

Kədərdən yükümü bağlayan mənəm, 

Özümü sözümlə dağlayan mənəm, 

Sənsiz bu yolları gözümə çəkib, 

Analı günləri ağlayan mənəm. 

Qərib gecələrdə tənha qüssəyəm, 

Baxıram buludtək qaralan göyə. 

Gecələr təsəllim olursan, anam, 

Bəlkə yuxularda qovuşaq deyə. 

 

Buludun qarası yağış gətirər, 

Ürəkdən keçəni baxış gətirər, 

Yaşar yaddaşımda analı günlər, 

Gün-günə calanıb dərdı ötürər. 

 

Məni uzaqlara aparır xəyal, 

Dolaşır başımda yenə min sual, 

Analı günlərim geri dönsəydi, 

Od tutub yanardı ürəyimdə xal. 

 

BƏNÖVŞƏM 

 

Həsrətmi boynunu büküb, bənövşəm, 

Hicranmı xal salıb tər ləçəyınə? 

Bu yaz da ötüşdü gələ bilmədim, 

Yenə həsrət qaldım dağ çiçəyinə. 

 

Sənsiz sınıq könlüm tarimar olar, 

Gəl mənim könlümə dəymə, nə olar? 

Günlərim qürbətdə qəmə yar olub, 

Məni dərd önündə əymə nə olar. 

 

Həsrətdən sızlayan qərib ürəyim, 

Vətən sevgisindən heç zaman doymur. 

Ətirli olsa da qürbət çiçəyi, 

Vətən çiçəyitək sevimli olmur. 

 

YAĞIŞ 

 

Sakit-sakit yağır narın yağışlar, 

Xəyal dünyasına aparır məni. 

Gözlərdən süzülən qəm yaşı kimi, 

Bir anlıq dünyamdan qoparır məni. 

 

Yağış damcıları qovuşur selə, 

Boşalan buludlar baş alır göyə, 

Xəyal çəkir məni belədən-belə 

Günlər ləçək-ləçək qoparır məni. 

 

Əriyib gözümdə yaş olan payız, 

Giley edəcəyəm sənə özümdən, 

Halıma acıyıb ağlayan payız 

Nələr söyləyəcək gör sənə məndən. 

 

                Ukrayna, Kiyev - Polşa 

 
 

   HƏSƏN KÜR  

 

     Qarabag Qazisi  
 

     ZABIT HEKAYƏSİ 

 

Görsən ki, bayraqlar tıxac yaradıb 

Kəndin o başından, evimizəcən. 

Bizi qapısından qovalayanlar 

Taxıb qalstukun gəlib bizəcən. 

 

Hiss etsən isladır al yanağını 

Nigaran gözünün kədər yığını. 

Tez uşaqları bir otaqda gizlət, 

Görməsinlər sənin ağladığını. 

 

Yubanma, həyətdə gözləyənin var, 

Qayıdıb cəbhədən həyat yoldaşın. 

Amandı, boynumu qucaqlama ha. 

Qanlı paltarıma batar üst-başın. 

 

Ümid edirəm ki, bağışlayarsan 

Bir gecə yanında məni görməsən, 

Üstünü örtməsəm yatandan sonra. 

Bilirəm gözün bir məni görürdü, 

Rəhmətlik anandan, atandan sonra. 

 

Tökmə gözlərinin yaşını yerə 

Razı deyiləm ki, qəmə batasan. 

Bir az qürurlu ol, bir az möhkəm ol, 

Sən indi həm ana, həm də atasan. 

 *** 

Yıxmağa çox çalışdılar 

Deyə-deyə -aş! Kəsdilər... 

Qurumamışdı qabığım, 

Budağımı yaş kəsdilər. 

 

Baxın! Yaxşı-yaxşı baxın! 

Mən külüyəm bir ocağın, 

Didib ürəyimin dağın, 

Qəbrim üçün daş kəsdilər. 

 

Ölüm e, bir söz demirəm 

Torpağı insanlar bəslər. 

Yadındadı sentyabr? 

Bitdi bütün atəşkəslər. 

Mənlə yola çıxan kəslər, 

Dava edib, baş kəsdilər. 

 

Təqdim edərək özümü, 

Dedim səhvimi-düzümü, 

Bitirməmişdim sözümü 

Kəsməzdilər kaş, kəsdilər... 

 

                     *** 

Harda azdıracaq bu yol görəsən, 

Hara aparır bu ayaqlar məni. 

Anacan dua et, əgər etməsən, 

Qovar Allahacan günahlar məni. 

 

Mən ölsəm bəxtimin bəxti açılar, 

Dilimin altında necə söz ölər, 

Birdən mən qalaram, anam tez ölər, 

Tanımaz güzgülər, daraqlar məni. 

 

Yox ana, sən ölmə, sən əbədi qal, 

Ver öz kəfənini sərim yerimə, 

Arada nəfəs al mənim yerimə, 

Bilməsin ölmüşəm budaqlar məni. 

 

Ay Allahsız fələk, əlin qırılsın, 

Çəkmə o kədərin yaxşı yerindən, 

Payın artıq olsun, yemirəm, toxam. 

Mən bu gün varamsa, sabah da yoxam, 

Yaxşı xatırlayın, uşaqlar, məni. 

 

       ŞƏHİD QIZI 

   ( Atamı gözləyirəm) 

 

- Qızım, sənin adın nə? 

- Mənim adım Qərənfil. 

- Gözünə qurban olum, 

darıxırsan elə bil. 

- Atamı gözləyirəm. 

- Atan hardadır məgər? 

- Müharibəyə gedib; 

o, döyüşür gecələr. 

- Nə vaxt gedibdir atan, 

gecikdiyi çoxdurmu? 

- Çoxdur, əmi can, çoxdur. 

- Ananın da atandan 

bir xəbəri yoxdurmu? 

- Anam indi işdədir. 

- Qızım, harda işləyir? 

- Anam çox mehribandır, 

yarpaqları çox sevir. 

Səhərdən-axşamacan 

onları təmizləyir. 

- Yaxşı, mehriban anan, 

atandan bir söz demir? 

- Demir, əmi can, demir. 

Daha yollara baxmır, 

daha onu gözləmir. 

Mən dünən çox ağladım, 

Gecə yatmazdan öncə. 

Anamın nə etdiyin, 

İzləyirdim gizlicə. 

Atamın divardakı 

şəklini qucaqlayıb, 

belə deyirdi, əmi: 

-Mən necə böyüdəcəm, 

Atasız bu yetimi?... 

 

BİZİM AİLƏ 

 

Mən kasıb bir adamam,  

şərəfli bir atayam, 

böyük oğlum əlildir, 

Kiçik oğlum cənnətin  

bəxtəvər sakinidir, 

iyirmi yeddi ildir. 

Bir oğlum da var mənim,  

dili qılıncdan iti, 

“azadlıq məşəlidir”. 

Küçənin ortasında  

qollarını bükdülər, 

dedilər ki, dəlidir. 

Həyatımın yoldaşı  

hər yeri qara görür, 

gözünün ağı yoxdu. 

Qayğımızı çəkməyə  

kor yoldaşımdan özgə, 

qadın xeylağı yoxdu. 

Qınamıram heç kəsi,  

əlilə kim can deyər, 

kora kim gəlin olar? 

İnanmıram, nə vaxtsa  

pis gün çəkilib gedər, 

arzularım çin olar. 

Eh, nə günlər görmüşük, 

vaxt olub ki, bayırdan  

soyuq olub ev-eşik. 

Vaxt olub ki, bir tikə  

çörəyə möhtac olub 

yuxuya ac getmişik. 

 

Hərdən fikirləşirəm,  

bu yarımcan ömrümün, 

yetmişdən çox yaşı var. 

Ölsəm necə olacaq? 

Bunun ehsanatı var,  

bunun qəbir daşı var... 

 

Barışıb tale ilə,  

barışıb qismət ilə, 

boyun əysək də aha, 

Amma yenə deyirik, 

Şükür olsun Allaha! 

Şükür olsun Allaha! 

 

VƏTƏN 

 

Vətən, sənə ana dedim, 

Oğul desən nə xoş mənə. 

Başımı qoyum sinənə, 

Dərdlərini danış mənə. 

 

Soydular cansız dərini,  

Tutmadılar əllərini, 

Ağartdılar tellərini, 

Üzün gəlmir tanış mənə. 

 

Bu can üstündə baş hanı? 

Vurdular hər savaşanı. 

Oğlun Laçını, Şuşanı, 

Göstər qarış-qarış mənə. 

 

Korladılar əhvalını, 

Uzatdılar işğalını. 

Aç qolunun qandalını, 

Muştuluq ver bu qış mənə... 

 
 

     TURAL ADIŞİRİN 
 

DÜŞÜNDÜKLƏRINI VƏ YAŞA- 

DIQLARINI  YAZAN ŞAIR 
          (Hikmət Məlikzadə - 50) 

 

Mərhum folklorşünas alim Sədnik Paşayev 

yazırdı ki, hər bir sənətkarın, şairin poeziya- 

da yerini müəyyənləşdirən onun sənətkarlıq 

meyarıdır. Sözün həqiqi mənasında şeirləri 

ilə ürəklərə yol tapanlar, bir misrası ilə belə 

olsa yaddaşlara həkk olanlar sənətkarlıq ba- 

xımından poeziyada iz qoyanlardır. Səmimi 

poeziya özünü oxucusuna sevdirir, səmimi 

şairlər xalqın yaddaşında qalır.  

Haqqında söz açacağımız Hikmət Məlikzadə 

də belə şairlərdəndir. Bu gün Hikmət Məlik- 

zadə imzası çağdaş şeirimizdə kifayət qədər 

tanınır, sevilir. Öz üslubu və şeir yolu olan 

bu şairin yaradıcılığı pafosdan uzaq, poetik 

cəhətdən dolğun və qəlbə yatımlıdır. 

Şeirlərindəki obrazlılıq və özünəməxsus 

poetik ruh Hikmət Məlikzadə yaradıcılığı 

üçün əsas meyardır.  

Hikmət Məlikzadənin qələmindən süzülən 

şeirlər bədii səviyyəsi, mövzu rəngarəngliyi 

ilə seçilir və oxucusunun ürəyinə yol tapa 

bilir. Poeziyaya, sənətə bütün qəlbi ilə bağlı 

olan Hikmət Məlikzadə ağrılı, acılı, şirinli 

öz şair taleyini yaşayır: 

 

Ömür quyu deyil, eşqi ip sanıb, 

Canı addımbaşı dərdə sallayım. 

Hikmət Məlikzadənin poeziyası həyat həqi-

qətlərindən yoğrulan, dərdlə qol-boyun olub 

yaşayan poeziyadır. Şairin şeirlərində həya- 

tın nəbzi döyünür, həyatın acılı-şirinli anları, 

sevgi iztirabları, ayrılıq məqamları görünür: 

 

...Ömrümdə bir dəfə canımdan xəlvət 

sevda yanğısına tutuldum, 

sevdiyim qızı da özü boyda tabuta qoyub 

özü böyüklükdə qəbrə atdılar. 

 

Nakam məhəbbətin yanğısı şairin yaradıcılı- 

ğının kədərlə yoğrulmuş əsas mövzularından 

biridir. Şair sevgi şeirlərində sinəsini yandı- 

rıb yaxan, süngü yarasına dönən xatirələrlə 

yaşayır: 

 

Bir xatirə yağışı var hər ötən anın, 

Xatirələr şeh düşəndə bal kimi olur. 

Ruhlar sevgi rəngindədi, dualı qadın, 

Lal duyğunun əzabı da lal kimi olur. 

 

Şair sevgi şeirlərindəki səmimiliyi, poetik 

orijinallığı digər mövzulu şeirlərinə də yan- 

sıdır. Şeirlərində həyat hadisələrini sənət 

hadisəsinə çevirərək poetik enerjisini daha 

da dinamikləşdirir. Hikmət Məlikzadənin 

poetik fantaziyası sözü rəngdən-rəngə salır, 

obrazlılıq dərəcəsini daha da artırır.  

Aydınlıq və sadəlik prinsipi şairin şeirlərin- 

də bədii təsvir və ifadə vasitələri üzərində 

elə sintez olunur ki, oxucuda sözə qarşı bir 

heyranlıq yaranır. Sözdən obrazlılığa keçid 

edərək bədii fiqurlar üzərində şeirin poetik 

yükünü zənginləşdirir. Obrazlı, poetik yüklü 

deyimlər onun şeirlərində ən əsas amildir.  

 

Beş-on günlük səyahətdi ömür adamçün, 

Sonra qəfil hər çiyindən bir tabut düşür. 

və yaxud: 

Hava çəkir xatirələr qapısız evtək, 

Mən ruhumun nazı ilə az oynayıram. 

Duyğularım xəlbir kimi deşik-deşikdi, 

Həyat mənə toy tutanda, saz oynayıram. 

 

Onun şeirlərindəki poetik-estetik ovqat ob-

razlılıq üzərində qurularaq  musiqi kimi axı- 

cı və ritmikdir. Şeir dili estetik çalarlar üzə- 

rində düzənlənir və sözü obrazdan-obraza 

salaraq sözə yeni məna çaları qatır. Köhnə 

qəliblər üzərində təzə poetik obrazlılıq 

yaradır: 

 

Qəfil tindən çıxan kölgədi ölüm, 

Əcəl bir kimsədə xətir saxlamaz. 

Biz zülmün atdığı daşa bələdik, 

Haqdan gələn daşı çətir saxlamaz. 

 

Hikmət Məlikzadənin şeirləri oxucunu dü- 

şündürən, özünüdərketmə üzərində yaranan 

poeziya aktıdır. Şeirlərindəki fəlsəfi qat 

insan və zaman konteksti üzərində qurularaq 

oxucuya şüuraltı təsir edir: 

 

Tale məni naşı bilir, 

Mənə dərdin kirin satır... 

Torpaq da, can bazarıdı, 

Birin alır, birin satır. 

 

Şair bədii təfəkkürünün süzgəcindən süzülüb 

gələn şeirlərlə düşündüklərini və yaşadıqla- 

rını yazaraq həm də özünü yaradır. Şeirlərin- 

də özüylə danışan şair həm də özünə doğru 

yol gedir: 

 

Min ildi yolum eyni, 

Gül tutub bar ağacım. 

Mən kəndir axtarıram, 

Bar vermir dar ağacım. 

 

Hikmət Məlikzadəni oxuculara sevdirən bir 

səbəb də poeziyasında xəlqilik, milli kökə, 

mənəviyyata bağlılıqdır. Şeirlərindəki Vətən 

obrazı onun yurduna, el-obasına vurğunlu- 

ğundan doğulur. Vətənə həsr etdiyi şeirlərin- 

də nümunəvi vətəndaş kimi çıxış edir. Şairin 

44 günlük Vətən müharibəsi günlərində 

yazdığı şeirlərdə də bu ovqat hiss olunur: 

 

Düşmən bizi taladı bax, 

Torpaq çala-çaladı bax, 

Hər oğlun bir qaladı bax, 

Qürur yerim, andım Vətən. 

Şəhid verdin, yandım, Vətən. 

 

Şəhidə olan sevgi, şəhid nisgili Hikmət 

Məlikzadənin poetik ovqatına yansıyır, onun 

ürəyini yandırır, içini sızıldadır. 44 günlük 

Vətən müharibəsinin Zəfərlə bitməsi hər bir 

vətəndaş kimi şairi də sevindirir, şəhid olan 

oğullara “Sən qalibsən, sən ay şəhid” deyə 

müraciət edir: 

 

Kibrit islaq, bu şam azad, 

Bir qorxusuz quşam azad, 

Laçın məmnun, Şuşam azad, 

Duaçınam, mən, ay şəhid, 

Sən qalibsən, sən, ay şəhid. 

 

Ədəbi mühitdə istedadlı şair kimi tanınan 

Hikmət Məlikzadə həm də tədqiqatçıdır. 

Onun elmi-publisistik tədqiqatlarına bir sıra 

monoqrafiyalar daxildir.  

“Mənzər Sadıqovanın yaradıcılığında insan-

cəmiyyət-zaman münasibətləri”, “Xatirə Fə- 

rəcli yaradıcılığının poetik təzahürü”, 

“Nəzakət Məmmədovanın yaradıcılığında 

Vətən kodları” monoqrafiyalarının müəllifi- 

dir. Hikmət Məlikzadə poetik yaradıcılığı ilə 

yanaşı, elmi yaradıcılığı ilə də ədəbi mühit- 

də aparıcı imzadır. 

Hikmət Məlikzadə “ömrü söz uğrunda girov 

qoyan” (M.Aslan)  şairdir. Ona şairlik pas- 

portu Tanrı tərəfindən verilib. ªair ömrü bir 

taledir. Adi adamlar bir tale yaşayırsa, 

şairlər iki tale yaşamağa məcbur olurlar: 

insan taleyi və şair taleyi. Hikmət Məlikzadə 

hər iki taleni alnıaçıq, şərəflə yaşayaraq 

ömrünün 50 ilini arxada qoyur. Növbəti 50 

illikdə ona poeziyanın bu keşməkeşli, enişli-

yoxuşlu yollarında möhkəm cansağlığı, 

yeni-yeni yaradıcılıq uğurları arzulayırıq. 

 

 

 

 
 

 TAMELLA HƏMIDQIZI 
 

          İNSANLIQ  MƏBƏDİ 
 

Gələcəyiniz üçün ən yaxşı sərmayə 

etdiyiniz yaxşılıqlardır.                                                              

V.Şekspir 

                     

Tələbəlik illərində arzuya çatmaq xoşbəxtli- 

yinin yerə-göyə sığmayan çağlarında çox 

şey qazanmışıq. Bu günkü varlığımız, insan- 

lara münasibətimiz, dünyaya baxışımız, 

xeyirxahlığımız və uğurlarımız üçün o 

günlərə borcluyuq. Tələbənin şansı təkcə 

aldığı biliklər və diplom deyil, o illərdə 

rastlaşdığı və heç zaman unutmadığı 

müəllimlərdir. 

Texniki inqilab müəllim zəkasını əvəz edən 

robot yarada bilməyib. Elə müəllimlərimiz 

olub ki, onlar taleyimizi, qədərimizi 

dəyişdirib.  

Sonradan doğmalarımla tənləşən, Allahın 

lütfü kimi qarşıma çıxan ziyalı Tofiq 

Rüstəmov barədə düşünmək və yazmaq özü 

bir səadətdir. 

...On il idi, (11 yaşımda “Jurnalist 

olacağam” sərlövhəli yazım rayon qəzetində 

çap olunmuşdu) jurnalist olmaq xəyalı ilə 

yaşayırdım. Ancaq bu ixtisasa qəbulun 

çətinlikləri çox idi. 

1981-ci ilin qəbul imtahanlarına az qalmış 

ayağım ciddi xəsarət aldı, sənədlərimi verə 

bilmirdim. Son gün universitetə çəliklə 

gəldim. Adam çox idi. İş vaxtının sonuna 

yaxın sənədlərin qəbulu masasına yaxınlaş- 

dım, qovluğu Tofiq müəllimə təqdim etdim. 

Vərəqlədi, baxdı, “keçən ilki sənədlərdir”, - 

dedi. 

-Düzəldə bilmədim.  

-Bəsirə xanım, bu qızın adını əlavə et, indi 

qeydiyyat jurnalını aparacaqlar. Üç gün 

ərzində sənədləri təzələyib sizə gətirəcəklər, 

- dedi.  

Təəccüblə baxırdım.  

-Üç gün bəs edər?  Tofiq müəllim bu dəfə 

mənimlə danışırdı. 

-Əlbəttə, düzəldib gətirəcəyəm. 

Bu qədər humanist bir insanla qarşılaşacağı- 

mı bilmirdim. Oraya sadəcə kiçik bir ümidlə 

getmişdim, ancaq nəticə inanılmaz idi. 

Sənədlərim düzəldi, imtahanların hamısını 

verdim. Artıq avqustun 26-sıdır. Son imta- 

han ayın 17-də olsa da, hələ qəbul siyahısı 

məlum deyildi. 

Universitetin həyəti izdihamlı idi. Ürəyi 

ağzında döyünən abituriyentlər, valideynlər 

Günəşin istisinə dözüb gözləyirdilər. Mən də 

divara qısılıb həyəcan keçirirdim. Axı, 

ingilis dilindən “3” almışdım. Birdən Tofiq 

müəllimin əlində kağızlarla gəldiyini gör- 

düm. Axsayan ayağımla qabağına qaçdım. 

-Sən qəbul olunmusan, təbrik edirəm, get, 

gözləmə, – dedi. 

Eşitdiyimə inanmırdım. 

-Arxamca gəl, qəbul sənədini verim, ancaq 

heç kəsə demə. 

O gün mənim təhsilim üçün hamıdan çox 

əziyyət çəkən böyük qardaşım Vaqifin 

doğum günüydü və onun üçün bundan gözəl 

hədiyyə ola bilməzdi. 

Qiymətli kağızı alıb universitetin həyətində 

istidən pörtmüş qardaşımın qucağına 

atıldım:  

-Buyur, bunu al, ad günün mübarək!- dedim. 

...İkinci kursda oxuyurdum. Tofiq müəllim  

 

dərsdə məni o yumşaq səsi ilə tənqid etdi:  

-Sən universitetə girməmişdən əvvəl bundan 

yaxşı jurnalist idin, niyə yazmırsan? 

Jurnalistika bir sənətdir, - dedi. 

Onun təvazökarlığında, tənqidində elə 

incəliklər vardı ki, bunu yalnız yüksək 

erudisiya ilə etmək mümkündür. 

Tofiq müəllimin üzündə həmişə bir işıq 

yanardı. Tam əminəm ki, bu işığı görən 

bütün tələbələri onu çox sevirdi. 

İşlədiyim universitetdə jurnalistikaya aid 

tərtib etdiyim bir proqramla əlaqədar 

məsləhət üçün BDU-nun professoru 

Cahangir Məmmədlinin yanına getmişdim. 

Koridorda o zamankı laborantımız Xalidə 

xanımla rastlaşdım: 

-Cahangir müəllim dərsdədi, gəl içəridə 

gözləyərsən, - dedi. 

Kafedranın otağında Xalidə xanımdan başqa 

bir xanım da vardı. 

-Düzünü de görüm, hansı müəllimi daha çox 

xatırlayırsan? - Xalidə xanım 30 il əvvəlki 

səmimiyyətlə məni dilləndirdi. 

-Tofiq müəllimi hər gün xatırlayıram. O, 

həmişə yadımdadır, deyib kövrəldim. Bu 

anda yanımızdakı tanımadığım xanımın da 

gözlərindən yaş axdı. 

-Sevinc, bu sualın cavabını bilirdim, qəsdən 

soruşurdum ki, sən də eşidəsən. Otaqdakı 

Xalidə xanımın iş yoldaşı Tofiq müəllimin 

qızı imiş. 

O hamımızın mənəvi atası idi, - dedim. 

Keçən il sosial şəbəkədə şəkil paylaşdım: 

 “1979-1988-ci illərin jurnalistika fakultəsini 

bitirmiş tələbələrin mənəvi atası Tofiq 

Rüstəmov.” 

Uşaqlıq illərindən ata dəstəyi görməyən 

tələbə dostlarımdan biri şəklin altında “O 

mənim də mənəvi atam idi” cümləsini 

yazmışdı. 

...Bir dəfə qrup yoldaşım Elmira icazə almaq 

üçün utana-utana yaxınlaşanda Tofiq müəl- 

lim səbəbini soruşmuşdu:             

-Anamı yuxuda görmüşəm, - deyən tələbə  

qız “get, anana baş çək, icazəlisən” cavabını 

almışdı.                  

“Allahın sevgisinə tuş gəlmiş insanlar var ki, 

Allah onlara həm də şəxsiyyət əta edir. Be- 

lələri var və onlar dünyada çoxdur. 

Şəxsiyyət üçün ən mühüm meyar, fikrimcə, 

genetik olaraq ötürülmüş xeyirxahlıqdır 

(dünya şöhrətli alim Rafiq Əliyev). 

Tofiq müəllim həyatda rast gəldiyim nadir 

insanlardan biridir. Bilik, təvazökarlıq, 

sadəlik, halallıq, xeyirxahlıq, fundamental 

əxlaqlı şəxsiyyət kimi onu böyük nüfuz 

sahibi etmişdir. O, təhsil üçün, tələbələri 

üçün böyük bir məktəb yaratmışdı. Bu 

məktəbdə demokratiya, humanist idarəçilik, 

könüllü elm, sənət öyrənmək metodları və 

seçilmiş müəllimlər vardı. Hər şey möhtə- 

şəm idi. 

Professorumuz bizə mənəvi dəyərləri 

unutmamağı öyrətmişdi. 1981-ci il 

sentyabrın birində, ilk dərs günü o, bizi 

H.Zərdabinin ziyarətinə aparmış, Fəxri 

xiyabanı gəzdirmişdi. 

Tofiq müəllimin son mənzilini görmək üçün 

Qubaya getdim. Yenə o saf təbəssüm fani 

dünyaya meydan oxuyurdu. 

İnsanı əbədiləşdirən əməllərinin işığıdır. 

İnsanlıq fəlsəfəsi məhz müdrüklükdən, 

ömrünü paylaşmaqdan ibarətdir. 

P.S. Bu yazını oxuyanlar arasında Tofiq 

Rüstəmovu tanıyanlar çox olacaqdır və 

əminliklə deyirəm, onlar da bu böyük 

şəxsiyyət haqqında xatirələrini yazmaq 

istəyəcəklər. 

Tofiq müəllimə həsr olunmuş yazıları 

toplayıb bir kitab çap etdirmək istəyirəm. 

Artıq təxminən müəllif olacaq həmkarları- 

mın siyahısını tutmuşam. Bizim taleyimizə, 

iş həyatımıza və uğurlarımıza imzasını 

atmış, naxış salmış bir doğma insan 

haqqında düşüncələrinizi paylaşmaq 

istəyirsinizsə, buyurun, sizin yadınızda  

qalanları biz də oxuyaq...   

     
 

  YEGANƏ QƏHRƏMANOVA 

 
Filologiya üzrə fəlsəfə doktoru,  

dosent 

 

Şumer dili qədim Azərbaycan 

                 dilidir 
   

Son dövrlərin tədqiqatları nəticəsində Şumer 

dilinin ən qədim türk dili kimi Azərbaycan 

dili ilə kök bağlılığı, şumerlərin qədim 

türklər – azərlər (aserlər) olduğu təsdiq 

olunmuş, “Avesta”, “Kitabi-Dədə Qorqud” 

kimi qədim və əzəmətli abidələrə sahib olan, 

qədim Od və Od-maq sivilizasiyasına 

əsaslanan Azərbaycan dili və onun mənşəyi 

haqqında sovet dövründə uydurulmuş bir 

sıra fərziyyələr xarici və milli alimlərin səyi 

nəticəsində rədd edilmişdir. Şumer yazıları- 

nın türklərlə bağlılığını inkar etməyə 

çalışanlar dünyanın ilk sakinləri olan şumer 

dilinin guya heç bir müasir xalqla bağlı 

olmadığını iddia etməyə cəhd göstərsələr də, 

S.N.Kramer, Z.Kasidovski, M.Belitski, 

T.Heyerdal, Q.Vinkler, E.Reklü, V.Bulli, 

O.Süleymenov, A.Məmmədov, T.Hacıyev, 

T.Əhmədov, Ə.Nicat, E.Əlibəyzadə, 

A.Axundov, Q.Kazımov, F.Cəlilov, 

K.V.Nərimanoğlu, T.V.Nüvədili, V.Həbib- 

oğlu, Q.Məşədiyev, İ.Vəliyev, N.Cəfərov 

kimi çoxsaylı xarici və yerli araşdırmaçılar 

öz tədqiqatları ilə Şumer dilinin ən qədim 

türk dili (prototürk) - Azərbaycan dili 

olduğunu açıq-aydın sübut etdilər. Bu 

araşdırmalarda ən azı 6000-7000 il yaşı olan 

Şumer yazılarının da bilavasitə Azərbaycan 

dili və qədim Azərbaycan yazısı olması 

haqqında fikirlər öz təsdiqini tapdı. Aparılan 

araşdırmalar nəticəsində aydın oldu ki, 

Şumer dilinin sözləri çağdaş türk dilləri 

arasında ən çox Azərbaycan dilinin sözləri 

ilə səsləşir və qədim Şumerlər ərazi 

baxımdan Azərbaycanla eyni məkanda 

məskunlaşmışlar. Tarixdə ilk dəfə Şumer 

sözlərini oxuyan Amerikada yaşayan 

Azərbaycan alimi Tariyel Vəli Nüvədili 

“Əcdad” adlı kitabında Şumer-Azərbaycan 

dilinin müasir Azərbaycan dilinin fərdi, 

qrammatik üslubuna tam uyğun gəldiyini, 

Şumer-Azərbaycan təfəkkürünün məhsulu 

olan oxşəkilli yazının Babilistan, İran, 

Hindistan, Misir və iyirmidən artıq digər 

ölkənin milli düşüncə və mədəniyyətinin 

ifadə vasitəsinə çevrildiyini göstərdi. Şumer-

Azərbaycan dilinin qədim sözlərindən Hind-

Avropa, sami, Qafqaz dillərinin də 

bəhrələndiyi, dünya dillərinin bir çoxunun 

zənginləşməsində bu dilin rolu olduğu əksər 

xarici ölkə alimləri tərəfindən təsdiqləndi. 
XIX əsrin sonuna qədər heç kəsin 

bəşəriyyətin öz mədəni intibahına görə 

Hind-Avropa dilli yunanlara minnətdar 

olmalı olduğuna şübhə etmədiyi halda, 

Raylinson, Oppert, Telbot, Lenormani, 

Qretefond, Xinqs kimi mütərəqqi dilçi-

linqvistlərin ən qədim əlifbanın türkdilli 

Şumerlərə məxsus olması faktını aşkarlama- 

sından sonra bu istiqamətdə geniş 

tədqiqatlar başlandı və Şumer dilinin türk 

dili olması haqqında fikirlər meydana gəldi. 

Şumer-Azərbaycan əlaqələrini araşdıran 

Ə.Nicat “Tarixin sübh çağı” adlı əsərində 

“Şumerlər kimdir? Dünyada ən ulu 

mədəniyyətin və ilk əlifbanın yaradıcıları 

hansı dildə danışıblar? sualına cavab 

axtararkən yazır: “Təsəvvür edin ki, siz beş 

min il bundan qabaq Ur şəhərinin Niş və ya 

Çörəkçilər küçəsiylə getsəydiniz, ötüb 

keçənlərin dilindən arpa, saman, su, qarış, 

qanun, un, qullab, naqqa, min (pul vahidi), 

ən (böyük mənasında), tanrı kimi Azərbay- 

can sözlərini eşidərdiniz. Unutmayın ki, beş 

min il bundan qabaq”.  

Burada zaman məsələsinə xüsusi diqqət 

yetirmək lazım gəlir. Çünki aparılan 

araşdırma və təqdiqatlarda Şumer dilinin beş 

min il bundan əvvəlki faktları ilə türk 

dillərinin, o cümlədən Azərbaycan dilinin 

son minillikdəki dil nümunələri müqayisəyə 

cəlb olunur. Müqayisə edilən tərəflər 

arasında ən azı beş min illik fərq olması, 

təbii olaraq, dil uyğunluqlarının bu uzun 

zaman kəsiyində aradan çıxmasına, 

unudulmasına səbəb olur. 

Deməli, beş, altı, yeddi min illik zaman 

ayrılığından sonra Şumer dili ilə Müasir 

Azərbaycan dili arasında hələ də çoxsaylı 

ortaq sözlərin işlənməsi təsadüf deyil, bu 

dillərin kök bağlılığının bilavasitə 

göstəricisidir. Bunu aşağıdakı nümunələrdə 

daha aydın görmək mümkündür. Məsələn: 

Şumer dilində:   Azərbaycan dilində: 

Ada/adad-ata, dədə               Ata, Dədə 

Qaruş-əl ilə ölçü vahidi        Qarış 

Dib-çayın dibi            Dib 

Asaq-yasaq, qadağa             Yasaq, qadağa 

Ama/ana            Ana 

Aqa-başçı, böyük            Ağa 

Ari-təmiz             Aydan arı 

Bur u – Burulan            Bur 

Diriq-diri olmaq            Diri 

Qor/kor-odun                        Qor-od, Qorqud 

Qal-qala, divar            Qala 

İnim-səsim            Ünüm, iniltim 

və s. 

Nümunələrin sayını kifayət qədər artırmaq 

mümkündür. Belə ki, tədqiqatçılar Şumer 

dili ilə müasir Azərbaycan dili arasında 

yüzlərlə ortaq sözlər müəyyənləşdirmişlər. 

Faktlar göstərir ki, burada hansısa təsadüf- 

dən və ya tipoloji uyğunluqdan söhbət gedə 

bilməz. Həmin dil ünsürləri birbaşa Şumer-

Azərbaycan dili arasında mənşə-kök bağlılı- 

ğının ifadəsidir. Belə ortaq sözlər müasir  

dilimizə, sözsüz ki, tarixi abidələrimizdə 

qorunaraq gəlmişdir. Bu baxımdan Ana 

abidəmiz sayılan “Kitabi-Dədə Qor- 

 qud”da kifayət qədər Şumer-Azərbaycan 

sözlərinin işlənməsi müşahidə olunur. Son 

araşdırmalar göstərdi ki, dastanda əks 

olunan qədim türk düşüncə və həyat tərzi 

indiyə qədər deyildiyi kimi, yalnız eramızın 

əvvəlləri ilə bağlı deyil, eramızdan çox-çox 

qədim dövrlərə gedib çıxır. Bu baxımdan 

eposda qədim türk təfəkkür tərzi ilə Şumer 

düşüncə tərzini qarşılaşdıranlar bu ikisi 

arasında çox mühüm bağlılıq aşkar etmiş və 

bunun kök bağlılığı, qohumluq əlaqəsi 

olduğunu isbat etmişlər. Sözsüz ki, belə bir 

məntiqi nəticə türk tarixinin ən qədim 

dövrlərinə işıq salmaq imkanı verir. Bu 

mənada dastanın dilində rast gəlinən adların 

Şumer adları ilə əlaqəsini araşdırmaq 

olduqca maraqlı nəticələrin əldə olunmasına 

imkan yaradır. Arif Acalovun “Mənim ulu 

Atam və Kitabım” adlı əsərində dastandakı 

100 etnonim, toponim, şəxs adı, mifik obraz 

və dini ifadənin izahı verilmişdir. 

İ.Şıxıyevanın apardığı statistik hesablamalar 

göstərir ki, “Dədə Qorqud”da işlənən 77 

şəxs adından 50-si türk, 24-ü ərəb, 2-si fars 

mənşəlidir. Maraq doğuran budur ki, 

dastandakı türk mənşəli şəxs adları Şumer 

adları ilə yaxından səsləşir. Q.Kazımov 

göstərir ki, “Şumerlərin yaratdığı doqquz 

eposun çoxu qədim Azərbaycan dövləti olan 

Aratta ilə bağlıdır”. E.Əlibəyzadəyə görə, 

“Bilqamıs” dastanının adı sonrakı türk 

dastanlarının bir sıra qəhrəmanlarının adı ilə 

eyni quruluşludur. Şumer, “Dədə Qorqud” 

və müasir Azərbaycan dili arasında eyni 

sözlərin müqayisəsini aparan Ə.F.Qorqud 

bir sıra onomastik vahidləri də təqdim 

etmişdir. Onlardan bir neçəsinə diqqət 

yetirək:  

Şumer dilində:    “Dədə Qorqud” dilində: 

Bur u /Burulan/           Bur-ulan /Burlaxatun/ 

 

Diriq /diri olmaq/        Diri /Dirsə xan/ 

Aratta /ölkə adı/          Arat /sulu yer/ 

Yasta                           Yastı 

Tar-ı /Tanrı/                Tanrı 

Tenqri /Tanrı/             Tanqrı 

İsan                             Əsən /külək/ 

Qor /kor/ odun, qara kömür Qor /od/ Qorqud 

Qud /qüvvət/              Qud /Qorqud/ 

Azim                           Əzəmətli 

Maqan /maqçı, odçu, şaman/         Maqan 

/şaman-qaman/ və s. 

Əgər Qorqud sözünün izahını bu adı əmələ 

gətirən qor və qud sözlərinin Şumercədəki 

semantikasına uyğun izah etsək, “qor” od, 

“qut” isə qüvvət mənasında başa 

düşüləcəkdir. Ə.Fərzəli də qoşa işlənən 

“Dədə” və “Qorqud” sözlərinin ulu 

başlanğıcda eyni məzmunu ifadə etdiyini 

göstərir: “Dədə insana çevrilmiş, 

insanlaşmış Odun ilki, başlanğıcıdır. Özülə-

bünövrəyə çevrilən Oddur”.  

Göründüyü kimi, Şumer və “Dədə Qorqud” 

və müasir Azərbaycan dili paralelləri bir-

birinə uyğundur. Bu isə sadəcə bir oxşarlıq 

deyil, eyni kökün, eyni başlanğıcın 

göstəricisi kimi qiymətləndirilir.  

Qədim və müasir dövrə aid Şumer-

Azərbaycan ortaq sözlərinin sayını kifayət 

qədər artırmaq olar. Belə sözlər dilimizdə 

yüzlərlədir. Bu gün Azərbaycan dilində 

Şumerdən daha qədim 10-12 min il yaşı olan 

çoxsaylı “Avesta” sözlərinin gen-bol 

işlənməsi də Azərbaycan dilinin nə qədər 

qədim tarixə malik olduğunu “Avesta”-

Şumer-Azərbaycan köklərinin bir xəttə 

bağlandığını bir daha sübut edir. 

E.Əlibəyzadə özünün “Ana kitabələr” adlı 

kitabında “Avesta” və Şumer dastanlarının 

dilinin türk-Azərbaycan dili olduğunu 

qətiyyətlə bildirir və bu danılmaz faktı inkar 

etməyin mümkünsüzlüyünü göstərir. Onun 

fikrincə, “Avesta” əlifbasının və azı 2500 il 

ərzində Şumer-azər mixi (mıx şəkilli) əlifba- 

sının e.ə.III-I minilliklərdə qədim dünyanın 

mədəni inkişafına çox güclü təsiri 

olmuşdur”. 

Şumer azərbaycanlıları ilə bağlı maraqlı 

məqamlardan biri də indiki Ərəbistan 

yarımadasından Afrika sərhədlərinədək 

böyük bir ərazidə qədim torpaqlarımızın 

mövcudluğudur. E.ə. IV-II minilliklərdə və 

daha əvvəlki çox-çox qədim dövrlərdə 

protoşumer və ya prototürklərin, yəni 

protoazərbaycanlıların məskunlaşdığını 

tarixi mənbələr və o dövrə aid xəritələr də 

sübut edir. “Ən qədim Şərq tarixi” adlı 

kitabda verilən xəritədə müasir Suriya və 

İraq əraziləri Mitiani, İordaniya, Livan və 

Səudiyyə Ərəbistanının bir hissəsi isə 

Midian adlandırılmışdır. “Midian” adı 

qarşısında tərtibatçıların qoyduğu sual 

işarəsi düşünməyə əsas verir. Əslində bu 

toponimlərin ikisinin də Maday/Midiya 

adının variantı olduğunu söyləyənlər öz 

fikirlərində haqlıdırlar. Burada Ə.F.Qorqu- 

dun maraqlı bir fikrini yada salmaq yerinə 

düşər ki, “Bugünkü Məkkə, Mədinə (keçmiş 

Mədain?), Bağdad, Dəməşq (Damaşq – Ana 

işıq, Baş işıq), Bəsrə, Kərkük, Ərbil, Məndəl 

və başqa şəhər adları, Akaba (Ağ aba-Ağ 

ana – Ağ su: duzu çox olmağı səbəbindən 

suyu ağ rəngə çaldığına görə), Fərat çayı 

(Far od – Od kimi parlayan – qızğın, gur 

axan çay!), Dəclə (Daqla-Dağlardan axıb 

gələn çay, Dağ çayı) və digər toponim, 

hidronim, nəhayət adonimlər – insan adları: 

Məhəmməd, Əli, Hüseyn, Həsən, Şümür 

(Şümer), Ömər, Osman, Yaqub, Yusif, 

Süleyman, Davud, Abbas, Murtuz, Mürsəl, 

Yamin, Yasir, Amin, Aminə və b. adların da 

etimoloji, yəni məzmun açımı onların türk-

Azərbaycan mənşəli olmasından soraq 

verir”. Müəllif öz fikrini davam etdirərək 

belə bir məntiqli və əhəmiyyətli qənaətə 

gəlir ki, “Əlbəttə, bütün bu və digər 

toponim, hidronim və adonimlərin hazırda  

ərəb və ümumi halda sami dillərinə aidliyi 

də inkar olunmur. Söhbət sami dillərinin 

formalaşdığı ən əski çağlardan gedir. Bu, 

həm də ulu dil hadisəsidir”. Görkəmli 

şərqşünas V.Məmmədəliyev ərəb dilinə 

keçən türk sözlərini, o cümlədən “Quran”da 

işlənən türk sözlərinin tarixini araşdıraraq 

belə bir haqlı qənaətə gəlmişdir ki, məsələ 

ilə bağlı düzgün nəticələr əldə etmək üçün 

qədim sami-türk əlaqələri dəqiqliklə 

araºdırılmalıdır. Müəllif “Quranda ümum- 

türk mənşəli sözlər” adlı məqaləsində yazır: 

“Tarixi qaynaqlardan bəllidir ki, Sam 

tayfaları Ön Asiyaya gəlməmişdən çox 

əvvəl həmin region Şumerlər və Orta 

Asiyadan axışıb gələn qəbilə və tayfalarla 

məskun idi, Zaqros dağlarından Anadolunun 

içərilərinə, Livan və Fələstin dolaylarına 

qədər yayılmış ön şumerlərdən (protoşumer- 

lər) sonra buraya Şumerlər gəlmiş, Aşağı 

Mesopotomiyada məskən salmışdır”. Bu 

prosesdə Şumerdən dönən azərlərin bir 

hissəsi Bağdad – Kərkük ərazisinə gəlmiş, 

burada sıx şəkildə məskunlaşmış, öz dilini 

və mədəniyyətini qoruya bilmişlər. Eraməz-  

dan əvvəl III minilliyin ortalarından sami 

tayfalarının hazırkı Ərəbistan ərazilərinə 

hücumları nəticəsində Şumer türklərinin 

Mesopotomiyanın cənubuna sıxışdırılması 

ilə onların Urmiya-Araz, Xəzər dənizi 

sahilləri ilə əlaqələri zəifləmişdir. Buna 

baxmayaraq, Şumer azərbaycanlıları yenə 

1000 ilə yaxın ümümdünya sivilizasiyasına 

hökm edə bilmişlər. Eramızdan əvvəl II 

minillikdən etibarən gəlmələrin say 

baxımından çoxluğu Şumer türklərinin-

azərbaycanlıların bir hissəsinin 

assimilyasiyaya uğramasına səbəb olsa da, 

mədəniyyətimizin izləri Fələstində, Suriya- 

da, hətta Hind çayı vadilərində belə 

qalmaqdadır. Samilər bu torpaqlarda öz 

hökmranlığını gücləndirsələr də, Şumerlərin 

çox ciddi təsirinə məruz qalmışlar. Zaman- 

zaman Şumer azərbaycanlılarının bir qismi 

Urmiya-Xəzər ərazilərinə, Ön Asiya və 

Altay dağlarına gedib qohum dillərinə 

qarışmış, bir qismi isə indiki İraq, Suriya, 

Yəmən, Küveyt, Səudiyyə Ərəbistanı, Livan 

və Fələstin ərazilərinə köçmüşlər. Zaman 

ötdükcə həmin Şumer-azərbaycanlılar sami- 

ləşmiş, yəni ərəbləşmiş, dilimiz sami tayfa- 

larının dillərinə, onların leksik-qrammatik 

quruluşuna çox güclü təsir göstərmişdir. 

Sami dilləri, əsasən də ərəb və yəhudi dilləri 

Şumer-Azəri-türk dili hesabına zənginləş- 

mişdir. Ərəb dilində daxil olmuş yüzlərlə 

Azərbaycan sözü ərəbləşmiş, öz ilkin 

məzmunu ilə təzə “ərəb libası” geyinərək 

çoxu ərəb sözü adı altında yenidən dilimizə 

daxil olmuşdur.  

Deyilənlərdən aydın olur ki, Şumer-

Azərbaycan dili dünyanın ən qədim dilidir. 

Bu qədim türk dili dünyanın bir çox 

dillərinə, o cümlədən sami, Hind-avropa 

dillərinə çox ciddi təsir göstərmiş, həmin 

dillərin leksik-qrammatik cəhətdən zəngin- 

ləşməsində tarixən mühüm rol oynamışdır. 

 

 

      

    QARABAĞ    

 
 

  RƏFAIL TAĞIZADƏ 

AĞDAM – VARLIĞIN YOXLUQ  

                    SƏHNƏSI                 

Öpdüyüm torpaqdan həsrətin qoxusu ilə 

bərabər qan qoxusu da gəlir. Şəhidlərin 

tökülən qanı torpağa qarışıb. Torpaq qanla 

yoğrulub. Bu torpaqda bitən lalələrin qara 

xalları ləçəkləri boydadı. 

Ağdamda 10 ballıq erməni zəlzələsi olub. 

Dünyanın indiyədək görmədiyi, Rixter şka- 

lası ilə ölçüyə gəlməz erməni zəlzələsi. Bu 

zəlzələdən Ağdamda bir tikili qalmayıb. 

Sovet vaxtı tikilən binaların möhkəm beton 

dirəkləri də uçulub dağılıb. Nə vardısa, 

hamısı yerlə yeksandı. Sanki şəhərin varlığı- 

nın üstündən 28 il yox, iki min il keçib.  

Bakıdan gələn qonaqlara şəhərlər gözəli 

Ağdamı göstərib, onların heyranlığına 

qürurlandığımız şəhər indi qonaqları 

yoxluğu ilə heyrətləndirir. 

Daşı daş üstə qalmayan, qonağın pişvazına 

çıxa bilməyən şəhərə baxıb nələr yaşadığımı 

onu yaşayanlar bilər. 

Ağdam varlığın yoxluq səhnəsidi. Hər daşı 

bir binanı, bir evi; hər cığırı bir yolu 

xatırladan Ağdamın yoxluq səhnəsi.     

Teatrı sökük-sönük, məscidi sükutlu, musiqi 

məktəbi səssiz, səs-küylü bazarı lal olan 

şəhər.  

Doğmasının ölümündən yazmaq kimidi indi 

Ağdamdan yazmaq. 

Qatar Uzundərəyə çatanda hamımız hazırla- 

şardıq. Artıq Ağdama çatırıq. Səhər tezdən 

olsa da, Dəmir yolu vağzalı qaynayırdı. 

Doğma, tanış simalar. Şirindil insanların 

mehriban münasibəti adamı ovsunlayırdı. 

Şəhərə girəndə maşınların səsi şəhəri 

yuxudan oyadırdı.  

İndi hara gedəcəyimi, hara düşəcəyimi 

bilmirəm. Vaakkuma düşən kimiyəm. Qəhər 

məni boğur. Məni qarşılayan təkcə xoş, 

doğma havadı. Bir də izimi sinəsində 

gizlədən torpaq.  

Orada yaşamayanlar, sevincli günləri 

görməyənlər o ağrılı mənzərəni görəndə 

yaşadıqlarını, hisslərini ifadə etməkdə 

çətinlik çəkirlərsə, görün bizlər nələr 

yaşayırıq, nələr çəkirik... 

Ağdamı dağılmış, viran qoyulmuş görmək 

çox ağırdı. Təsəllim “Nəsimi” filmində 

deyildiyi kimi: “Dövlət bəyin ölüsü də 

gözəldi” ifadəsi idi. Ağdamın da.  

Torpaq varsa, Vətən var! Qalanı düzələr... 

Ermənilərin özününküləşdirmək istədikləri, 

dəvət etdikləri xarici arxeoloqların hər 

qazıntıda “bura türk məskənidir” dediyi 

Şahbulaq qalasından bizim Boyəhmədli, 

Sofulu kəndinə 8-10 km-lik məsafə var.  Bir 

də 28 illik zaman.  

Kəndimizə gedib-gəldiyimiz bu yolla indi 

gedə bilməsəm də baxışlarımı yollayıram. 

İtiyi, qalığı axtarmağa. Nələri görəcəyi 

bəllidi, Qarabağın hər yerində olduğu kimi, 

ancaq dağıntılar... Nə xatirələri yaşadan evin 

divarı var söykənəsi, nə ağac var kölgəsinə 

sığınası. Tapacağı yoxluqda özünü saxlayan 

təsəlli torpaq, yurd yeri. 

Hər dəfə Ağdamın Dörd yolundan keçəndə 

Ağdam tərəfə baxmağa utanırdım.  

Bu dəfə o tərəfə can atırdım. Ağdamı  

görməyə tələsirdim. Həsrətinə yox deməyə. 

Ağdama qovuşmağa.  

Bütün bu müvəqqəti ağrıların, hislərin so- 

nunda “nə yaxşı ki, sənə gəldim, məbədim 

mənim!” deyib Ağdama – torpağa baxıram. 

Qovuşduğuma, bu günümə şükür edirəm. 

Sevinirəm.  

Taleyimizdə ayrı düşməklə bərabər qovuş- 

maq da varmış.  

Bu sevinc ayrı sevincdi. Ağdamlılar yoxdan 

var edən, qurub-yaradandılar.  

İndi daha gözəl, müasir tələblərə cavab 

verən Ağdam salınacaq. Ağdam yenə 

Qarabağın iqtisadi-siyasi mərkəzi olacaq.  

İtən illərin yoxluq sükutu pozulacaq. Sözü, 

səsi özünə qayıdacaq. Məscidindən “Azan” 

səsi eşidiləcək, teatrında tamaşalar qoyula- 

caq. Hər küçədən, hər kənddən ağdamlıların 

ürəyə yatan məlahətli, şirin səsiylə 

muğamlar səslənəcək. 

Həyat davam edəcək. 

Hər tarix bir dərsdi. 

Yaşadıqlarımız bizə çox ağrılı həyat dərsi 

keçdi. Olanlarına sahib çıxmağı, özününkü- 

nün qədrini bilməyi, dəyər verməyi, qoru- 

mağı, uzaqdan baxmağın acısını, yaşananları 

bir daha yaşamamağı öyrətdi.  

Qarabağa, Ağdama, Şuşaya hər gedənə 

                   Yolçu mənə quş göndər, 

                   Dimdiyində torpağım 

 – deyirdim. 

Axır ki, Ağdamıma özüm gəldim. 

Ağdamdan həsrətli köçən doğmalarımın, 

əzizlərimin qəbrinə səpməyə torpağı özüm 

gətirirəm. 

Bu səfər həsrətin, nigaranlığın son günü idi. 

Həyatda qovuşmaq qədər gözəl heç nə 

yoxdur. 

Ayağın torpağına dəyəndə özün olursan. 

Varlığını hiss edirsən. Bu özünə qayıdışdı. 

Özünə baxıb ürəkdən “Bu mənəm!” – deyə 

bilirsən. Səssiz dediyin bu mən, hərbidə 

cərgədə qışqırdığın “Mən”dən daha uca və  

əzəmətli səslənir.  

Məni MƏN edən AĞDAMIM!   

Məni yaşadan məkan! 

Sənə qovuşmaq həyatımın ən xoş anıdı! 

            DÜNYA 

      ƏDƏBİYYATI 
 

 
 

 UİLYAM SOMERSET 

               MOEM 
 

 Böyük ingilis nasiri, dramaturqu, esseisti 

və ədəbi tənqidçisi Uilyam Somerset 

Moemin (1874–1965) 65 illik yaradıcı 

ömrü saysız-hesabsız romanlar, novellalar, 

pyeslər, esselər, məqalələr və s. ilə zəngin 

olub. Onun “Lambetli Liza” adlı 

romanının nəşr olunduğu ilk kitabı 1897-ci 

ilə, sağlığında işıq üzü görən “Keçmişə 

nəzər” adlı avtobioqrafik qeydlərdən ibarət 

son kitabı isə 1962-ci ilə təsadüf edir.  

Moem birnəfəsə, rahat oxunur. Amma bu 

rahatlığın arxasında üslub üzərində ağır və 

cilalı iş, yüksək peşəkarlıq, söz və düşüncə 

mədəniyyəti dayanır. Somerset Moem kiçik 

hekayə-novellaları ilə böyük fəlsəfi fikirlər 

irəli sürür, oxucuları düşündürür, onları 

sanki həyatın çətinliklərinə hazırlayır. 

 

ÇƏTIN GÜNÜN DOSTU 
Hekayə 

Otuz ilə yaxındır ki, ətrafımı tanımağa 

çalışıram. Onlar haqda çox şey bilmirəm. 

Özümə xidmətçi götürəsi olsaydım, yəqin 

xarici görkəm seçimimə təsir etməzdi. 

Bununla belə, mənə elə gəlir ki, insanları 

əksər hallarda xarici görünüşünə görə qiy- 

mətləndiririk. Çənəsinin formasına, gözlə- 

rinin ifadəsinə, dodaqlarının cizgisinə fikir 

verib kiminsə barədə birmənalı və yekun 

nəticə çıxarırıq. Nə dərəcədə düzgün qərar 

verdiyimizi deyə bilmərəm. Ancaq yazıçılar 

yaratdıqları xarakterlərə birdəfəlik ya 

müsbət, ya da mənfi çalar verdiyinə görə, 

yazdıqları roman və pyeslər çox vaxt həyatla 

səsləşmir. Onlar başqa cür edə də bilməzlər, 

əks halda xarakter ziddiyyətli alınar. Lakin 

hər birimizin içi təzadlarla doludur və 

özümüz də bilmədən bir-birinə zidd olan 

həmin keyfiyyətlərin təsadüfi daşıyıcılarına 

çevrilmişik. Məntiqə dair kitablar təlqin edir 

ki, “sarı” rəngin “boru” formasında, yaxud 

da “minnətdarlıq” məfhumunun “hava”dan 

ağır olmasını iddia etmək cəfəngdir. Ancaq 

o cür cəfəng və mənasız fikirlərin bir-birinə 

qarışması ilə formalaşan düşüncəmiz həmin 

sarını rahatca at arabasına, minnətdarlığı isə 

gələn həftənin ortasına keçirə bilir. Bəzən 

insanlar məni inandırmağa çalışır ki, ilk 

təəssüratları onları heç vaxt yanıltmamışdır. 

Onların bu cəhdinə yalnız çiynimi çəkməklə 

münasibət bildirirəm. Əksinə, mənim 

qənaətim belədir ki, bir adamı nə qədər 

yaxından tanısan, sənin üçün bir o qədər sirli 

aləmə çevriləcək: köhnə tanışlarım da məhz 

o adamlardandır ki, onlar barədə demək olar 

ki, heç nə bilmirəm. 

Belə qəribə düşüncələrə qərq olmağıma 

səbəb bu gün səhər qəzetində oxuduğum 

aşağıdakı məlumat oldu: “Edvard Hayd 

Barton Koba şəhərində vəfat edib”. 

O, tacir idi və uzun illər Yaponiyada biznes- 

lə məşğul olmuşdu. Öncədən haqqında çox 

şey bilmirdim. Lakin bir dəfə məni sözün əsl 

mənasında təəccübləndirdiyindən onunla 

maraqlanmağa başladım. Hadisəni öz dilin- 

dən eşitməsəydim, onun belə hərəkəti 

etdiyinə heç vaxt inana bilməzdim. Etdiyi 

hərəkət həm də ona görə heyrətedici idi ki, 

istər xarici görünüşünə, istərsə də davranışı- 

na görə tamam fərqli xarakterə malik şəxs 

kimi görünürdü. Həqiqətən də, mükəmməl 

təsir bağışlayırdı. 

Bartonun boyu bəstə idi – 5 fut 4 düymdən 

artıq olmazdı. Cılız bədəni, ağ saçları, 

qırışmış qırmızı sifəti və göy gözləri var idi. 

O vaxt biz tanış olanda, onun təqribən 

altmışa yaxın yaşı vardı. Yaşına və mövqe- 

yinə uyğun olaraq həmişə səliqəli və ciddi 

geyinərdi. Ofisi Kobada yerləşsə də, tez-tez 

Yokohamaya gəlirdi. Bir dəfə gəmi gözlə- 

yərkən, neçə günsə Yokohamada qalası 

oldum. Bizi “British” klubda tanış etdilər: 

birlikdə bric oynadıq. O, yaxşı oynayırdı və 

çox səxavətli idi. Həm oynayarkən, həm içki 

içən zaman az danışardı, bununla belə, 

söylədikləri fikirlər kifayət qədər təsirli 

olurdu. Sakit, incə yumor hissinə malik idi. 

Klubda o qədər məşhurlaşmışdı ki, getdik- 

dən sonra arxasınca ən xoş sözlər deyilərdi. 

Elə oldu ki, hər ikimiz Grand Hoteldə qalası 

olduq və növbəti gün məni nahara dəvət 

etdi. Orada onun kök, ortayaşlı, gülərüz 

həyat yoldaşı və iki qızı ilə də görüşdüm. 

Hiss olunurdu ki, xoşbəxt və sevimli ailəsi 

var. Barton çox mehriban idi. Həlim, göy 

gözlərində sanki rəhm və mərhəmət gizlən- 

mişdi. Səsi də mülayim idi. Təsəvvür etmək 

olmazdı ki, o, əsəbiləşəndə bu cür mülayim 

səs tonu yuxarı qalxa bilər. Onun gülüşün- 

dən də insanlıq yağırdı. Yəni bu adam ona 

görə hamını özünə cəlb edirdi ki, görkəmi 

ilə ətrafındakılara əsl sevgi və qayğı hissi 

ötürə bilirdi. Onda bir cazibə var idi. 

Ancaq bu kimi xüsusiyyətlər şit görünmür- 

dü: o, kart oynamağı və kokteyl içməyi 

sevirdi, maraqlı və duzlu hadisələr danışma- 

ğı bacarırdı, gənc yaşlarında yaxşı idmançı 

da olmuşdu. O, varlı idi və əldə etdiyi var-

dövlətin ən xırda qəpiyini də özü qazanmış- 

dı. Mənə elə gəlir ki, onu bu qədər cəlbedici 

edən arıq və bəstəboy olması idi: adamda 

onu müdafiə etmək və qorumaq instinkti baş 

qaldırırdı. Hiss olunurdu ki, Barton qarışqa- 

nı da incitməyəcək bir ürəyə sahibdir. 

Bir dəfə günorta vaxtı Grand Hotelin 

gözləmə zalında oturmuşdum. Hələ zəlzələ 

baş verməmişdi və zalda dəri kreslolar möv- 

cud idi. Pəncərədən geniş, tıxacla dolu 

limana mənzərə açılırdı. Sahildə Şanxay, 

Honkonq, yaxud da Sinqapurdan keçməklə 

Vankuverə, San-Fransiskoya, Avropaya isti- 

qamətlənəcək böyük laynerlər durmuşdu. 

Bütün ölkələrin bayraqları altında üzən, də- 

niz sularının döyəcləyib əzdiyi yük gəmiləri,  

hündür gövdəsi, böyük və rəngbərəng yel- 

kənləri ilə conkalar və saysız-hesabsız 

şampanlar dəniz sularında ləngər vururdu. 

Hər tərəf əməlli-başlı qaynayırdı. Ancaq 

hələ də anlaya bilmirəm ki, limandakı bu 

canlanma qəlbimizi necə rahatlaya bilirdi. 

Orada sanki bir romantika var idi və adama 

elə gəlirdi ki, əlini uzatmaqla ona toxunmaq 

olar. 

Bir az sonra, Barton gözləmə zalında görün- 

dü. Məni görüb yaxın gəldi və yanımda 

əyləşdi. 

– Bəlkə, əlüstü bir içki içək? – deyərək 

əllərini bir-birinə vurub ofisiantı çağırdı və 

ikinəfərlik cin-kokteyli sifariş etdi. 

Ofisiant sini ilə geri qayıdarkən, küçədən 

keçən bir tanışım pəncərədən məni görüb əl 

elədi. Başımı tərpətməklə ona cavab verdim. 

– Siz Törnerlə tanışsınız? – Barton görüb 

soruşdu. 

– Biz klubda tanış olmuşuq. Deyilənə görə, 

ailəsinin göndərdiyi pulların hesabına 

burada qalır. 

– Hə, məncə də, elədir. Burada onun kimilər 

istənilən qədərdir. 

– Çox gözəl kart oynayır, xüsusən də brici. 

– Əksəriyyəti belədir. Keçən il burada bir 

oğlan var idi, qəribə də olsa, adaşım idi, 

mənimlə eyni soyadı daşıyırdı, hələ 

həyatımda elə bric oynayan görməmişdim. 

Londonda onunla qarşılaşmamısan ki? 

Özünü Lenni Barton kimi təqdim edirdi. 

Böyük ehtimalla, əvvəllər hansısa kübar 

klubun üzvü də olub. 

– Yox, belə bir ad xatırlamıram. 

– Çox möhtəşəm oynayırdı. Elə bil kartları 

hiss edirdi. İnanılmaz şəkildə. Bir müddət 

Kobada yaşadı və həmin müddətdə onunla 

vaxtaşırı oynayırdım. 

Barton şərabdan bir qurtum içdi. 

– Məzəli bir tarixçədir, – dedi, – pis oğlan 

deyildi, ondan xoşum gəlirdi. Həmişə yaxşı 

geyinərdi, gözəl görünərdi. Qıvrım saçları 

və al-qırmızı yanaqları ona yaraşıq verir, 

qadınların nəzərini özünə cəlb edə bilirdi. 

Heç kimə zərər verməzdi, sadəcə avaralıq 

edirdi. Əlbəttə ki, çox içirdi. Belələri üçün 

içkinin həddi olmur. Üç aydan bir evdən ona 

bir az pul göndərirdilər, özü də kart 

oynamaqla az-maz qazanırdı. Hər halda 

bilirəm ki, mənim də az pulumu udmamışdı. 

– Barton mehribancasına gülümsədi. Öz 

təcrübəmdən bilirəm ki, o, bric oynayarkən 

uduzmağı bacarır və bunu təbəssümlə qarşı- 

layır. Barton arıq əlləri ilə qırxılmış çənəsini 

sığalladı; şəffaf əlinin üzərində şişkin 

damarları görünürdü. – Hesab edirəm ki, 

həm buna görə, həm də adaş olduğumuz 

üçün günlərin bir günü pulları qurtaranda 

məni görmək üçün ofisimə gəldi, məndən 

onu işə götürməyimi xahiş etdi. Bunu eşidib 

təəccüblənmişdim. Başa saldı ki, evdən daha 

pul gəlmir və ona iş lazımdır. 

– Neçə yaşın var? – soruşdum. 

– Otuz beş. 

– İndiyədək nə ilə məşğul olmusan? 

– Ciddi bir işlə məşğul olmamışam, – dedi. 

Gülüşümü saxlaya bilmədim. 

– Deyəsən sənə hələ ki, heç cür kömək edə 

bilməyəcəm, – dedim. – Qoy bir otuz beş il 

də keçsin, sonra yanıma gələrsən, baxarıq. 

O, yerindən tərpənmədi. Rəngi qaçdı. Tərəd- 

düd içində dayanıb baxdı və ardınca izah 

etməyə başladı ki, son vaxtlar kartda əli 

gətirmir. Artıq bric oynamaqdan bezib 

pokerə keçəndən sonra hər şeyini itirib. 

Onun bir qəpiyi də qalmamışdı. Əlində olan 

hər şeyi qumara qoymuşdu. Hotelə ödəməyə 

də heç nəyi qalmamışdı və daha heç kim ona 

borc vermək istəmirdi. O, dilənçi vəziyyə- 

tində idi. Əgər heç bir iş tapa bilməsə, özünü 

öldürməkdən başqa çarə görmürdü. Diqqətlə 

ona baxdım. Başa düşdüm ki, o, artıq tükə- 

nib. Görünürdü ki, son günlər adi günlərdən 

daha çox içir. Bu görkəmdə ona əlli yaş 

vermək olardı. Qadınlar onu bu görkəmdə 

görsəydilər, heç bir əhəmiyyət verməzdilər. 

– Yaxşı, kart oynamaqdan savayı nə isə 

başqa bir şey bacarırsan? – soruşdum. 

– Üzə bilirəm, – cavab verdi. 

“Üzə bilir” – yanımda iş axtaran biri üçün 

bundan daha axmaq bir cavab ola bilməzdi. 

– Universitetdə oxuyarkən üzgüçülükdə 

hamıdan fərqlənirdim, – dedi. 

Bununla sanki mənim rəğbətimi 

qazanacağını düşünürdü. 

– Mən də cavanlıqda yaxşı üzgüçü 

olmuşam, – dedim. 

Birdən belə bir fikir ağlıma gəldi. 

Hekayəsinə qəfil ara verən Barton, məndən  

soruşdu: 

– Siz Kobanı yaxşı tanıyırsınız? 

– Yox, – cavab verdim, – yolüstü cəmi bir 

gecə orada qalmışam. 

– O zaman “Şioya” klubu da tanımazsınız, – 

dedi.  

– Cavan olanda mayakın ətrafından Tarumi 

çayının mənsəbinədək üzmüşəm. Məsafə üç 

mildir çox çətin işdir. 

– Yaxşı, gəl belə edək, – deyə, adaşıma 

həmin yerdə üzməyim barədə məlumat 

verdim və söz verdim ki, əgər oranı üzüb 

keçə bilsə, onu işə götürəcəm. O bir az 

duruxdu. 

– Axı dedin ki, yaxşı üzürsən. 

– Hazırda yaxşı formada deyiləm. 

Ona heç nə demədim və yalnız çiynimi 

çəkdim. 

O mənə baxıb başı ilə razılaşdığını bildirdi. 

– Danışdıq, – dedi. – Nə vaxt üzüm? 

Mən saatıma baxdım. Saat 11-ə az qalırdı. 

– Üzməyə təqribən bir saat on beş dəqiqə 

vaxtın gedəcək. Saat birin yarısında çayın 

mənsəbində olacam və səni qarşılayacam, 

sonra geriyə, paltarını dəyişmək üçün kluba 

gətirəcəm və birlikdə nahar edəcəyik. 

– Oldu. 

Biz əl tutduq. Uğurlar arzuladım və o getdi. 

– Həmin səhər işlərim çox idi. Saat birin 

yarısında Tarumi çayının mənsəbinə güclə 

çatdım. Ancaq nahaq yerə tələsirmişəm. O 

gəlib çıxmadı. 

– Son anda qorxub suya tullanmayıb, eləmi? 

– soruşdum. 

– Yox, qorxmayıb, – dedi. – O, suya tullandı 

və üzməyə başladı. Ancaq sərxoşluq və ve- 

yillik səhhətini pis günə qoymuşdu. 

Mayakın yanındakı axına tab gətirə 

bilməmişdi. Meyitini yalnız üç gün sonra 

tapa bildik. 

Bir müddət susdum və heç nə deyə 

bilmədim. Dəhşətli sarsıntı keçirmişdim.  

Sonra Bartona bir sual verdim: 

– Ona iş təklif edəndə, bilirdiniz ki, batacaq? 

Barton sakitcə gülümsədi. Rəhm və 

mərhəmət yağan göy gözlərini mənə zilləyib 

çənəsinə əl gəzdirərək dedi: 

– Bilirsən, həmin vaxt, həqiqətən də, ona 

təklif etməyə işim yox idi.  

Tərcümə edən: İlqar Qarayev 


